
ᐱᐱᒋᒋᐊᐊᕐᕐᓂᓂᐊᐊ  

ᐅᖃᖅᑎᑦᑎᔩ, ᐅᐱᓐᓇᖅᑐᑦ ᒪᓕᒐᓕᐅᖅᑎᐅᖃᑎᒃᑳ ᐊᒻᒪᓗ ᓄᓇᕗᒥᐅᖑᖃᑎᒃᑳ, ᐅᓪᓗᒥ ᖁᕕᐊᓱᒃᐳᖓ 
ᓴᖅᑭᑦᑎᔭᕆᐊᒃᓴᖅ ᑐᒡᓕᐊᓂ ᐊᑐᕈᒫᖅᑐᖁᑎᖏᓐᓂᒃ ᑐᒡᓕᐊᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ. 

ᐸᕐᓇᒃᐸᓪᓕᐊᓕᖅᑎᓪᓗᑕ ᐊᕐᕌᒍᒧᑦ ᑐᒡᓕᐊᓄᑦ ᒐᕙᒪᐅᓕᖅᑎᓪᓗᑕ ᓇᓗᓇᐃᕐᓯᒃᑲᓐᓂᕈᒪᔪᖓ 
ᒪᓕᒐᓕᐅᖅᑎᐅᖃᑕᐅᔪᓄᑦ ᐊᒻᒪᓗ ᓄᓇᕗᒥᐅᑕᐅᔪᓗᒃᑖᓄᑦ, ᓯᕗᒧᐊᑦᑎᐊᕐᓯᒪᒐᓗᐊᖅᑎᓪᓗᑕ ᐅᓄᖅᑐᑎᒍᑦ 
ᐊᔾᔨᒌᖏᑦᑐᑎᒍᑦ, ᐃᖅᑲᐅᒪᔭᕆᐊᖃᕐᓂᐊᕋᑦᑕ ᓄᓇᕗᑦ ᓱᓕ ᓄᑖᖑᖕᒪᑦ. ᑖᓐᓇ ᐃᒪᓐᓇ ᑐᑭᖃᖅᑐᖅ ᐃᓛᓐᓂᒃᑯᑦ 
ᐊᒃᓱᕈᕐᓇᖅᑐᒃᑰᖃᑦᑕᕐᓂᐊᕋᑦᑕ ᓯᕗᒧᐊᒃᐸᓪᓕᐊᑎᓪᓗᑕ. 

ᐱᕕᒃᓴᖃᖅᐳᒍᑦ ᐊᑐᕈᓐᓇᑦᑎᐊᖅᑐᒥᒃ ᐊᒻᒪᓗ ᓵᑕᒃᓴᐅᔪᓐᓇᑦᑎᐊᖅᑐᒥᒃ ᒐᕙᒪᖃᖁᓪᓗᑕ ᓄᓇᕗᒥ. ᑕᒪᓐᓇ 
ᐊᒃᓱᕈᕐᓇᖅᑑᖕᒪᑦ ᐊᒻᒪᓗ ᐊᖏᔪᐊᓗᖕᒥᒃ ᑲᒪᒋᔭᒃᓴᖃᖅᖢᑕ - ᑕᒪᒃᑯᐊ ᑲᒪᔪᒃᓴᐅᔪᑦ ᐊᖅᑯᓵᖅᑕᕐᕕᖃᕐᖢᑎᒃ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᓐᓂᑦ, ᒥᓂᔅᑕᓄᑦ ᐃᓕᑦᓯᓐᓄᑦ ᒪᓕᒐᓕᐅᖅᑎᐅᖃᑕᐅᔪᓄᑦ, ᐊᒻᒪᓗ ᓄᓇᕗᒥᐅᑕᐅᔪᓄᑦ ᑎᑭᓪᖢᑎᒃ. 

ᐅᓄᑲᓪᓚᒃᑐᓂᒃ ᐊᐅᓚᔾᔭᐃᒋᐊᕐᓯᒪᓕᕋᑦᑕ ᓴᓐᖏᓕᖅᑎᑉᐹᓪᓕᖁᓪᓗᒍ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕆᔭᕗᑦ ᒐᕙᒪᒃᑯᑦ 
ᐱᔨᑦᓯᕐᕕᖏᑕ ᐃᓗᐊᓂ. ᐊᒥᓱᑦ ᐆᒃᑐᕋᐃᔾᔪᑕᐅᔪᓐᓇᖅᑐᑦ ᖃᐅᔨᓴᐃᑦᑎᐊᕐᓂᖅᓴᐅᖁᓪᓗᑕ ᐊᒻᒪᓗ 
ᐊᐅᓚᑦᑎᑦᑎᐊᕐᓂᖅᓴᐅᖁᓪᓗᑕ ᑮᓇᐅᔭᓂᒃ ᐊᑭᓕᐅᑎᖃᕐᓂᖏᓐᓂᒃ ᒐᕙᒪᒃᑯᑦ ᑮᓇᐅᔭᖁᑎᖏᓐᓂᑦ ᐃᓯᖅᐸᓪᓕᐊᔪᓂᑦ.  

ᐅᖃᖅᑎᑦᑎᔨ, ᑕᐃᒪᓐᖓᑦ ᓯᕗᓪᓕᖅᐹᒥ ᑮᓇᐅᔭᖅᑐᕈᑎᒃᓴᓄᑦ ᐅᖃᐅᓯᖃᖅᑎᓪᓗᖓ ᐱᖓᓱᐃᑦ ᓇᓛᒍᖅᑐᑦ 
ᐱᕙᓪᓕᐊᓯᒪᓂᖃᓕᕐᒪᑕ, ᓯᕗᓕᖅᑎ ᐸᐅᓪ ᐅᑲᓕᖅ ᐱᓕᕆᖃᑕᐅᓪᓚᕆᒃᓯᒪᓪᓗᓂ ᑕᒪᒃᑯᐊ ᐱᕙᓪᓕᐊᔭᐅᑎᓪᓗᒋᑦ. 

ᒪᕐᕈᐊᖅᑎ ᒥᓂᔅᑕᐅᖃᑎᒌᑦ ᓄᓇᖅᑲᑎᒌᖏᑦᑐᑦ ᑲᑎᒪᓂᖃᓚᐅᕐᓯᒪᖕᒪᑕ ᐅᑭᐊᒃᓵᖓᓂ 2004ᑉ ᐅᕙᑦᑎᓐᓄᑦ ᑖᓐᓇ 
ᑲᑎᒪᓂᐅᓚᐅᖅᑐᖅ ᐊᑐᖅᑐᒻᒪᕆᐅᓚᐅᖅᐳᖅ. ᓯᕗᓪᓕᖅ ᓯᑎᐱᕆᒥ ᐋᓐᓂᐊᖅᑐᓕᕆᔨᒃᑯᑦ ᑮᓇᐅᔭᖅᑖᕈᑎᖏᓐᓄᑦ, 
ᐊᒻᒪᓗ ᑐᒡᓕᐊ ᐊᒃᑑᕙᐅᑎᓪᓗᒍ ᐃᓱᒪᒃᓴᕐᓯᐅᕈᑎᖃᓚᐅᖅᐳᑦ ᐊᔾᔨᒌᓕᖅᑎᑕᐅᓂᒃᓴᖓᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᓄᓇᕗᑦ ᑮᓇᐅᔭᖅᑖᖅᑎᑕᐅᓂᕆᖃᑦᑕᖅᑕᖓᑦᑕ ᑲᓇᑕᐅᑉ ᐊᒡᒍᖅᑐᕐᓯᒪᓂᖏᑎᑐᑦ ᒐᕙᒪᖏᓐᓂᑦ ᐊᒻᒪᓗ 
ᐅᑭᐅᖅᑕᖅᑐᕐᒥᐅᑕᐅᖃᑎᑦᑕ ᒐᕙᒪᖏᑦᑐᑦ. 
 
ᐊᒻᒪᓗ, ᑲᓇᑕᐅᑉ ᐊᖓᔪᖅᑳᕐᔪᐊᖓᑦ ᐊᒻᒪᓗ ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ ᑐᓴᖅᑎᑦᑎᓚᐅᕐᓯᒪᕗᑦ ᓴᓇᔭᐅᓂᖓᓂᒃ 
ᐅᑭᐅᖅᑕᖅᑐᒥ ᐅᐸᓗᖓᐃᔭᐅᑎᑦ ᑎᓯᐱᕆ 2004-ᖑᑎᓪᓗᒍ. ᑖᒃᑯᐊ ᐅᐸᓗᖓᐃᔭᐅᑎᐅᔪᑦ ᑲᑐᔾᔨᓪᓗᑕ 
ᓇᓗᓇᐃᕐᓯᔾᔪᑕᐅᔪᓐᓇᕐᓯᓂᐊᖅᑐᑦ ᓄᑖᓂᒃ ᐱᓕᕆᔾᔪᓯᐅᔪᓂᒃ ᐃᖅᑲᓇᐃᔭᖃᑎᖃᕐᓗᑕ ᑲᓇᑕᐅᑉ ᒐᕙᒪᒃᑯᖏᓐᓂᒃ 
ᑐᕌᒐᒃᓴᕗᑦ ᑎᑭᑦᑐᓐᓇᕐᓂᐊᕋᑦᑎᒍ ᐊᕐᕌᒍᓂ ᐊᒡᒋᖅᑐᓂ. 

ᐅᖃᖅᑎᑦᑎᔩ, ᑮᓇᐅᔭᖅᑐᕈᑎᒃᓴᑦᑕ ᐃᖏᕐᕋᓂᖓᓂ ᓇᓗᓇᐃᕐᓯᓂᐊᖅᐳᒍᑦ ᖃᓄᖅ ᒐᕙᒪᐅᓪᓗᑕ 
ᑎᑭᓐᓇᓱᐊᕐᓂᐊᕐᒪᖔᑦᑕ ᑲᒪᒋᔭᕆᐊᖃᖅᑕᑦᑎᓐᓄᑦ ᐱᔨᑦᓯᕈᑎᖃᖅᑎᓪᓗᑕ ᒐᕙᒪᒃᑯᑦ ᑭᓇᒃᑯᑐᐃᓐᓇᕐᓄᑦ 
ᐱᔨᑦᓯᕈᑎᖏᓐᓂᑦ ᓄᓇᕗᒥᐅᑕᐅᔪᓄᑦ ᐊᒻᒪᓗ ᐊᐅᓚᑦᓯᐊᕐᓗᑎᒍ ᑮᓇᐅᔭᖁᑎᒋᓂᐊᖅᑕᕗᑦ ᐊᒡᒋᖅᑐᒥ ᐊᕐᕌᒍᒥ. 
ᓴᖅᑭᑦᑎᓯᒪᓪᓗᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐱᓕᕆᐊᖑᓂᐊᖅᑐᓂᒃ ᐊᒻᒪᓗ ᓇᓗᓇᐃᕐᓯᓯᒪᓪᓗᓂ 
ᑮᓇᐅᔭᖅᑐᑎᒃᓴᓄᑦ ᓯᕗᓪᓕᐅᑎᔭᐅᔪᑦ ᐊᑐᖅᑕᐅᓗᑎᒃ ᓯᕗᓪᓕᐅᑎᒋᓯᒪᔭᖏᑦ ᒐᕙᒪᒃᑯᑦ ᓂᕈᐊᖅᑕᐅᓯᒪᓂᑦᑎᓐᓂ 
ᓇᓗᓇᐃᖅᑕᐅᓯᒪᔪᑦ ᐱᓇᓱᐊᖅᑕᕗᑦᑎᓐᓂ. 

ᑖᒃᑯᐊ ᐱᓇᓱᐊᖅᑕᕗᑦ ᐋᖅᑭᒃᓱᐃᓯᒪᖕᒪᑕ ᓯᕗᓪᓕᐅᑎᔭᐅᔭᕆᐊᖃᖅᑐᓂᒃ, ᑖᒃᑯᐊ ᑮᓇᐅᔭᖅᑐᕈᑎᒃᓴᑦ 
ᐸᕐᓇᐃᔾᔪᑕᐅᕗᑦ ᖃᓄᖅ ᐊᑐᕐᓂᐊᕐᒪᖔᑦᑎᒍ ᑮᓇᐅᔭᕈᑎᕗᑦ ᐊᕐᕌᒍᒥ ᐊᒡᒋᖅᑐᒥ ᓯᕗᒧᐊᖁᓪᓗᒋᑦ 
ᓯᕗᓪᓕᐅᑎᓯᒪᔭᕗᑦ. 
 
ᑖᒃᑯᐊ ᓯᕗᓪᓕᐅᑎᔭᐅᔪᑦ ᐊᑐᓕᖅᑎᑕᐅᑎᓪᓗᒋᑦ ᐊᖏᒡᓕᒋᐊᕈᓐᓇᕐᓂᐊᕋᑦᑎᒍ ᑮᓇᐅᔭᓕᐅᕋᓱᐊᕐᓂᕆᔭᕗᑦ, 
ᑐᓐᖓᕕᓕᐅᕐᓗᒍ ᓴᓐᖏᓂᖅᓴᒥᒃ ᐃᓕᖅᑯᓯᕆᔭᑦᑎᓐᓂᒃ ᒪᓕᒃᓯᒪᓗᓂ ᐃᓄᐃᑦ ᐃᓕᖅᑯᓯᖏᑕ ᐱᐅᓯᖏᓐᓂᒃ, 
ᐊᒻᒪᓗ ᐱᓕᕆᐊᕇᓐᓇᕐᓗᑎᒍ ᐋᖅᑭᒋᐊᖅᑎᒐᓱᐊᕐᓂᕆᔭᕗᑦ ᐃᓕᓐᓂᐊᕐᓂᓕᕆᓂᕐᒧᑦ, ᐃᒡᓗᓕᕆᓂᕐᒧᑦ ᐊᒻᒪᓗ 
ᐋᓐᓂᐊᖅᑐᓕᕆᓂᕐᒧᑦ. 
 
 



 

2 

ᓴᓇᕙᓪᓕᐊᖏᓐᓇᕐᓂᐊᖅᐳᒍᑦ ᓇᒻᒥᓂᖃᕐᓇᒥᒃ ᓄᓇᕗᒻᒥ. ᓴᓐᖏᓂᓕᖕᒥᒃ ᓇᖏᒥᓂᖃᕐᕕᐅᓂᖅ  ᐊᒻᒪᓗ 
ᓴᓐᖏᔪᒥᒃ ᑭᒃᑯᓕᒫᓄᑦ ᐱᔨᑦᓯᕋᐅᑎᖃᕐᓂᖅ ᐱᓇᓱᐊᖅᑕᑎᓐᓂ ᐱᓇᓱᒃᑎᑦᓯᓂᖃᕐᓂᐊᖅᐳᑦ ᑐᕌᒐᒃᓴᐅᔪᓂᒃ. 
 
ᑕᒪᒃᑯᐊ ᐱᓕᕆᓂᕆᔭᕗᑦ ᐋᖅᑭᒃᓱᖅᑕᐅᕙᓪᓕᐊᓂᐊᖅᑐᑦ ᐊᖏᕐᓯᒪᓂᕆᔭᑦᑎᓐᓄᑦ ᐊᑐᕈᒪᓪᓗᑕ ᓄᓇᕗᒥ 
ᓄᓇᑖᕈᑎᒧᑦ ᐊᖏᖃᑎᒌᒍᑎᒥᒃ. 
 
ᐃᖅᑲᓇᐃᔮᖃᖅᑎᓪᓗᑕ ᐱᓕᕆᐊᒃᓴᑦᑎᓐᓂᒃ ᑐᑭᒧᐊᒍᑎᖃᕐᓂᐊᖅᐳᒍᑦ ᓯᑕᒪᐅᔪᖅᑐᓂᒃ 
ᐱᓇᓱᐊᖅᑕᕗᑦᑎᓐᓃᑦᑐᓂᒃ ᐱᖃᓯᐅᔾᔨᖁᓪᓗᒋᑦ ᐃᓄᐃᑦ ᐃᓕᖅᑯᓯᖏᑕ ᐱᐅᓯᖏᓐᓂᒃ. 
 
ᐊᑐᕐᓂᐊᖅᑐᒍᑦ ᑖᒃᑯᓂᖓ ᐱᒻᒪᕆᐅᔪᓂᒃ ᑐᓐᖓᕕᒋᔭᖏᓐᓂᒃ ᐃᓄᐃᑦ ᖃᐅᔨᒪᔭᑐᖃᖏᑕ 
ᐱᓕᕆᐊᖃᕋᓱᐊᖅᑎᓪᓗᑕ ᒐᕙᒪᕗᑦ ᐱᓕᕆᐊᕗᓪᓗ ᐊᒻᒪᓗ ᐱᔨᑦᓯᕈᑎᐅᔪᑦ ᑭᐅᓂᖅᓴᐅᖁᓪᓗᒋᑦ 
ᐃᓄᖁᑎᑦᑎᓐᓄᑦ ᐱᔨᑦᓯᖅᑕᑦᑎᓐᓄᑦ. 
 
ᐱᓕᕆᕝᕖᑦ ᒫᓐᓇᐅᔪᖅ ᐱᔭᕇᕐᓯᕙᓪᓕᐊᖅᐳᑦ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᓐᓂᒃ ᐊᑐᓕᖅᑎᑕᐅᖁᓪᓗᒋᑦ 
ᐱᓇᓱᐊᖅᑕᕗᑦᓂ ᓯᕗᓪᓕᐅᑎᔭᐅᓯᒪᔪᑦ. ᑖᒃᑯᐊ ᐸᕐᓇᐅᑎᐅᔪᑦ ᐱᖃᓯᐅᔾᔨᓂᐊᖅᑐᑦ ᑐᓐᖓᕕᐅᔪᓂᒃ ᐊᒻᒪᓗ 
ᐊᒃᑐᐊᓂᖃᕐᓗᑎᒃ ᐊᕐᕌᒍᒧᑦ ᑮᓇᐅᔭᓕᕆᓐᓇᒧᑦ ᐊᒻᒪᓗ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐸᕐᓇᐅᑎᐅᓪᓗᑎᒃ 
ᐃᓕᑦᓯᓐᓄᑦ ᑐᓂᔭᒃᑲ ᐅᓪᓗᒥ. 
 
ᑕᐃᒪᓕ ᑖᒃᑯᐊ ᐸᕐᓇᐅᑎᐅᔪᑦ ᓴᓇᔭᐅᒃᐸᑕ, ᑐᓐᖓᕕᒋᔭᐅᓕᕐᓂᐊᖅᑐᑦ ᐱᖓᓱᓄᑦ ᑮᓇᐅᔭᓕᕆᓐᓇᐅᑉ 
ᐊᕐᕌᒍᖏᓐᓄᑦ ᐸᕐᓇᐅᑎᓄᑦ ᐃᓗᓕᖏᑦ ᓇᓗᓇᐃᕐᓂᐊᖅᑕᕗᑦ 2006-ᒥ ᐊᑐᕈᒫᕐᓂᐊᖅᑐᓂ ᐊᒻᒪᓗ 
ᐱᓕᕆᐊᒃᓴᓄᑦ ᐸᕐᓇᐅᑎᓂ ᐊᕐᕌᒍᓛᖅᑐᒧᑦ. ᑐᓴᕋᓱᐊᕐᓂᐊᖅᑐᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓂᑦ ᑖᒃᑯᓂᖓ 
ᐱᓕᕆᐊᖃᖅᑎᓪᓗᒋᑦ ᐊᑯᓐᓂᐊᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ ᐸᕐᓇᐅᑎᖏᓐᓂᒃ, ᑮᓇᐅᔭᖅᑐᕈᑎᒃᓴᓄᑦ 
ᐸᕐᓇᐅᑎᓕᐅᕐᓂᕐᒧᑦ ᑲᑎᒪᓂᒃᓴᓕᐊᕆᔭᐅᔪᒥ ᕿᒪᕉᑎᓯᒪᓗᑎᒃ ᐅᑭᐊᒃᓵᖓᓂ 2005. 
 
ᑐᓴᖅᑎᑦᑎᓂᐊᖅᐳᖓ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ 2004-05, ᓇᓗᓇᐃᓚᐅᖏᓐᓂᓐᓂ ᐸᕐᓇᐅᑎᕗᑦ 
ᐊᕐᕌᒍᒧᑦ ᐊᒡᒋᖅᑐᒧᑦ. 
 
ᐱᓂᐊᕐᓂᕆᓯᒪᔭᖓᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 2004-05  
 
ᐅᖃᖅᑎᑦᑎᔩ ᒥᒃᓴᐅᓴᒃᓯᒪᔭᕗᑦ ᑮᓇᐅᔭᐃᑦ ᐃᓯᖅᐸᓪᓕᐊᓂᐊᕋᓱᒋᓪᓗᑎᒍ ᐊᕐᕌᒍᒧᑦ 2004-05-ᒧᑦ $45.4 
ᒥᓕᐊᓐᓂᒃ ᖁᕝᕙᓯᖕᓂᖅᓴᐅᔪᑦ ᒥᒃᓴᐅᓴᓚᐅᕐᓯᒪᔭᑦᑎᓐᓂ ᓯᕗᓪᓕᖅᐹᒥ ᑮᓇᐅᔭᖅᑐᕈᑎᒃᓴᑦ 
ᐅᖃᐅᓯᕐᖓᐅᑎᒋᑎᓪᓗᒋᑦ ᒪᐃ, 2004-ᖑᑎᓪᓗᒍ. 
 
ᑖᒃᑯᐊ ᐅᓄᕐᓯᒋᐊᕈᑎᐅᔪᑦ ᑮᓇᐅᔭᓄᑦ ᐃᓯᖅᐸᓪᓕᐊᔪᓄᑦ ᓴᖅᑭᓯᒪᔪᑦ ᓄᑖᓂᑦ ᐋᖅᑭᒃᓱᖅᑕᐅᓯᒪᔪᓂᑦ ᓄᓇᕗᒧᑦ 
ᑮᓇᐅᔭᖅᑖᕆᔭᐅᕙᒃᑐᑦ ᒪᓕᒐᖏᓐᓂᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐊᖏᕈᑕᐅᓯᒪᔪᑦ ᓴᖅᑭᓯᒪᓂᑯᐃᑦ 
ᒥᓂᔅᑕᐅᖃᑎᒌᑦ ᑲᑎᒪᓂᖃᖅᑎᓪᓗᒋᑦ ᐊᒃᑑᕙᒥ. 
 
ᖄᒃᑲᓐᓂᐊᒍᑦ ᑮᓇᐅᔭᐃᑦ ᐃᓯᖅᐸᓪᓕᐊᔪᑦ ᐱᓪᓗᒋᑦ ᐃᓱᒪᕐᓱᕐᓂᖅᓴᐅᓯᒪᕗᒍᑦ ᐱᓕᕆᐊᖃᕈᓐᓇᕐᓂᕐᒥᒃ 
ᐅᕐᓱᐊᓗᐃᑦ ᐊᑭᑦᑐᕆᐊᕈᑎᖏᓐᓂᒃ ᐊᒻᒪᓗ ᐊᑭᓕᕆᐊᖃᖅᑐᖁᑎᖏᓐᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ, 
ᐃᓕᓐᓂᐊᕐᓂᓕᕆᔨᒃᑯᑦ ᐊᒻᒪᓗ ᐊᓯᖏᓐᓄᑦ ᐱᒻᒪᕆᐅᑕᐅᔪᕗᑦ ᐊᑭᓕᕆᐊᖃᖅᑐᓄᑦ. 
 
ᑕᐃᒪᐃᓐᓂᖓᓄᑦ, ᐋᖅᑭᒋᐊᕐᓯᒪᔪᖁᑎᕗᑦ ᑮᓇᐅᔭᐃᑦ ᐊᑭᓕᐅᑕᐅᓂᖏᓐᓄᑦ ᒥᒃᓴᐅᓴᒃᑕᐅᓯᒪᔪᑦ 2004-05-ᒧᑦ 
ᑐᓐᖓᕕᒋᓪᓗᒋᑦ ᐊᖏᖅᑕᐅᓚᐅᕐᓯᒪᔪᑦ ᑮᓇᐅᔭᖅᑐᕈᑎᒃᓴᐃᑦ ᑐᓂᐅᖅᑲᖅᑕᐅᓂᒃᓴᖏᑦ ᐅᓪᓗᒥᒧᑦ $40.9 
ᒥᓕᐊᓐᓂᒃ ᖁᕝᕙᓯᖕᓂᖅᓴᐅᕗᑦ ᓯᕗᓪᓕᖅᐹᒥ ᑮᓇᐅᔭᖅᑐᕈᑎᒃᓴᕆᔭᐅᔪᓄᑦ ᐊᑐᕈᒫᕐᓂᐊᖅᑕᓕᐊᕆᔭᐅᓚᐅᖅᑐᓄᑦ. 
 
ᑖᒃᑯᐊ ᑖᒃᓯᔭᖅᑕᐅᓯᒪᓕᖅᑎᓪᓗᒋᑦ ᑮᓇᐅᔭᐃᑦ ᐃᓯᖅᐸᓪᓕᐊᔪᑦ ᐊᒻᒪᓗ ᐊᑭᓕᕆᐊᖃᖅᑐᑦ ᐋᖅᑭᒋᐊᖅᑕᐅᑎᓪᓗᒋᑦ 
ᑐᑭᖃᖅᑐᖅ ᐃᒪᓐᓇ ᑖᒃᑯᐊ ᒥᒃᓴᐅᓴᒃᑕᐅᓯᒪᓚᐅᕐᓯᒪᔪᑦ  

ᐊᑭᓕᒃᓴᓂᒍᑕᐅᓂᐊᕋᓱᒋᔭᐅᓪᓗᑎᒃ ᐊᓯᔾᔨᖅᐳᑦ 2004-ᒥᑦ ᐊᑐᕈᒫᕐᓂᐊᖅᑐᓂᑦ $13 ᒥᓕᐊᓐᖑᓚᐅᕐᓯᒪᖕᒪᑕ 
ᐊᒃᐸᖅᐹᓪᓕᖅᑎᑕᐅᓪᓗᑎᒃ ᒫᓐᓇᐅᔪᖅ $8.4 ᒥᓕᐊᓐᓄᑦ. 
 
ᑭᓯᐊᓂᓕ, ᖄᒃᑲᓐᓂᐊᒍᑦ ᑐᒃᓯᕋᐅᑎᒃᑲᓐᓂᐅᔪᑦ ᐊᑭᓕᕐᓯᔾᔪᑎᒃᓴᓄᑦ ᑮᓇᐅᔭᖅᑐᕈᑎᒃᓴᒃᑲᓐᓂᐅᔪᑦ ᐊᕐᕌᒍᒧᑦ 
ᑕᒪᑐᒧᖓ ᐊᑐᖅᑕᐅᓂᐊᖅᑐᑦ ᓴᖅᑭᑕᐅᓂᐊᖅᐳᑦ ᐃᓱᒪᒃᓴᕐᓯᐅᕈᑕᐅᓂᐊᕐᒪᑕ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 
ᑲᑎᒪᕐᔪᐊᕐᓂᖅᐳᑦ ᐱᒋᐊᓕᓵᕈᓐᓃᖅᐸᑦ. ᐃᓚᐅᖃᑕᐅᓂᐊᖅᐳᖅ ᑮᓇᐅᔭᖅᑐᕈᑎᒋᔭᕆᐊᖃᖅᑕᖏᓐᓄᑦ ᖁᓪᓕᖅ 
ᐆᒻᒪᖅᑯᑎᓕᕆᔨᑦ ᑯᐊᐳᕆᓴᖓᓐᓄᑦ ᑎᑭᓪᓗᒍ ᒪᔾᔨ 31, 2005.  
 
ᐊᒃᓱᕈᕐᓇᖅᑐᑦ  

ᐊᒃᓱᕈᕈᑎᕗᑦ ᓄᑖᖑᓪᓗᑕ ᓄᓇᑖᕐᓯᒪᓪᓗᑕ ᐊᖏᔫᖕᒪᑕ. ᓯᕗᒧᐊᒃᓯᒪᓪᓚᕆᒃᑲᓗᐊᖅᑎᓪᓗᑕ, ᑭᓯᐊᓂᓕ 
ᑐᓗᖅᑕᕐᓇᖅᑐᓂᒃ ᓵᖓᒡᖠᕐᓂᕆᔭᕗᑦ ᓄᑖᖑᓪᓗᑕ ᓄᓇᑖᕐᓯᒪᓪᓗᑕ ᓱᓕ ᐊᖏᔫᕗᑦ. 

ᓄᑖᕈᕆᐊᖃᕋᑦᑎᒍ ᐱᓕᕆᓇᓱᐊᕐᓂᕆᔭᕗᑦ ᑕᒪᒃᑯᐊ ᑲᒪᒋᔪᓐᓇᕐᓯᖁᓪᓗᒋᑦ ᐊᒃᓱᕈᕐᓇᖅᑐᑦ. 

ᕿᓄᐃᓵᕐᓂᕆᔭᕗᑦ ᐊᒻᒪᓗ ᓄᖃᐅᑎᖃᖏᓐᓂᕗᑦ ᐊᑭᓖᔪᓐᓇᕐᒪᑦ. ᓴᖅᑭᓚᐅᖅᑐᑦ ᓯᑎᐱᕆᒥ ᒥᓂᔅᑕᐅᖃᑎᒌᑦ 
ᑲᑎᒪᓂᖃᖅᑎᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓕᓴᕐᓯᓚᐅᕐᒪᑕ ᐱᔨᑦᓯᕈᑎᖏᑦ ᐋᓐᓂᐊᖅᑐᓕᕆᓂᕐᒧᑦ 
ᐅᑭᐅᖅᑕᖅᑐᒥ ᐊᔾᔨᒋᔭᐅᖏᓐᓂᖓᓂᒃ ᓂᒋᐊᓂ ᐅᑭᐅᖅᑕᖅᑐᕐᒥᐅᑦ ᐊᐅᓚᑕᐅᓂᕆᔭᖏᑕ.  

ᑲᓇᑕᐅᑉ ᒐᕙᒪᒃᑯᖏᑦ ᑮᓇᐅᔭᒃᑲᓐᓂᕐᓂᒃ ᑐᓂᓯᓚᐅᖅᑐᑦ ᐃᑲᔪᖅᑐᐃᔾᔪᑎᒋᓪᓗᒋᑦ ᐅᕙᑦᑎᓐᓄᑦ 
ᐃᓅᓕᓴᖅᑕᐅᔭᖅᑐᖅᑐᑦ ᖃᖓᑦᑕᐅᑎᒃᓴᖏᓐᓄᑦ. ᖃᓪᓗᓈᑦ ᓄᓇᖓᓐᓂᓕ ᐊᖅᑯᑎᑯᑖᖃᐅᕐᒪᑕ ᐋᓐᓂᐊᕕᖕᓄᑦ 
ᑎᑭᖅᑲᔪᓂᒃ ᐊᒻᒪᓗ ᐃᓅᓕᓴᖅᑕᐅᕕᐅᔪᓄᑦ ᖃᓂᒃᓴᕐᖢᑎᒃ. ᐅᑭᐅᖅᑕᖅᑐᒥᓕ ᖃᖓᑕᓲᒃᑯᕕᖕᓂᒃ ᐊᒻᒪᓗ 
ᒥᑦᑕᕐᕕᖕᓂᒃ ᐊᑐᖃᑦᑕᕋᑦᑕ. 

ᑕᒪᒃᑯᐊ ᑭᓇᒃᑯᑐᐃᓐᓇᐃᑦ ᐳᓛᕆᐊᖅᑐᑦ ᑕᒪᐅᖓ ᑐᒪᑐᒥᖓ ᑐᑭᓯᖃᑦᑕᖅᑐᑦ. ᑭᓯᐊᓂᓕ ᖃᐅᔨᒪᓪᓗᒋᑦ 
ᐊᑲᐅᓐᖏᓕᐅᕈᑎᐅᔪᑦ ᐋᖅᑭᒋᐊᕈᑎᓂᒃ ᓴᖅᑭᑦᑎᖃᑦᑕᖏᒻᒪᑕ. ᓄᖅᑲᐅᔾᔨᖏᓐᓂᕆᔭᖏᓐᓄᑦ ᐊᒻᒪᓗ ᑕᐃᒪᓐᖓᑦ 
ᐅᖃᐅᓯᖃᐃᓐᓇᖃᑦᑕᕐᓂᕆᔭᖏᓐᓄᑦ ᖃᓄᐃᓐᓂᕆᔭᑦᑎᓐᓂᒃ ᑐᓂᔭᐅᒃᑲᓐᓂᕈᑎᒋᓚᐅᖅᐸᕗᑦ ᑮᓇᐅᔭᒃᑲᓐᓂᕐᓂᒃ. 

ᑕᐃᒪᓐᓇᑲᓴᒃᑕᐅᖅ ᐱᓕᕆᔭᐅᔭᕆᐊᖃᓚᐅᕐᓯᒪᖕᒪᑦ ᐃᓄᒋᐊᖕᓂᐅᔪᓂᒃ ᒪᓕᒡᖢᑎᒃ 
ᑮᓇᐅᔭᖃᖅᑎᑦᑎᓂᕆᕙᓚᐅᖅᑕᖏᓐᓄᑦ. ᑕᐃᒪᓐᓇᓗ ᐃᓱᒪᓂᕆᐅᔭᔪᖅ ᐊᑐᖅᑕᐅᔪᓐᓇᖏᒻᒪᑦ ᐃᓄᑭᑦᑐᓄᑦ 
ᒐᕙᒪᐅᔪᓄᑦ, ᐱᓗᐊᖅᑐᒥᒃ ᓄᓇᕗᒧᑦ. 

ᑭᓯᐊᓂᓕ ᑭᖑᕐᖓᒍᑦ ᕿᓄᐃᓵᕐᓂᖃᓚᐅᖅᑎᓪᓗᑕ ᐱᕕᒃᓴᖃᕐᓂᑕᒫᑦ ᑲᓇᑕᐅᑉ ᒐᕙᒪᒃᑯᖏᑦ 
ᐊᓯᔾᔨᕐᓯᖁᖃᑦᑕᓚᐅᖅᐸᕗᑦ ᑮᓇᐅᔭᓂᒃ ᑐᓂᐅᖅᑲᐃᓂᕆᖃᑦᑕᖅᑕᖏᓐᓂᒃ ᓄᑖᓂᒃ ᑮᓇᐅᔭᓂᒃ ᓴᖅᑭᑕᖏᓐᓂᒃ 
ᑲᓇᑕᐅᑉ ᒐᕙᒪᒃᑯᖏᑕ ᑕᒪᒃᑯᓄᖓ ᐱᒻᒪᕆᐅᔪᓄᑦ ᐱᖁᑎᕐᔪᐊᓄᑦ ᐊᒻᒪᓗ ᒫᓐᓇᕋᑖᖑᓚᐅᖅᑐᖅ 
ᐱᖃᑕᐅᖃᑦᑕᕐᓂᐊᓕᖅᑎᓪᓗᑕ ᑲᓇᑕᐅᑉ ᒐᕙᒪᒃᑯᖏᑕ ᑖᒃᓯᔭᕈᑎᖏᓐᓂᑦ. 

ᐅᖃᖅᑎᑦᑎᔩ, ᐊᖏᓂᖅᓴᐅᔪᖅ ᐱᒻᒪᕆᐅᓂᖅᓴᐅᔪᖅ ᑭᓐᖒᒪᔭᕗᑦ ᓯᕗᒧᐊᑦᑎᐊᖁᓪᓗᒋᑦ ᐃᓚᐃᓐᓈᖅᑕᐅᖏᓪᓗᑕ 
ᑮᓇᐅᔭᓂᒃ ᐱᖃᑦᑕᖃᑕᐅᖁᓪᓗᑕ ᓄᓇᒥᐅᑕᓂᑦ. ᑕᒪᓐᓇ ᓯᕗᒧᐊᖁᓪᓗᒍ ᓂᕆᐅᒃᐳᒍᑦ ᐊᑯᓂᐅᖏᑦᑐᖅ ᓱᓕᓗᑕ 
ᑲᑎᒪᖃᑎᒋᓗᑎᒍ ᑲᓇᑕᐅᑉ ᒐᕙᒪᒃᑯᖏᑦ ᐱᔾᔪᑎᒋᓗᒍ ᓯᐊᒻᒪᒃᑎᕆᓂᖅ ᓴᖅᑭᓐᓂᐊᖅᑐᑦ ᑖᒃᑯᓇᓐᖔᕐᓗᑎᒃ. 
  
ᐊᑕᐅᑦᑎᒃᑯᓪᓗ ᒐᕙᒪᒃᑯᑦ ᐊᔭᐅᖅᑐᐃᖏᓐᓇᕐᓂᐊᖅᐳᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ ᑮᓇᐅᔭᖅᑐᕈᑎᒃᓴᒃᑲᓐᓂᕐᓂᒃ 
ᐱᓇᓱᐊᕐᓗᑎᒃ ᐊᒻᒪᓗ ᐲᔭᐃᓗᑎᒃ ᑐᓗᖅᑕᕈᑕᐅᔪᓂᒃ ᐱᕙᓪᓕᐊᑎᑦᑎᓂᕐᒧᑦ ᑮᓇᐅᔭᓕᐅᕋᓱᐊᕈᑎᑦᑎᓐᓂᒃ, 
ᐱᓗᐊᖅᑐᒥᒃ ᐃᖃᓪᓕᐊᖅᑐᓕᕆᓂᕐᒥᒃ.  

ᒫᓐᓇᕋᑖᖑᓚᐅᖅᑐᖅ ᐱᕙᓪᓕᐊᓯᒪᒻᒪᕆᓕᕐᒪᑕ ᓄᓇᒥᐅᑕᖁᑎᑦᑎᓐᓂᒃ ᕿᓂᕐᓂᖅ ᓄᓇᕗᑦ ᐃᓗᐊᓂ 
ᑕᐃᒪᐃᓐᓂᖓᓄᑦ ᓂᕆᐅᖕᓂᖃᑦᑎᐊᕐᓂᖅᓴᐅᕗᒍᑦ ᓯᕗᓂᒃᓴᒥ ᑮᓇᐅᔭᓕᐅᕈᓐᓇᕐᓯᓗᑕ 
ᐃᒻᒥᒃᑰᕐᓂᖅᓴᐅᓕᕈᓐᓇᕐᓂᐊᕋᑦᑕ ᐊᒻᒪᓗ ᑕᐃᒪᓐᖓᑦ ᓴᓐᖏᔪᒥᒃ ᓴᖅᑭᑦᑏᓐᓇᕆᐊᖃᖃᑦᑕᕋᔭᖏᓐᓇᑦᑕ ᑲᓇᑕᐅᑉ 
ᒐᕙᒪᒃᑯᖏᓐᓂᑦ ᑮᓇᐅᔭᓂᒃ ᐱᔪᒪᓪᓗᑕ. ᓂᕆᐅᖕᓂᖃᑦᑎᐊᖅᐳᒍᑦ ᑕᐃᑦᓱᒪᓂᐅᓛᖅᑐᒧᑦ. 
 
ᑭᓯᐊᓂᓕ ᑕᕝᕙᓂ ᐊᔭᐅᖅᑐᐃᖏᓐᓇᕆᐊᖃᕋᑦᑕ ᓄᖅᑲᐅᔾᔨᖏᓪᓗᑕ. ᐃᑲᔪᖅᑕᐅᔾᔪᑎᑖᕈᓐᓇᕋᑦᑕ ᑭᓯᐊᓂ 
ᐅᕙᑦᑎᓐᓂᑦ ᓄᓇᒥᐅᑕᖁᑎᑦᑎᓐᓂᑦ ᓴᓐᖏᓂᖅᑖᖅᑎᑕᐅᒍᑦᑕ ᑭᓯᐊᓂ ᑲᓇᑕᐅᑉ ᐊᒡᒍᖅᑐᕐᓯᒪᓂᖏᑕ 
ᒐᕙᒪᖏᑎᑐᑦ. ᑕᐃᒪᓕ ᑕᐃᒪᐃᑦᑐᓂᒃ ᓴᓐᖏᓂᕐᓂᒃ ᐱᔪᓐᓇᖁᓪᓗᑕ ᐱᓕᕆᐊᒃᓴᓂᒃ ᐊᐅᓚᑦᑎᓂᕐᒥᒃ 
ᐊᖏᖃᑎᒌᖃᑎᒋᔭᕆᐊᖃᕋᑦᑎᒍ ᑲᓇᑕᐅᑉ ᒐᕙᒪᒃᑯᖏᑦ. 
 
ᑕᐃᔅᓱᒪᓂ ᓴᖅᑭᑕᐅᑎᓪᓗᒍ ᐅᑭᐅᖅᑕᖅᑐᒥ ᐅᐸᓗᖓᐃᔭᐅᑎᓄᑦ ᐊᐅᓚᔾᔭᐃᒋᐊᕈᑕᐅᔪᖅ ᑎᓯᐱᕆ 2004-
ᖑᑎᓪᓗᒍ ᑲᓇᑕᐅᑉ ᐊᖓᔪᖅᑳᒻᒪᕆᖓ ᓇᓗᓇᐃᕐᓯᓚᐅᕐᓯᒪᖕᒪᑦ ᐃᑲᔪᖅᑐᐃᒐᔭᕐᓂᖓᓂᒃ ᓯᕗᓕᖅᑎᑦᑕ 
ᐱᓕᕆᓇᓱᐊᖅᑕᖏᓐᓂᒃ ᓯᕗᒧᐊᒃᑎᑕᐅᖁᓪᓗᒍ ᑕᒪᓐᓇ ᐱᒻᒪᕆᐅᔪᖅ ᐃᖏᕐᕋᓂᐅᔪᖅ. 
 
ᖃᐅᔨᒪᓕᕇᖅᐳᒍᑦ ᐱᔭᕆᐊᑐᓂᕆᓂᐊᖅᑕᖓ ᐊᖏᖃᑎᒌᒐᓱᐊᖅᑎᓪᓗᑕ ᐃᑲᔪᖅᑐᐃᓪᓚᕆᒃᑐᒥᒃ ᓄᓇᕗᒥᐅᓄᑦ. 
ᑭᓯᐊᓂᓕ, ᐅᖃᖅᑎᑦᑎᔩ, ᑖᓐᓇ ᐊᖏᖅᐸᕗᑦ ᐊᒃᓱᕈᕐᓇᖅᑐᖅ ᐱᔾᔪᑎᒋᓪᓗᒍ ᓄᖅᑲᐅᑎᖏᓪᓗᒍ 
ᐱᓕᕆᖏᒃᑯᑦᑎᒍ ᐱᒻᒪᕆᐅᖏᓐᓂᖅᓴᐅᑎᑕᐅᒐᔭᕋᑦᑕ ᑕᑎᖃᕐᓂᑦᑎᓐᓄᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᑮᓇᐅᔭᖅᑖᖅᑎᑕᐅᓂᕐᒧᑦ. 
 
ᑕᕝᕙ ᑖᓐᓇ ᐊᑕᐅᓯᖅ ᐊᖏᓂᖅᐹᖑᔪᖅ ᐊᒃᓱᕈᕈᑎᒋᔭᕗᑦ. ᑐᓐᖓᕕᐅᓪᓗᓂᓗ ᐋᖅᑭᒃᓱᐃᓂᕐᒧᑦ ᐊᒻᒪᓗ 
ᐱᓕᕆᐊᖃᕐᓂᕐᒧᑦ ᐃᓅᓕᕆᓂᕐᒧᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᓪᓗ ᐊᔾᔨᒌᖏᓐᓂᖃᖅᑐᖃᕐᒪᑦ ᓄᓇᓕᑦᑕ 
ᐃᓗᐊᓂ, ᐃᒡᓗᓕᕆᓂᒃᑰᖅᐸᑦ, ᐋᓐᓂᐊᖃᕐᓇᖏᑦᑐᓕᕆᓂᒃᑰᖅᐸᑦ ᐅᕝᕙᓘᓐᓃᑦ 
ᐃᓕᓐᓂᐊᕐᓂᓕᕆᓂᒃᑰᕋᓗᐊᖅᐸᑦ. 
 
ᐱᓕᕆᔪᓐᓇᑦᑎᐊᕐᖢᑕ ᐊᔪᖏᓪᓗᑕ ᑭᓇᒃᑯᑐᐃᓐᓇᐅᒐᑦᑕ. ᐅᓄᕐᓂᖅᓴᐅᓪᓗᑕ ᐃᓅᓪᓗᑕ ᑭᓯᐊᓕ 
ᐃᓚᖃᐅᑦᑎᐊᖅᑎᑕᐅᕗᒍᑦ ᑲᓇᑕᒥᐅᑕᐅᔪᓂᒃ ᐊᔾᔨᒌᖏᑦᑐᓂᒃ ᐊᒻᒪᓗ ᓄᓇᖅᑲᑎᒋᓐᖏᑕᑦᑎᓐᓂᒃ 
ᓄᓇᒋᔭᑦᑎᓐᓂᒃ ᑲᔾᔮᕐᓴᖅᑐᓂᒃ 
 
ᑕᐃᒪᓕ ᐊᐅᓚᑦᑎᔪᓐᓇᕐᓯᒍᑦᑕ ᐱᓕᕆᐊᒃᓴᑦᑎᓐᓂᒃ ᑲᓇᑕᒥ ᓄᓇᕐᔪᐊᕆᔭᑦᑎᓐᓂ, ᓇᓗᓇᐃᕐᓯᔭᕆᐊᖃᕋᑦᑕ 
ᐱᓕᕆᔪᓐᓇᕐᓂᕆᔭᑦᑎᓐᓂᒃ ᓄᓇᕗᒥᐅᑕᐅᓗᑕ ᐊᒻᒪᓗ ᐱᓂᐊᕐᓂᑦᑎᓐᓄᑦ ᓵᑕᒃᓴᐅᑦᑎᐊᕐᓗᑕ. ᐅᖃᖅᑎᑦᓯᔩ, ᑖᓐᓇ 
ᖁᕝᕙᓯᒃᑐᖅ ᓵᑕᒃᓴᐅᓂᐅᔪᖅ ᐅᖃᖅᑎᑦᑎᔩ ᓇᓗᓇᐃᖅᑕᐅᓯᒪᕗᑦ ᐃᓗᐊᓂ ᑮᓇᐅᔭᓕᕆᓐᓇᕐᒧᑦ ᐸᕐᓇᐅᑕᐅᔪᑦ, 
ᑖᒃᑯᐊ ᓇᓗᓇᐃᕐᓂᐊᓕᖅᑕᒃᑲ ᒫᓐᓇ. 
 
ᐸᕐᓇᐅᑎᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ 2005-06 
 
ᐊᕐᕌᒍᑕᒫᑦ ᐊᑐᕈᒫᕐᓂᐊᖅᑐᑦ ᐊᐅᓚᓂᖏᑦ ᐊᖅᑯᑎᒋᓪᓗᒋᑦ ᒐᕙᒪᒃᑯᑦ ᑐᓂᐅᖅᑲᐃᖃᑦᑕᖅᐳᑦ 
ᐊᑐᐃᓐᓇᖁᑎᖏᓐᓂᒃ ᑮᓇᐅᔭᓂᒃ ᐱᓕᕆᔾᔪᑎᒃᓴᓄᑦ ᐊᒻᒪᓗ ᐋᖅᑭᒃᓱᐃᖃᑦᑕᖅᑐᑦ ᐃᓗᐃᑦᑑᓈᕐᓯᒪᓪᓗᒍ ᐊᕐᕌᒍᒧᑦ 
ᐸᕐᓇᐅᑕᐅᔪᑦ. ᑐᕌᒐᒃᓴᖏᓪᓕ ᑕᒪᑐᒪ ᐊᐅᓚᓂᐅᔫᑦ ᓇᓗᓇᐃᕐᓯᔪᓐᓇᕐᓯᖁᓪᓗᒋᑦ ᐊᒻᒪᓗ ᐊᑐᕈᓐᓇᕐᓯᖁᓪᓗᒋᑦ 
ᑮᓇᐅᔭᖁᑎᖏᓐᓂᒃ ᐊᐅᓚᑦᑎᔾᔪᑎᑦᑎᐊᕙᐅᓂᖅᐹᒃᑯᑦ ᐱᓇᓱᐊᖅᐸᓪᓕᐊᔭᐅᓂᐊᕐᒪᑕ ᓯᕗᓪᓕᐅᑎᔭᐅᔪᒃᓴᑦ. 
 
ᑕᐃᒪᓐᖓᑦ 1999-ᒥᓂᑦ ᓄᓇᕗᑦ ᒐᕙᒪᒃᑯᖏᑦ ᐅᖓᓕᕇᒃᑕᖅᑐᒃᑯᑦ ᐅᔾᔨᕐᓱᑦᑎᐊᕐᓯᒪᓪᓗᑎᒃ 
ᐊᐅᓚᑦᓯᓂᖃᓕᓚᐅᕐᒪᑕ ᑮᓇᐅᔭᖁᑎᖏᓐᓂᒃ ᑕᐃᒪᐃᒻᒪᑦ ᐊᑭᓕᒃᓴᓂᒃ ᐊᖏᔪᓂᒃ ᓄᐊᑦᑎᖏᔾᔪᑎᒋᕙᕗᑦ 
ᐅᕝᕙᓘᓐᓃᑦ ᐅᓄᕐᓯᒋᐊᕈᑎᒋᓚᐅᓐᖏᑕᖓ ᐊᑭᓕᒃᓴᓂᒍᑎᒃᓴᐃᑦ ᐊᒻᒪᓗ ᐊᖏᕈᑕᐅᓯᒪᔪᓄᑦ ᐊᑭᓕᒃᓴᓄᑦ 
ᐅᓄᕐᓯᒋᐊᕈᑕᐅᓚᐅᖏᑦᑐᑦ. 

ᐅᖃᖅᑎᑦᑎᔩ, ᖁᕕᐊᓱᒃᑐᖓ ᐅᓂᒃᑳᕆᐊᒃᓴᖅ 2005-ᒥ ᐊᑐᕈᒫᖅᑐᑦ ᐃᒡᓗᒌᓕᖅᑎᑦᑎᐊᕐᓯᒪᓂᐊᕐᒪᑕ.  
 
ᐱᖃᓯᐅᔾᔭᐅᓚᐅᖅᑎᓪᓗᒋᑦ ᒥᒃᓴᐅᓴᒃᑕᐅᓚᐅᕐᓯᒪᔪᑦ ᐊᑐᕈᒫᖅᑐᑦ ᐃᓱᓕᔾᔪᔭᐅᓚᐅᖅᑐᑦ ᐊᑭᑐᔪᓄᑦ ᐱᓕᕆᐊᒃᓴᓄᑦ 
$27 ᒥᓕᐊᓐ ᐊᒻᒪᓗ ᓇᐅᑦᑎᐅᒪᑎᑦᑎᓪᓗᑎᒃ $60 ᒥᓕᐊᓐᓂᒃ, ᒫᓐᓇᐅᔪᖅ ᒥᒃᓴᐅᓴᒃᓯᒪᓕᖅᐳᒍᑦ 
ᐊᒥᐊᒃᑯᖃᕐᓂᐊᕋᓱᒋᓪᓗᑕ ᖃᓂᒋᔭᖓᓂ $3.6 ᒥᓕᐊᓐ ᐊᕐᕌᒍᐊᓄᑦ 2005-06. 
 
ᐃᓚᒋᔮ ᑖᒃᑯᓇᓃᑦᑐᑦ ᓄᐊᑦᑎᐅᒪᑎᑕᑦ ᓴᓂᕐᕙᒃᑕᐅᓯᒪᕗᑦ ᐊᑭᓕᐅᑎᒃᓴᒫᖑᓪᓗᑎᒃ ᐊᑭᑦᑐᕆᐊᕈᑎᖏᓐᓄᑦ 
ᒐᕙᒪᒃᑯᓐᓄᑦ ᐊᒃᑐᐊᓂᖃᖅᑐᑦ ᐆᒻᒪᖅᑯᑎᓄᑦ. 
 
ᕖᕝᕗᐊᕆ 28-ᖑᑎᓪᓗᒍ ᒥᓂᔅᑕ ᐲᑯᓗ ᑐᓴᖅᑎᑦᑎᓂᐊᖅᑐᒍᒃ ᐆᒻᒪᖅᑯᑎᑦ ᐊᑭᑦᑐᕆᐊᕈᑎᒋᓂᐊᖅᑕᖏᓐᓂᒃ 
ᑐᓂᔭᐅᓂᐊᖅᑐᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᑦ ᑯᐊᐳᕆᓴᖏᓐᓄᑦ ᐊᒻᒪᓗ ᐊᓯᔾᔨᖅᑕᐅᔾᔪᑎᒋᓂᐊᖅᑕᖏᓐᓂᒃ 
ᓄᓇᕗᒥ ᐆᒻᒪᖅᑯᑎᓄᑦ ᐃᑲᔫᓯᐊᕐᓂᕐᒧᑦ ᐱᓕᕆᐊᖑᔪᖅ. ᑭᖑᓪᓕᖅᐹᒥ ᐅᓂᒃᑳᓕᐊᖑᔪᖅ ᐆᒻᒪᖅᑯᑎᑦ ᐊᑭᖏᓐᓄᑦ 
ᕿᒥᕐᕈᔨᑦ ᑲᑎᒪᔨᖏᓐᓂᑦ ᐊᑐᐃᓐᓇᕈᖅᑕᐅᓂᐊᕐᒥᔪᖅ. 
 
ᑕᐃᑲᓂ ᑐᓂᓯᓛᖅᑐᖓ ᐃᓗᓕᖏᓐᓂᒃ ᐊᒃᑐᐃᓂᕆᔭᖏᑕ ᐊᓯᔾᔨᕐᓯᔾᔪᑕᐅᓂᐊᖅᑐᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ 
ᐊᒻᒪᓗ ᐋᖅᑭᐅᒪᔾᔪᑎᖏᓐᓄᑦ ᐊᑭᓕᖅᓱᕈᑎᖏᓐᓄᑦ, ᐱᖃᓯᐅᑎᓪᓗᒋᑦ ᐃᑲᔪᕐᓯᔾᔪᑎᐅᔪᑦ ᐊᑐᖅᑎᐅᔪᓄᑦ. $15 
ᒥᓕᐊᓐᓂᒃ ᐊᑐᕆᐊᖃᕋᔭᖅᑐᑦ ᐃᓗᐊᓃᑉᐳᑦ ᐊᕐᕌᒍᒧᑦ ᑮᓇᐅᔭᓕᕆᓐᓇᒧᑦ ᐋᖅᑭᒃᓱᕐᓯᒪᓂᖏᓐᓄᑦ 
ᐸᕐᓇᐅᑎᒋᔭᑦᑎᓐᓂ ᐊᑭᓕᕐᓂᐊᖅᑕᖏᑦ ᒐᕙᒪᒃᑯᑦ ᑕᒪᑐᒧᖓ ᐊᓯᔾᔨᕐᓂᐅᔪᒧᑦ, ᐱᖃᐅᓯᑎᓪᓗᒋᑦ ᓇᐅᒃᑯᑐᐃᓐᓇᖅ 
ᑮᓇᐅᔭᑎᒍᑦ ᐃᑲᔫᓯᐊᖑᑐᐃᓐᓇᕆᐊᖃᕋᔭᖅᑐᑦ ᑯᐊᐳᕆᓴᐅᔪᒧᑦ ᐊᕐᕌᒍᒥ 2005-06.  
 
ᐅᖃᖅᑎᑦᑎᔩ, ᑐᕌᒐᓪᓗᐊᑕᕆᔭᐅᔪᖅ ᐅᑯᓄᖓ ᒐᕙᒪᐅᔪᓄᑦ ᐃᑯᒻᒪᖅᑯᑎᓄᑦ ᐆᒻᒪᖅᑯᑎᑦ ᐊᑐᐃᓐᓇᐅᖁᓪᓗᒍ 
ᓄᓇᕗᒥᐅᑕᐅᔪᓄᑦ ᐊᑭᑐᓗᐊᖏᓐᓂᖅᐹᕆᔪᓐᓇᖅᑕᖓᒍᑦ. ᐊᒻᒪᓗ ᐱᒻᒪᕆᐅᕗᖅ ᐃᓱᒪᓕᐅᕆᐊᖃᕋᑦᑕ 
ᓯᕗᒧᐊᒍᑕᐅᓂᐊᖅᑐᒧᑦ ᑮᓇᐅᔭᓄᑦ ᐊᔪᕐᓴᖏᓐᓂᖅᓴᐅᓕᖁᓪᓗᒋᑦ ᖁᓪᓕᖅ ᐆᒻᒪᖅᑯᑎᓕᕆᔨᑦ ᑯᐊᐳᕆᓴᖓᑦ. 
 
ᐊᑯᓐᓂᖅᓱᕐᑐᒃᑯᑦ ᓂᕆᐅᒃᐳᒍᑦ ᐊᖑᒻᒪᑎᓂᐊᕋᓱᒋᓪᓗᑎᒍ ᐊᐅᓚᔾᔪᑎᑦᑎᓐᓄᑦ ᐊᑐᕆᐊᖃᖅᑕᓕᒫᕗᑦ ᐊᒻᒪᓗ 
ᐊᑭᑐᕐᓚᒃᑐᓂᒃ ᐊᑭᑐᔪᖅᑐᕈᑎᓄᑦ ᐊᑭᓕᕐᓱᐃᔾᔪᑎᓄᑦ ᐱᓕᕆᐊᖃᕐᓗᑕ ᒪᓕᓯᓐᓈᕐᓗᒋᑦ ᐊᑐᓗᐊᖅᑕᐃᓕᒪᓂᖅ 
ᐃᒡᓗᒌᑦᑎᐊᖁᓪᓗᒋᑦ ᑮᓇᐅᔭᐃᑦ ᐊᑐᕈᒫᖅᑐᑦ ᐊᒻᒪᓗ ᐊᑭᓕᖅᓱᐃᔾᔪᑎᐅᔪᑦ. 
 
ᖃᐅᔨᒪᕗᒍᑦ, ᑭᓯᐊᓂᓕ, ᑖᒃᑯᐊ ᑮᓇᐅᔭᖅᑐᕈᑎᒃᓴᓄᑦ ᐊᑭᓕᒃᓴᐅᔪᑦ ᓴᖅᑭᑐᐃᓐᓇᕆᐊᖃᕐᒪᑕ ᓂᕆᐅᓇᖏᑦᑐᓂᑦ 
ᓲᕐᓗ ᓱᒃᑲᐃᓕᒋᐊᖅᐸᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᐱᓕᕆᐊᖑᔪᖅ. ᑕᐃᒪᐃᓕᒃᐸᑦ ᐊᑕᐅᑦᑎᒃᑯᑦ 
ᐊᒃᐸᕐᓯᒋᐊᕋᔭᕐᒪᑦ ᑮᓇᐅᔭᓂᒃ ᐃᓯᖅᐸᓪᓕᐊᔪᓂᒃ ᐊᒻᒪᓗ ᐊᑭᓕᖅᓱᕆᐊᖃᖅᑕᕗᑦ ᐊᖏᓂᖅᓴᐅᓕᕐᓗᑎᒃ. 
 
ᒫᓐᓇᐅᔪᖅ ᖃᓂᒋᔭᖓᓂ $53.5 ᒥᓕᐊᓐᖏᓐᓃᓕᖅᐳᑦ ᐊᑐᖅᑐᐊᕈᓐᓇᖅᑕᑦᑕ ᑭᒡᓕᖓᓂᑦ $200 ᒥᓕᐊᓐᓂᑦ. 
ᐅᓪᓗᒥᒧᑦ ᑎᑭᓪᓗᒍ $141 ᒥᓕᐊᓐ ᐊᑐᖅᑕᐅᓯᒪᓕᖅᐳᑦ ᐊᖏᖅᑕᐅᓯᒪᔪᓄᑦ ᐊᑭᓕᒃᓴᓂᒍᓐᓇᐅᑎᓄᑦ ᓄᓇᕗᒥ 
ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖓᓐᓄᑦ ᐊᒻᒪᓗ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕆᓴᖓᓐᓄᑦ. ᐃᓘᓐᓇᑲᓴᖏᑦ 
ᑖᒃᑯᐊ ᐊᖏᐅᑕᐅᓯᒪᔪᑦ ᐊᑭᓕᒃᓴᐅᔪᑦ ᓴᖅᑭᑕᐅᓚᐅᕐᓯᒪᔪᑦ ᓄᓇᕗᑦ ᐊᕕᓚᐅᖅᑎᓐᓇᒍ ᓱᓕ. ᐊᑭᓕᕐᓴᖃᕐᒥᔪᒍᑦ 
$5.5 ᒥᓕᐊᓐᓂᒃ ᐃᒡᓗᒧᑦ ᓇᖕᒥᓂᖅᑖᕈᑎᓄᑦ ᓯᕗᒧᑦ ᑎᑎᕋᕐᕕᖓᑦᑕ ᐃᒡᓗᖁᑎᖓᓐᓂᒃ ᐃᖃᓗᓃᑦᑐᒧᑦ. 
 
ᐊᐃᕙᐅᑎᓕᐅᕈᓐᓇᕋᓗᐊᖅᐳᒍᑦ ᐊᑐᖅᑐᐊᕈᒪᓗᑕ ᑮᓇᐅᔭᓂᒃ ᐊᑭᑐᔪᖅᑐᕈᑎᓄᑦ ᐊᑭᓕᐅᑕᐅᒐᔭᖅᑐᓂᒃ ᑕᒪᒃᑯᐊ 
ᐋᖅᑭᒃᓱᖅᑕᐅᒃᐸᑕ ᐃᑲᔫᑎᖃᕐᓂᐊᖅᐸᑕ ᓯᕗᓂᒃᓴᑦᑎᓐᓂ ᐊᕐᕌᒍᓄᑦ ᐊᑭᓕᖅᑕᐅᖁᓪᓗᒋᑦ ᐊᒻᒪᓗ ᐊᓯᖏᑦ 
ᐊᑭᓕᕆᐊᖃᖅᑐᑦ ᑕᐃᒪᓐᓇ ᐱᖅᑯᓯᖃᖅᑎᓪᓗᑕ ᑮᓇᐅᔭᓂᒃ ᐊᑭᓕᖅᓱᐃᔾᔪᑎᓂᒃ. 
ᐃᓱᒪᒃᓴᕐᓯᐅᕈᑎᒋᓚᐅᖏᓐᓇᑦᑎᒍ ᐱᒻᒪᕆᐅᔪᒃᑯᑦ ᑕᐃᒪᓐᓇᐃᑦᑐᒥᒃ ᐱᐅᓯᖃᕐᓂᐅᔪᖅ ᒫᓐᓇᐅᔪᖅ 
ᐱᓕᕆᐊᖃᖅᑎᓪᓗᑕ. 
 
ᓱᓕ ᓂᕆᐅᒍᒪᑦᑎᐊᖅᑯᒍᑦ ᐊᑐᖅᑐᐊᕈᓐᓇᖅᑕᑦᑎᓐᓄᑦ ᐱᔪᓐᓇᐅᑎᕗᑦ $200 ᒥᓕᐊᓐᖑᔪᑦ ᓄᓇᕗᒥᐅᓄᑦ 
ᑐᓂᔭᐅᓯᒪᔪᑦ ᐃᓗᐊᓂ ᑲᓇᑕᐅᑉ ᒐᕙᒪᒃᑯᖏᑕ ᓄᓇᕗᒧᑦ ᐱᖁᔭᕐᔪᐊᖓᓐᓄᑦ ᓈᒻᒪᑦᑎᐊᖁᓇᕐᓂᐊᖅᐳᑦ 
ᐊᑭᓕᕐᓱᐃᓇᓱᐊᖅᑎᓪᓗᑕ ᐊᑭᓕᖅᓱᕆᐊᖃᖅᑐᓂᒃ ᐊᑯᓐᓂᖅᓱᖅᑐᒃᑯᑦ ᐊᑐᖅᑎᓪᓗᑕ. 

ᐅᔾᔨᕐᓱᑦᑎᐊᕐᓗᑕ ᑮᓇᐅᔭᓂᒃ ᐊᐅᓚᑦᓯᔨᐅᑎᓪᓗᑕ, ᐅᖃᖅᑎᑦᑎᔩ, ᐊᑐᕈᒪᖏᓐᓇᑦᑕ ᐊᑭᓕᕐᓴᕐᔪᐊᖃᓕᕐᓂᕐᒥᒃ 
ᐊᒻᒪᓗ ᐊᑭᓕᒃᓴᕗᑦ ᐊᑭᑐᔪᐊᓗᖕᒥᒃ ᐱᔨᑦᓯᖅᑕᐅᔾᔪᑎᖃᖁᓇᒋᑦ. 
 
ᑮᑮᓇᓇᐅᐅᔭᔭᐃᐃᑦᑦ  ᐃᐃᓯᓯᖅᖅᐸᐸᓪᓪᓕᓕᐊᐊᔪᔪᑦᑦ  22000055--0066--ᒧᒧᑦᑦ  
 
ᐊᕐᕌᒍᒧᑦ ᐊᒡᒋᖅᑐᒧᑦ ᑮᓇᐅᔭᐃᑦ ᐃᓯᖅᐸᓪᓕᐊᓂᐊᕋᓱᒋᔭᐅᔪᑦ ᒥᒃᓴᐅᓴᒃᑕᐅᓯᒪᕗᑦ $972.4 
ᒥᓕᐊᓐᖑᓂᐊᕋᓱᒋᔭᐅᓪᓗᑎᒃ. ᑖᒃᑯᐊ ᑭᒡᒐᖅᑐᐃᕗᑦ 5.4 ᐳᓴᓐᒥᒃ ᐊᑭᑦᑐᕆᐊᕈᑎᓂᒃ ᑕᐃᑦᓱᒪᓐᖓᓂᑦ 2004-05-
ᒥᑦ ᐋᖅᑭᒋᐊᖅᑕᐅᓯᒪᔪᑦ ᑮᓇᐅᔭᐃᑦ ᐃᓯᖅᐸᓪᓕᐊᓂᐊᕋᓱᒋᔭᔪᑦ ᒥᒃᓴᐅᓴᒃᑕᐅᓯᒪᓂᖏᓐᓂᑦ. 
 
ᐅᖃᖅᑎᑦᑎᔩ, ᑖᓐᓇ ᐊᑭᑦᑐᕆᐊᕈᑕᐅᔪᖅ ᐱᔾᔪᑎᖃᓪᓗᐊᑕᖅᐳᖅ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑐᓂᔭᐅᓂᑯᓂᑦ. 
ᓂᕆᐅᒃᐳᒍᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑮᓇᐅᔭᖃᖅᑎᑕᐅᓂᕐᒧᑦ ᒪᓕᒐᖏᑦ ᑐᓂᓯᔾᔪᑕᐅᓂᐊᕐᓂᖏᓐᓂᒃ 
ᖄᒃᑲᓐᓂᐊᒍᑦ $27.3 ᒥᓕᐊᓐᓂᒃ ᐊᒻᒪᓗ ᐊᓯᖏᑎᒍᑦ ᑮᓇᐅᔭᓂᒃ ᐊᐅᓪᓛᖅᑎᑦᓯᓗᑎᒃ ᓴᖅᑭᓯᒪᔪᓂᑦ 
ᓯᑎᐱᕆᐅᑎᓪᓗᒍ ᒥᓂᔅᑕᐅᖃᑎᒌᑦ ᑲᑎᒪᓂᖃᓚᐅᖅᑎᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᐊᑭᑦᑐᕆᐊᖅᑕᐅᓪᓗᑎᒃ ᖃᓂᒋᔭᖓᓄᑦ $15.5 ᒥᓕᐊᓐ. ᑲᑎᑕᐃᓐᓇᕆᓪᓗᒋᑦ ᓂᕆᐅᒃᐳᒍᑦ ᐱᑎᑕᐅᓂᐊᕋᓱᒋᓪᓗᑕ 
ᖄᒃᑲᓐᓂᐊᒍᑦ $42.8 ᒥᓕᐊᓐᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ ᐊᐅᓪᓛᖅᑎᕆᓂᖏᑎᒍᑦ ᐊᕐᕋᒍᒥ 
ᑮᓇᐅᔭᓕᓐᓇᐅᓛᖅᑐᒥ ᐊᒡᒋᖅᑐᒥ 
 
ᓇᖕᒥᓂᖅ ᑮᓇᐅᔭᓕᐊᕗᑦ ᐃᓯᖅᐸᓪᓕᐊᓂᐊᖅᑐᑦ ᓂᕆᐅᒋᔭᐅᕗᑦ ᐅᓄᕐᓯᒋᐊᕐᓂᐊᕋᓱᒋᔭᐅᓪᓗᑎᒃ 2005-06-ᒥ. 
ᐊᑭᑦᑐᕆᐊᕈᑎᖏᑦ ᑮᓇᐅᔾᔭᓵᓄᑦ ᑖᒃᓯᔭᕈᑕᐅᔪᓄᑦ ᐊᒻᒪᓗ ᐊᓯᖏᓐᓄᑦ ᑖᒃᓯᔭᕈᑕᐅᔪᓄᑦ ᐊᒻᒪᓗ ᐊᑭᓕᕆᐊᓕᐅᔪᓂᑦ 
ᐱᔭᐅᓂᐊᕐᓱᒋᔭᐅᕗᑦ $81.5 ᒥᓕᐊᓐ ᐃᓗᐊᓄᑦ ᑮᓇᐅᔭᓕᐊᑦᑕ. ᑖᒃᑯᐊ ᑭᒡᒐᖅᑐᐃᕗᑦ ᐊᑭᑦᑐᕆᐊᕈᑎᓂᒃ ᖃᓂᒋᔭᖓᓂ 
$7.2 ᒥᓕᐊᓐᓂᒃ ᖁᕝᕙᓯᖕᓂᖅᓴᐅᓪᓗᑎᒃ ᑮᓇᐅᔭᖅᑖᕐᕕᐅᔪᓂᑦ ᐱᔭᐅᒪᐅᕐᓯᒪᔪᑦ ᐊᕐᕌᓂᐅᔪᖅ, ᐊᑭᑦᑐᕆᐊᕐᓯᒪᓇᑎᒃ 
ᑖᒃᓯᔭᕈᑎᑦ ᐊᑭᖏᑦ. ᐅᖃᖅᑎᑦᑎᔩ, ᑖᒃᓯᔭᕈᑎᕗᑦ ᓱᓕ ᐊᑭᑭᓐᓂᖅᐹᑦᑎᐊᖑᕗ ᑲᓇᑕᐅᑉ ᐃᓗᐊᓂ. 
 
ᑲᓇᑕᐅᑉ ᒐᕙᒪᒃᑯᖏᑦ ᑐᓴᖅᑎᑦᑎᓚᐅᕐᒪᑕ ᑐᓂᓯᓂᐊᕐᓂᖏᓐᓂᒃ $40 ᒥᓕᐊᓐᑲᓐᓂᕐᓂᒃ ᑮᓇᐅᔭᖅᑐᕈᑎᒃᓴᖏᓐᓂᒃ 
ᓄᓇᕗᑦ ᐊᕐᕌᒍᑦ ᐱᖓᓱᑦ ᐃᓗᐊᓂ. ᑖᒃᑯᓄᖓ ᐱᔪᓐᓇᕐᓂᖅᓴᐅᓂᐊᓕᖅᐳᒍᑦ ᐃᑲᔪᕈᓐᓇᕐᓂᕐᓴᕆᓗᑎᒍ 
ᑐᕌᒐᕆᓇᓱᐊᖅᑕᕗᑦ ᐅᑭᐅᖅᑕᖅᑐᒥ ᐅᐸᓗᖓᐃᔭᐅᑎᑦ ᓯᕕᑭᒃᑑᒐᓗᐊᒃᑯᑦ. ᑖᒃᑯᐊᓗ ᑮᓇᐅᔭᐃᑦ ᓱᓕ 
ᐱᖃᓯᐅᔾᔭᐅᓯᒪᖏᑦᑐᑦ ᑮᓇᐅᔭᖅᑐᕈᑎᒃᓴᑦᑕ ᐋᖅᑭᒃᓱᕐᓯᒪᓂᕆᓂᐊᖅᑕᖓᓄᑦ ᐊᕐᕌᒍᒧᑦ. 
 
ᐅᓄᕐᓂᖅᓴᐅᔪᑦ ᑮᓇᐅᔭᐃᑦ ᐱᓂᐊᖅᑕᕗᑦ ᓱᓕ ᑲᓇᑕᐅᑉ ᒐᕙᒪᒃᑯᓐᓂᓐᖔᕐᓯᒪᕗᑦ ᐊᐅᓪᓛᖅᑎᑦᑎᓂᒃᑯᑦ ᐱᓕᕆᐊᒃᓴᓄᑦ. 
ᑮᓇᐅᔭᐃᑦ ᐱᖃᑦᑕᖅᑕᕗᑦ ᒪᓕᒐᖏᑎᒍᑦ ᐊᖏᖃᑎᒌᒍᑕᐅᓯᒪᓪᓗᑎᒃ ᓄᓇᕗᒧᑦ ᐊᒻᒪᓗ ᑲᓇᑕᒧᑦ ᐃᓱᓕᓚᐅᕆᓪᓗᓂᓗ 
ᒪᔾᔨ 31, 2004. ᑎᑭᓕᖅᑎᓪᓗᒍ ᐊᒃᑑᕙᒥ ᑲᑎᒪᓂᕆᔭᐅᔪᖅ ᒥᓂᔅᑕᐅᖃᑎᒌᓄᑦ ᐊᖏᖃᑎᒌᒐᓱᐊᕈᓐᓇᓚᐅᖅᐳᒍᑦ 
ᐋᔩᕈᑎᖃᕐᖢᑕ ᐊᑭᑦᑐᕆᐊᖅᑕᐅᖁᓪᓗᒋᑦ ᐊᐅᓚᔾᔪᑎᓄᑦ ᑮᓇᐅᔭᐃᑦ ᐱᖃᑦᑕᖅᑕᕗᑦ ᑕᐃᒃᑯᓇᓐᖓᑦ ᐱᒻᒪᕆᔪᓂᑦ 
ᐱᕕᒋᕙᒃᑕᑦᑎᓐᓂᑦ. 
 
ᑕᐃᑦᓱᒪᓂ ᒥᓂᔅᑕᐅᖃᑎᒌᑦ ᑲᑎᒪᓂᖃᖅᑎᓪᓗᒋᑦ ᐊᒃᑑᕙᐅᑎᓪᓗᒍ, ᑲᓇᑕᐅᑉ ᒐᕙᒪᒃᑯᖏᑦ ᑐᓴᖅᑎᑦᑎᓚᐅᕐᓯᒪᕗᑦ 
ᓄᑖᓂᒃ ᐱᓕᕆᔾᔪᑎᒃᓴᓄ ᐋᖅᑭᒃᓯᒪᓂᐅᒐᔭᖅᑐᒥᒃ ᐃᒡᓗᒌᓕᖅᑎᑕᐅᓂᖏᓐᓄᑦ ᐊᒻᒪᓗ ᓄᓇᕗᑦ 
ᑮᓇᐅᔭᖃᖅᑎᑕᐅᓂᖏᑕ ᒪᓕᒐᖏᓐᓄᑦ.  
 
ᓄᑖᑦ ᐱᓕᕆᐊᒃᓴᓄᑦ ᐋᖅᑭᒃᓯᒪᓂᐅᔪᑦ ᓴᖅᑭᑦᑎᓚᐅᖅᐳᖅ ᑭᒡᓕᓕᐊᕆᔭᐅᓯᒪᔪᑦ ᑐᓐᖓᕕᒋᓂᐊᖅᑕᖓᓂᒃ 
ᑮᓇᐅᔭᖃᖅᑎᑕᐅᓂᕐᒧᑦ ᒪᓕᒐᖏᓐᓄᑦ ᐋᖅᑭᒃᓯᒪᓂᐅᔪᒧᑦ 2004-05-ᒧᑦ ᐊᒻᒪᓗ 2005-06-ᒧᑦ ᐊᒻᒪᓗ 
ᐋᖅᑭᒃᓯᓯᒪᓪᓗᑎᒃ ᖁᕝᕙᕆᐊᕈᑎᒃᓴᖓᓂᒃ 3.5 ᐳᓴᓐᒥᒃ ᑭᒡᓕᓕᐊᕆᔭᐅᓯᒪᔪᒧᑦ ᑭᖑᕐᖓᒍᑦ 2005-06. 
 
ᐊᑕᐅᑦᑎᒃᑯᓪᓗ ᑲᓇᑕᐅᑉ ᒐᕙᒪᒃᑯᖏᑦ ᑐᓴᖅᑎᑦᑎᓚᐅᕆᕗᑦ ᖃᐅᔨᒪᔪᒻᒪᕆᐅᔪᓂᒃ ᑲᑎᒪᔨᓂᒃ 
ᓴᖅᑭᑎᑦᑎᓂᐊᕐᓂᖏᓐᓂᒃ ᕿᒥᕐᕈᓇᖕᓂᐊᖅᑐᓂᒃ ᑲᓇᑕᐅᑉ ᒐᕙᒪᒃᑯᖏᑕ ᑮᓇᐅᔭᖃᖅᑎᑦᑎᓂᖏᑕ 
ᐋᖅᑭᒃᓯᒪᓂᕆᔭᖏᓐᓄᑦ ᐊᒻᒪᓗ ᖃᐅᔨᒋᐊᕐᓗᑎᒃ ᖃᓄᖅ ᑮᓇᐅᔭᖃᖅᑎᑦᓯᓂᖅ ᑐᓂᐅᖅᑲᖅᑕᐅᖃᑦᑕᕋᔭᕐᒪᖓᑦ 
ᐱᖓᓱᓂ ᐅᑭᐅᖅᑕᖅᑑᑉ ᒐᕙᒪᖏᓐᓂ. ᑖᒃᑯᐊᓗ ᖃᐅᔨᒪᔪᒻᒪᕆᐅᔪᑦ ᑲᑎᒪᔨᐅᔪᑦ ᐅᓂᒃᑳᓕᐅᕐᓂᐊᕐᖢᑎᒃ 
ᐃᓱᓕᓚᐅᖏᓐᓂᖓᓂ ᐊᒡᒋᖅᑐᖅ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ. 

ᓄᓇᕗᑦ ᒐᕙᒪᒃᑯᖓᑦ ᑮᓇᐅᔭᖁᑎᖏᑦ ᖃᓄᐃᓗᐊᖏᒃᑲᓗᐊᖅᑎᓪᓗᒋᑦ ᓯᕗᒧᐊᖏᓐᓇᕆᐊᖃᕋᑦᑕ ᑕᑯᒃᓴᐅᑎᑦᑎᓂᕐᒥᒃ 
ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ ᐅᖓᑕᐅᔾᔨᑯᓇᑕ ᐅᕙᑦᑎᓐᓂᒃ ᐃᓂᖅᑎᑦᑎᐊᕐᓯᒪᓂᑦᑎᓐᓂᒃ ᐊᒻᒪᓗ 
ᐃᓱᒪᒃᓴᕐᓯᐅᕈᑎᒋᓯᒪᓂᑦᑎᓐᓂᒃ ᐃᓘᓐᓇᖏᑦ ᑮᓇᐅᔭᓄᑦ ᐊᑭᓕᖅᓱᐃᔾᔪᑎᒋᔭᕗᑦ ᐅᔾᔨᕐᓱᑦᑎᐊᕐᓗᑎᒍ. ᑕᒪᓐᓇ 
ᖁᕝᕙᓯᒃᑐᒻᒪᕆᐅᖕᒪᑦ ᐊᕐᕌᒍᒧᑦ ᑮᓇᐅᔭᒃᓂ ᑲᒪᓂᐊᕐᓂᕆᔭᕗᑦ ᓴᖅᑭᔮᖅᑎᑕᐅᓪᓗᑎᒡᓗ ᐊᑭᓕᖅᓱᐃᔾᔪᑎᒃᓴᓄᑦ 
ᐸᕐᓇᐅᑎᖏᓐᓂ 2005-06-ᒥ ᒫᓐᓇᐅᔪᖅ ᐅᖃᐅᓯᕆᓂᐊᓕᖅᑕᓐᓂ. 
  
ᐊᐊᑭᑭᓕᓕᐅᐅᑕᑕᐅᐅᔪᔪᑦᑦ  22000055--0066--ᒧᒧᑦᑦ  
 
ᐅᖃᖅᑎᑦᑎᔩ, ᑲᑎᓪᓗᒋᑦ ᐊᑭᓕᕐᓱᕈᑎᐅᓂᐊᖅᑐᑦ 2005-ᒥ ᐊᑐᕈᒫᖅᑐᓂ $935.8 ᒥᓕᐊᓐᖑᕗᑦ, ᑖᒃᑯᐊᓗ 89 
ᐳᓴᓐᖏᑦ ᐅᕝᕙᓘᓐᓃᑦ $833.9 ᒥᓕᐊᓐ ᐊᐅᓚᔾᔪᑎᒃᓴᓄᑦ ᐊᒻᒪᓗ ᐋᖅᑭᐅᒪᐃᓐᓇᕈᑎᓄᑦ 
ᐊᑭᓕᖅᓱᕈᑕᐅᓂᐊᖅᑐᓄᑦ. 
 
ᐊᒥᐊᒃᑯᖏᑦ 11 ᐳᓴᓐ, ᐅᕝᕙᓘᓐᓃᑦ $102 ᒥᓕᐊᓐ, ᐊᑐᖅᑕᐅᓂᐊᖅᑎᓪᓗᒋᑦ ᐊᑭᑐᔪᓄᑦ ᐱᓕᕆᔾᔪᑎᓄᑦ. 
 
ᐃᓕᓐᓂᐊᕐᓂᓕᕆᓂᖅ  

ᐅᖃᖅᑎᑦᑎᔩ, ᐅᖃᐅᓯᖃᕐᓗᖓ ᐱᒻᒪᕆᐅᓂᖓᓂᒃ ᐱᓕᕆᖃᑕᐅᓂᖓᑕ ᐃᓕᓐᓂᐊᕐᓂᓕᕆᔨᒃᑯᑦ ᐱᓕᕆᕕᖓᑦᑕ 
ᐃᓕᓐᓂᐊᖅᑐᓕᕆᓂᐅᑉ ᐃᓗᐊᓂ ᐊᒻᒪᓗ ᐱᔨᑦᓯᕈᑎᖃᖅᑎᓪᓗᒋᑦ ᐃᓄᓕᕆᓂᕐᒧᑦ ᐱᔨᑦᓯᕋᕈᑎᓂᒃ ᐱᓕᕆᕕᖓᑦᑕ 
ᐊᐅᓚᔾᔪᑎᖏᓐᓄᑦ ᐊᒻᒪᓗ ᐋᖅᑭᐅᒪᐃᓐᓇᕈᑎᖏᓐᓄᑦ ᐊᑐᕈᒫᖅᑕᖏᑦ ᐅᓄᕐᓯᒋᐊᖅᑕᐅᓯᒪᓕᖅᐳᑦ $174.2 ᒥᓕᐊᓐᓂᒃ 
2005-06-ᒥ. ᑖᒃᑯᐊ ᑭᒡᒐᖅᑐᐃᔪᑦ 10.5 ᐳᓴᓐᒥᒃ ᐊᑭᑦᑐᕆᐊᕐᓂᖅᓴᐅᓯᒪᓕᖅᑎᓪᓗᒋᑦ 2004-05 
ᐊᑐᕈᒫᕐᓂᐊᖅᑕᖏᓐᓂᑦ. 
 
ᒥᓂᔅᑕ ᐲᑯ ᐱᓕᕆᓇᓱᐊᕐᓯᒪᒻᒪᕆᒃᑐᒥᒃ ᐸᕐᓇᐅᑎᖃᖅᐳᖅ ᐱᓕᕆᕕᐅᔪᒧᑦ ᐊᒡᒋᖅᑐᒧᑦ ᐊᕐᕌᒍᒧᑦ. 
 
ᐃᓕᓐᓂᐊᕐᓂᓕᕆᓂᕐᒧᑦ ᐸᕐᓇᐅᑎᐅᔪᑦ ᐱᖃᓯᐅᔾᔨᕗᑦ ᐅᑯᓂᖓ: 

• ᐱᕙᓪᓕᐊᑎᑦᑎᓂᖅ ᐃᓕᓐᓂᐊᕐᕖᒃ ᑮᓇᐅᔭᖃᖅᑎᑕᐅᓂᕆᕙᑦᑕᖏᑦ ᐊᓚᒃᑲᐅᒪᒋᐊᖁᓪᓗᒋᒃ 
ᐊᑐᓪᓚᕆᑉᐸᒃᑕᖏᑦ ᐊᑐᓕᖅᑎᑕᐅᕙᓪᓕᐊᓗᓂᓗ ᑕᒪᓐᓇ ᐱᖓᓱᓂᒃ ᐊᕐᕌᒍᓂᒃ; 

• ᐱᕙᓪᓕᐊᑎᑕᐅᓂᖓ ᐱᔨᑦᓯᕈᑎᐅᔪᑦ ᐊᑐᐃᓐᓇᐅᑎᑕᐅᔪᑦ ᐱᑐᐃᓐᓇᐅᖏᑦᑐᒃᑯᑦ ᑭᓐᖒᒪᔭᖃᖅᑐᓄᑦ 
ᐃᓕᓐᓂᐊᖅᑎᓄᑦ, ᐊᒻᒪ 

• ᐱᒋᐊᕈᑎᒃᓴᖏᑦ ‘ᒪᒃᑯᒃᑐᑦ ᕿᑐᕐᖓᖃᓕᖅᑐᑦ ᐃᓕᓐᓂᐊᖏᓐᓇᖁᓪᓗᒋᑦ’ ᐱᓕᕆᐊᖑᔪᖅ’ ᑖᓐᓇ 
ᐃᑲᔪᕐᓯᖅᑕᐅᔾᔪᑎᖃᕐᖢᑎᒃ ᐸᐃᕆᕕᖕᓄᑦ ᐊᑭᓕᕆᐊᖃᖅᑕᖏᑦ ᕿᑐᕐᖓᖃᓕᖅᑐᓄᑦ 18-ᓂᒃ ᐅᑭᐅᖃᕐᖢᑎᒃ 
ᑐᖔᓂᓘᓐᓃᑦ. 

 
ᐃᓄᓕᕆᓂᕐᒧᑦ ᐱᔨᑦᓯᕈᑎᑦ ᐱᓪᓗᒋᑦ, ᐸᕐᓇᐅᑎᖏᑦ ᐅᑯᓂᖓ ᐱᖃᓯᐅᔾᔨᓯᒪᕗᑦ: 

• ᐅᓄᕐᓯᒋᐊᖅᑕᐅᓂᖏᑦ ᐃᓄᓕᕆᓂᕐᒧᑦ ᓂᖃᐃᑐᕐᓂᕐᒧᑦ ᐃᑲᔫᓯᐊᖑᕙᒃᑐᑦ 5 ᐳᓴᓐᒥᒃ,  

• ᐲᔭᐃᕕᐅᖃᑦᑕᕐᓂᐊᕈᓐᓃᖅᑎᓪᓗᒋᑦ ᑯᐊᐸᒃᑯᓐᓂᑦ ᐅᑎᖅᑐᒃᓴᑦ ᑮᓇᐅᔭᓕᐊᕕᓂᖅᑎᑐᑦ 
ᐅᓂᒃᑲᐅᓯᔭᕆᐊᖃᕈᓐᓃᕐᓗᑎᒃ, ᐊᒻᒪ 

• ᑐᑭᒧᐊᒃᑎᑦᓯᓗᑎᒃ ᐊᖏᕐᕋᖃᖏᑦᑐᓕᕆᓂᕐᒧᑦ ᐱᔾᔪᑕᐅᔪᓂᒃ ᐊᒻᒪᓗ ᐱᔨᑦᓯᕈᑎᓂᒃ. 

ᐃᖅᑲᓇᐃᔭᕈᑕᐅᓂᐊᖅᑐᖅ ᑐᒃᓯᕋᐅᑕᐅᓯᒪᔪᖅ ᒪᕐᕉᖕᓂᒃ ᐅᖃᐅᓰᖕᓂᒃ ᐊᑕᐅᑦᑎᒃᑯᑦ ᐃᓕᓐᓂᐊᖅᑎᑦᓯᓂᕐᒧᑦ 
ᐅᐸᓗᖓᐃᔭᐅᑎᑦ ᐊᑐᓕᖅᑎᑕᐅᓂᐊᖅᐳᑦ ᐊᒻᒪᓗ ᐅᓄᖅᑲᓪᓚᒃᑐᑦ ᐃᓕᓐᓂᐊᕇᖅᑐᓄᑦ ᐊᑐᖅᑕᐅᔪᓐᓇᖅᑐᓄᑦ 
ᓇᓕᕌᕈᑎᒃᓴᐅᓂᐊᖅᑐᑦ ᐃᓕᓐᓂᐊᕐᕕᐊᓗᖕᒥ ᐃᓕᓐᓂᐊᖅᑎᓄᑦ ᓴᓇᔭᐅᓂᐊᕆᓪᓗᑎᒃ. 
 
ᐊᒻᒪᓗ, ᐱᓕᕆᕕᐅᔪᖅ ᐱᓕᕆᐊᖃᕐᓂᐊᕐᒥᔪᑦ ᑮᓇᐅᔭᓕᐅᕈᓐᓇᕋᔭᕐᒪᖔᑦ ᖃᐅᔨᓴᕈᑕᐅᓂᖏᑦ 
ᐃᓱᒪᒃᓴᕐᓯᐅᕈᑕᐅᔭᕆᐊᖃᖅᑐᑦ ᓴᓇᔨᕈᕐᓂᕐᒧᑦ ᐊᒻᒪᓗ ᐱᖅᑯᓯᓕᕆᓂᕐᒧᑦ ᐃᓕᓐᓂᐊᕐᕕᐅᒐᔭᖅᑐᑦ ᓄᓇᕗᒥ. 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
 
ᐅᖃᖅᑎᑦᑎᔩ, ᑖᒃᑯᐊ 2005-06-ᒥ ᐊᐅᓚᔾᔪᑎᓄᑦ ᐊᒻᒪᓗ ᐋᖅᑭᐅᒪᐃᓐᓇᕈᑎᓄᑦ ᐊᑐᖅᑐᒃᓴᐅᔪᑦ 
ᐱᓕᕆᕕᖓᓐᓄᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ ᐊᑭᑦᑐᕆᐊᕐᓯᒪᓕᖅᐳᖅ $215.2 
ᒥᓕᐊᓐᓂᒃ. ᑖᓐᓇ ᑭᒡᒐᖅᑐᐃᔪᖅ 18.1 ᐳᓴᓐᒥᒃ ᐊᑭᑦᑐᕆᐊᕐᓯᒪᓕᕐᓂᖏᓐᓂᒃ ᐱᓕᕆᕕᐅᔪᑦ 2004-05-ᒥᓂᑦ 
ᐊᑐᕈᒫᖅᑐᓂᑦ. 
 
ᒥᓂᔅᑕ ᐸᕋᐅᓐ ᓴᖅᑭᑦᑎᓂᐊᖅᑐᖅ ᓄᑖᒥᒃ ᑎᓕᓯᔾᔪᑎᐅᔪᒥᒃ ᒪᓕᒐᕆᓂᐊᖅᑕᖓᓂᒃ ᐋᓐᓂᐊᖅᑐᑦ 
ᑲᒪᒋᔭᐅᓂᖏᓐᓂᒃ ᐊᒡᒋᖅᑐᒥ ᐊᕐᕌᒍᒥ ᑕᐃᔭᐅᔪᒥᒃ ᖃᓂᒃᓴᕐᓂᖅᓴᐅᓂᖅ ᐊᖏᕐᕋᒥᒃ. ᑖᓐᓇ ᐱᒋᐊᕈᑕᐅᓂᐊᖅᑐᖅ 
ᓴᓐᖏᓕᖅᑎᑦᓯᕚᓪᓕᕈᑕᐅᔪᒪᕗᖅ ᓄᓇᓕᐅᔪᑦ ᐊᔪᕈᓃᕐᓂᖅᓴᐅᖁᓪᓗᒋᑦ ᐱᔨᑦᓯᕈᑎᖃᖅᑎᓪᓗᒋᑦ ᐋᓐᓂᐊᖅᑐᓂᒃ 
ᑲᒪᓂᕐᒧᑦ, ᐊᒻᒪᓗ ᐊᖏᓕᒋᐊᕐᓗᒋᑦ ᐱᔨᑦᓯᕈᑎᖏᑦ ᒫᓐᓇᒥ ᐱᔨᑦᓯᕈᑕᐅᔪᓂᑦ ᓄᓇᓕᖕᓂ ᓄᓇᕗᑦ ᐃᓗᐊᓂ. 
 
ᑖᓐᓇ ᓄᑖᖅ ᐱᓕᕆᔾᔪᓯᐅᔪᖅ ᐱᔨᑦᓯᕈᑕᐅᓪᓗᓂ ᐋᓐᓂᐊᖅᑐᓄᑦ ᑲᒪᔾᔪᑕᐅᓪᓗᓂ ᐱᔭᕐᓂᕐᓂᐊᖅᐳᖅ, 
ᐅᐸᒐᕐᓂᕐᓗᓂ ᐊᒻᒪᓗ ᑭᐅᓯᒪᓗᓂ ᑭᓐᖒᒪᔭᖏᓐᓄᑦ ᓄᓇᕗᒥᐅᑦ. ᐃᖅᑲᒍᓱᑦᑎᐊᕐᖢᑎᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᑐᕌᒐᒃᓴᖏᓐᓂᒃ ᐱᓇᓱᐊᖅᑕᕗᑦ. 
 
ᐅᖃᖅᑎᑦᑎᔩ, ᓄᑖᑦ ᐊᓐᓂᐊᕕᐅᔪᑦ ᑲᖏᕐᖠᓂᕐᒥ ᐊᒻᒪᓗ ᐃᖃᓗᒃᑑᑦᑎᐊᕐᒥ ᐆᒃᑑᑎᑦᑎᐊᕙᐅᕗᑦ 
ᖃᓂᒃᓴᕐᓂᖅᓴᐅᓂᕐᒧᑦ ᐊᖏᕐᕋᒥ ᑕᐅᑐᓐᖑᐊᖅᑕᐅᔪᒥᒃ ᐱᓕᕆᐊᕆᔭᐅᔪᖅ ᐊᐅᓚᔾᔭᒃᑕᐅᑎᓪᓗᒍ. ᑖᒃᑯᐊ ᓄᑖᑦ 
ᐋᓐᓂᐊᕕᐅᔪᑦ ᒪᑐᐃᕐᓂᐊᖅᑐᑦ 2005-ᒥ ᐊᒻᒪᓗ ᓴᖅᑭᑦᑎᕚᓪᓕᕐᓂᐊᖅᑐᑦ ᐅᓄᕐᓂᖅᓴᓂᒃ ᐊᒻᒪᓗ 
ᐱᐅᓂᖅᓴᐅᔪᓂᒃ ᐋᓐᓂᐊᖅᑐᓄᑦ ᐱᔨᑦᓯᕈᑕᐅᔪᕗᑦ ᑕᐃᑲᓂ ᓄᓇᓕᐅᔪᓂ, ᐊᒻᒪᓗ ᕿᑎᕐᒥᐅᓄᑦ ᐊᒻᒪᓗ 
ᑭᕙᓪᓕᕐᒥᐅᓄᑦ. ᓴᓇᔭᐅᒋᐊᒃᑲᓐᓂᓛᖅᑎᓪᓗᒍ ᕿᑭᖅᑕᓂ ᐋᓐᓂᐊᕕᒃᓴᖅ ᐃᖃᓗᖕᓂ, ᒪᑐᐃᖅᑕᐅᓂᒃᓴᖓ 
ᐸᕐᓇᒃᑕᐅᓯᒪᔪᖅ ᐱᒋᐊᕐᓂᖓᓂ 2007. 
 
ᐃᑲᔪᖅᑐᕐᓗᒋᑦ ᓄᑖᑦ ᐱᓕᕆᔾᔪᓯᐅᔪᑦ ᐋᓐᓂᐊᖅᑐᓄᑦ ᑲᒪᔾᔪᓯᕐᓄᑦ, ᐃᓕᓐᓂᐊᖅᑎᑦᓯᓂᕐᒧᑦ ᐊᒻᒪᓗ 
ᐱᓕᒻᒪᒃᓴᐃᓂᕐᒧᑦ ᐱᓕᕆᐊᒃᓴᐃᑦ ᓴᓇᔭᐅᓂᐊᖅᐳᑦ ᓄᓇᕗᒥᐅᑕᐅᔪᑦ ᐃᓕᓐᓂᐊᕈᓐᓇᕐᓯᓂᐊᕐᒪᑕ 
ᐋᓐᓂᐊᖅᑐᓕᕆᔨᐅᓂᕐᒧᑦ ᐱᓕᕆᔨᒻᒪᕆᐅᓂᕐᒧᑦ. ᑖᓐᓇ ᐱᓕᕆᐊᖑᔪᖅ ᐱᖃᓯᐅᔾᔨᓯᒪᓂᐊᖅᑐᖅ 
ᑲᔪᓰᓐᓇᖅᑎᑦᓯᓂᕐᒧᑦ ᐃᓕᓐᓂᐊᕐᓂᕐᒧᑦ ᐅᐸᓗᖓᐃᔭᐅᑎᓂᒃ ᑖᒃᑯᐊᓗ ᐱᕚᓪᓕᖅᑎᑦᑎᓂᐊᖅᑐᑦ 
ᐱᓕᕆᔪᓐᓇᕐᓂᕆᔭᖏᓐᓂᒃ ᒫᓐᓇᐅᔪᖅ ᐃᖅᑲᓇᐃᔭᖅᑎᒋᔭᑦᑕ. 
 
ᐊᕐᕌᒍᒥ ᐊᒡᒋᖅᑐᒥ, ᐊᒃᓱᕈᕐᓗᑕ ᐱᓕᕆᓇᓱᐊᕐᓂᐊᖅᐳᒍᑦ ᐃᖅᑲᓇᐃᔭᖅᑎᑖᕋᓱᐊᕐᓗᑕ ᓄᑖᓂᒃ ᐋᓐᓂᐊᓯᐅᑎᓂᒃ 
ᐊᒻᒪᓗ ᓘᒃᑖᓂᒃ ᓄᓇᕗᒧᑦ. 
 
ᐃᖅᑲᓇᐃᔭᖅᑎᑖᕋᓱᐊᕐᓂᕐᒧᑦ ᐱᓕᕆᕕᐅᔪᖅ ᐃᖅᑲᓇᐃᔭᖃᑎᖃᖅᐳᑦ ᐅᕙᑦᑎᓐᓂᒃ ᕿᓂᖅᑎᓪᓗᑕ 100-ᓂᒃ 
ᓄᑖᓂᒃ ᐋᓐᓂᐊᓯᐅᑎᓂᒃ ᑎᑭᓐᓇᓱᐊᕐᓂᖓᓂ ᓯᑎᐱᕆ 2005. ᐃᖅᑲᓇᐃᔭᖅᑎᑖᕐᓇᓱᐊᕐᓂᖅ 
ᓯᕗᓪᓕᐅᔾᔭᐅᓂᐊᖅᐳᖅ ᐋᓐᓂᐊᕕᖓᓂ ᐃᖃᓗᒃᑑᑦᑎᐊᑉ ᐊᒻᒪᓗ ᑲᖏᕐᖠᓂᐅᑉ. 
 
ᐊᐅᔭᐅᓂᐊᖅᑐᖅ ᓄᑖᖅ ᖃᑕᖕᖑᑎᒌᓄᑦ ᐋᓐᓂᐊᓯᐅᖅᑎᕐᕕᒃ ᒪᑐᐃᕐᓂᐊᖅᑐᖅ ᐃᖃᓗᓐᓂ. ᑖᓐᓇ ᓄᑖᖅ 
ᐋᓐᓂᐊᓯᐅᕐᕕᒃ ᐃᖅᑲᓇᐃᔭᖅᑎᖃᕐᓂᐊᖅᐳᖅ ᐋᓐᓂᐊᓯᐅᖅᑎᕈᕆᐅᖅᓴᖅᑑᓐᓂᒃ ᐃᑲᔪᖅᑕᐅᓗᑎᒡᓗ ᒪᕐᕉᓐᓄᑦ 
ᓘᒃᑖᓐᓄᑦ ᐱᔨᑦᓯᕋᕐᓂᖃᖅᑎᑦᓯᓗᓂ ᐱᔭᐅᔪᒪᓪᓚᕆᒃᓯᒪᒥᒃ ᐅᓄᕐᓯᕙᓪᓕᐊᔪᓂᒃ ᓄᓇᓕᑦᑎᓐᓂ. 
 
ᐅᖃᖅᑎᑦᑎᔩ, ᐸᖅᑭᔭᐅᔾᔪᑎᖃᑦᑎᐊᕐᓂᖅᓴᐅᖁᓪᓗᒋᑦ ᓇᔾᔨᔪᑦ ᐊᕐᓇᐃᑦ, ᐃᕐᓂᓱᒃᓰᓂᕐᒧᑦ ᐊᒻᒪᓗ 
ᐃᕐᓂᓱᒃᓰᕕᓕᕆᓂᕐᒧᑦ ᐱᔨᑦᓯᕈᑕᐅᔪᑦ ᐊᖏᓕᒋᐊᖅᑕᐅᓂᐊᖅᐳᑦ. 2005-06 ᐃᓗᐊᓂ, 6-ᖑᔪᑦ ᓄᑖᑦ 
ᐃᖅᑲᓇᐃᔮᒃᓴᐅᔪᑦ ᐃᓚᒋᐊᕈᑕᐅᓂᐊᖅᐅᑦ ᑖᒃᑯᐊ ᐱᔨᑦᓯᕈᑎᑦ ᓄᓇᓕᐅᔪᓂ ᐅᓄᕐᓂᖅᓴᓂᒃ ᐱᔨᑦᓯᕈᑕᐅᖁᓪᓗᒋᑦ. 

ᐃᓚᒋᓪᓗᒍ, ᓇᔾᔨᔪᓕᕆᓂᖅ ᐃᓕᓐᓂᐊᕈᑕᐅᔾᔪᑎᒃᓴᖓᓄᑦ ᐱᓕᕆᐊᒃᓴᖅ ᓴᓇᔭᐅᓂᐊᖅᐳᖅ ᐱᓕᕆᖃᑎᒋᔭᐅᓗᑎᒃ 
ᓄᓇᕗᑦ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒃ ᓄᓇᕗᒥᐅᑕᐅᔪᑦ ᐃᓕᓐᓂᐊᖅᑎᑕᐅᔪᓐᓇᕐᓂᐊᕐᒪᑕ ᐃᕐᓂᓱᒃᓰᕕᖕᒥ 
ᐱᓕᕆᔨᐅᓂᕐᒥᒃ. 
 
ᑭᖑᓪᓕᖅᐹᒥ ᐅᖃᖅᑎᑦᑎᔩ, ᐃᓗᐃᑦᑑᓇᕐᓯᒪᓗᒍ ᐅᐸᓗᖓᐃᔭᐅᑎᑦ ᓴᓇᔭᐅᓂᐊᖅᐳᑦ ᐋᓐᓂᐊᖅᑐᓕᕆᓂᕐᒧᑦ 
ᐱᔨᑦᓯᖅᑕᐅᔾᔪᑎᒋᔭᕆᐊᖃᖅᑕᖏᓐᓂᒃ ᐃᓐᓇᑐᖃᐃᑦ ᐱᔨᑦᓯᖅᑕᐅᖁᓪᓗᒋᑦ. ᑖᒃᑯᐊ ᐱᖃᓯᐅᔾᔨᓂᐊᖅᐳᑦ 
ᐸᕐᓇᐅᑎᓂᒃ ᓴᓇᔾᔪᑕᐅᓂᐊᖅᑐᒥᒃ ᖃᐅᑕᒫᖅᓯᐅᑎᒥᒃ ᐃᓐᓇᑐᖃᐃᑦ ᐸᖅᑭᔭᐅᔾᔪᑎᒃᓴᖏᓐᓄᑦ ᓄᓇᓕᖕᓂ 
ᐅᓄᕐᓂᖅᓴᐅᔪᓂ. 
 
ᐃᒡᓗᓕᕆᔨᒃᑯᑦ 
 
ᐅᖃᖅᑎᑦᑎᔩ, ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖓᑦ ᐅᓄᕐᓯᕙᓪᓕᐊᑎᑦᑏᓐᓇᕐᓂᐊᖅᐳᑦ ᓄᓇᕗᒥ 
ᐃᒡᓗᖃᖅᑎᑦᓯᕐᓂᕐᒥᒃ ᐊᒡᒋᖅᑐᒥ ᐊᕐᕌᒍᒥ. 
 
ᑯᐊᐳᕆᓴᒃᑯᑦ ᐊᑐᕐᓂᐊᖅᐳᑦ ᑲᑎᓪᓗᒋᑦ $181.2 ᒥᓕᐊᓐᓂᒃ 2005-06-ᒥ ᑕᐃᔅᓱᒪᓂ ᑐᓐᓂᖅᑯᑎᖃᖅᑎᓪᓗᒋᑦ 
ᑲᓇᑕᐅᑉ ᐃᒡᓗᓂᒃ ᓇᖕᒥᓂᖅᑖᕐᓂᕐᒧᑦ ᐊᒻᒪᓗ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕆᓴᖓᑦ ᐊᒻᒪᓗ ᐊᑭᑐᔫᑎᓄᑦ ᓄᓇᓂᒃ 
ᐱᓕᕆᕝᕕᐊ ᑲᓇᑕᒥ ᐅᐸᓗᖓᐃᔭᐅᑎᑦ ᐱᖁᑎᕐᔪᐊᓄᑦ ᑮᓇᐅᔭᐃᑦ ᐱᖃᓯᐅᔾᔭᐅᒪᕗᑦ. 
 
ᐃᒡᓗᐃᑦ 80ᒨᖓᓂᖓᔪᑦ ᓴᓇᔭᐅᓂᐊᖅᐳᑦ ᓄᓇᕗᑦ ᓄᓇᓕᖏᓐᓄᑦ ᐊᐅᔭᖅ ᐃᒡᓗᓕᐅᕐᓇᐅᔪᒥ ᐃᓗᐊᒍᑦ 
ᑐᒡᓕᐊᓂ ᐱᓕᕆᐊᑉ ᐱᖁᑎᕐᔪᐊᓄᑦ ᑮᓇᐅᔭᖃᖅᑎᑦᑎᓂᕐᒧᑦ. 
 
ᐅᖃᖅᑎᑦᑎᔩ, ᑖᓐᓇ ᑐᑭᖃᖅᑐᖅ ᑲᑎᓪᖢᒋᑦ 160-ᖑᔪᑦ ᓄᑖᑦ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᑦ 
ᓴᓇᔭᐅᔭᕇᕐᓯᒪᓕᖅᐳᑦ ᑕᕝᕘᓇ ᐱᓕᕆᐊᒃᑯᑦ. 
 
ᐃᑲᔪᖅᑕᐅᖁᓪᓗᒋᑦ ᐊᒥᒐᖁᓇᒋᑦ ᐊᒻᒪᓗ ᓈᒻᒪᒃᑐᓂᒃ ᓇᖕᒥᓂᖅ ᐊᖏᕐᕋᐅᔪᑦ ᓄᓇᕗᒥ, ᑮᓇᐅᔭᒃᑲᓐᓂᐅᔪᑦ 
ᐊᑐᐃᓐᓇᕈᖅᑕᐅᓚᐅᖅᐳᑦ ᐅᓄᑲᓪᓚᒃᑐᓄᑦ ᐱᒋᐊᕈᑎᐅᔪᓄᑦ ᐱᐅᒋᔭᐅᔪᓄᑦ ᐃᒡᓗᓕᕆᔨᕐᔪᐊᒃᑯᓐᓄᑦ 
ᐊᑐᐃᓐᓇᕈᖅᑕᐅᖃᑦᑕᖅᑐᓄᑦ ᓲᕐᓗ ᐊᖏᕋᒧᑦ ᐱᐅᓯᒋᐊᖅᑎᑦᓯᓂᕐᒧᑦ ᐱᓕᕆᐊᒧᑦ. 
 
ᓄᑖᒥ ᐊᕐᕌᒍᒥ ᒥᓂᔅᑕ ᕿᓚᕝᕙᖅ ᐱᖃᑎᒋᓗᒋᑦ ᓄᓇᕗᑦ ᑐᓐᖓᕕᒃᑯᑦ ᑎᒥᖓᑦ ᐊᔭᐅᖅᑐᐃᖏᓐᓇᕐᓂᐊᖅᐳᑦ 
ᑲᓇᑕᐅᑉ ᒐᕙᒪᒃᑯᖏᓐᓂᒃ ᐅᕙᑦᑎᓐᓂᒃ ᑕᑉᐱᕐᓱᐃᖁᓪᓗᒋᑦ ᐊᑐᓕᖅᑎᑕᐅᓂᖓᓄᑦ ᓄᓇᕗᒥ ᐊᕐᕌᒍᓄᑦ ᖁᓕᓄᑦ 
ᐃᓄᐃᑦ ᐃᒡᓗᖁᑎᒃᓴᖏᓐᓄᑦ ᐱᓕᕆᔾᔪᑎᒃᓴᓄᑦ ᐸᕐᓇᐅᑎᓂᒃ. 
 
ᒪᓕᒐᓕᕆᔨᒃᑯᑦ 
 
ᒪᓕᒐᓕᕆᔨᒃᑯᑦ ᐊᐅᓚᔾᔪᑎᓄᑦ ᒪᑭᒪᐅᑎᓄᓪᓗ ᐊᑐᕈᒫᕐᓂᐊᖅᑐᖁᑎᖏᑦ ᐊᖏᒡᓕᒋᐊᖅᑕᐅᓂᐊᖅᑐᑦ $5.6 
ᒥᓕᐊᓐᓂᒃ $54.6 ᒥᓕᐊᓐᖑᓂᐊᓕᕐᒪᑕ 2005-06-ᒥ. 
 
ᑕᒪᑐᒪᓂ ᐊᕐᕌᒍᒥ ᐊᒡᒋᖅᑐᒥ, ᒪᓕᒐᓕᕆᔨᒃᑯᑦ ᐃᒪᐃᓕᐅᕐᓂᐊᖅᑐᑦ: 
 

• ᓄᓇᕗᒻᒥ ᐃᖅᑲᖅᑐᐃᔩᑦ ᓄᓇᓕᖕᓄᐊᖅᑕᖃᑦᑕᕐᓂᖏᑦᑕ ᑮᓇᐅᔭᖁᑎᖏᑦ ᐅᓄᖅᓯᒋᐊᖅᑕᐅᓂᐊᖅᑐᑦ, 
ᓄᓇᕗᒻᒥᐅᑕᐃᑦ ᐃᖅᑲᖅᑐᐃᕕᓕᕆᓂᕐᒧᑦ ᐱᕙᓪᓕᐊᔾᔪᑎᓂᒃ ᐊᑐᐃᓐᓇᖃᕐᓂᖅᓴᐅᓂᐊᕐᒪᑕ, 

• ᐃᖅᑲᖅᑐᐃᔨᕋᓛᑦ ᑐᖁᖓᔪᓕᕆᔨᓪᓗ ᐃᓕᓐᓂᐊᖅᑎᑕᐅᒃᑲᓐᓂᕈᓐᓇᕐᓂᐊᕐᒪᑕ, ᐊᒻᒪᓗ 

• ᐃᖅᑲᓇᐃᔭᖅᑎᓄᑦ ᒪᓕᒐᐃᑦ ᑕᒻᒪᖅᓯᒪᔪᖅᓯᐅᖅᑕᐅᓂᖏᑦ ᐅᓄᖅᓯᒋᐊᒃᑲᓐᓂᕐᓂᕐᓗᑎᒃ.  
 
 



 

10 

ᐊᒻᒪᒃᑲᓐᓂᖅ, ᑮᓇᐅᔭᖃᖅᑎᑕᐅᒃᑲᓐᓂᕐᓂᐊᖅᑐᑦ ᐅᓄᖅᓯᕙᓪᓕᐊᑐᐃᓐᓇᕐᒪᑕ ᐃᖅᑲᖅᐃᑐᕕᒃᑎᒍᑦ 
ᓂᐊᖁᓕᕆᔭᐅᔭᕆᐊᓖᑦ ᐸᓯᔭᒃᓴᓐᖑᖅᑎᑕᐅᓯᒪᔪᑦ, ᑕᒪᒃᑯᐊ ᐅᑕᖅᑭᑯᑖᓐᖏᓐᓂᖅᓴᐅᓕᕈᓐᓇᕐᓂᐊᕐᒪᑕ. 
 
ᐅᖃᖅᑎᑦᑎᔩ, ᒪᓕᒐᓕᐅᖅᑏᑦ ᖃᐅᔨᒪᔪᒃᓴᐅᕗᑦ, ᐊᑭᑦᓯᕌᒃᑯᑦ ᒪᓕᒐᕐᓂᐊᕐᓂᕐᒥᒃ ᐃᓕᓐᓂᐊᕐᕕᒃ 
ᐱᒋᐊᖅᑎᑕᐅᓚᐅᖅᓯᒪᔫᑉ ᐃᓱᓕᕝᕕᖓ ᑎᑭᓕᕐᓂᖓᓂᒃ. ᒥᓂᔅᑕ ᐅᑲᓕᖅ ᓴᕆᒪᓂᖃᑦᑎᐊᖅᑐᓂ ᓂᕆᐅᒃᐳᖅ 
ᑕᒪᑐᒪᓂ ᐊᐅᔭᐅᓕᖅᐸᑦ ᓄᓇᕗᒻᒥ ᓯᕗᓪᓕᖅᐹᑦ ᐃᓕᓐᓂᐊᕆᐊᕐᖓᓚᐅᖅᑐᑦ ᐱᔭᕇᕐᓂᐊᓕᕐᒪᑕ 
ᑲᔪᓯᑦᑎᐊᕈᓇᖁᓪᓗᒋᓪᓗ ᒪᓕᒐᕐᓂᐊᕐᓂᐅᓂᕐᒥᒃ ᐃᖅᑲᓇᐃᔮᖅᑖᕐᓂᐊᕐᓂᖏᓐᓂᒃ, ᐊᒻᒪᓗ ᒐᕙᒪᒃᑯᑦ ᐱᓕᕕᕝᕕᖓᑦ 
ᑮᓇᐅᔭᖃᖅᑎᑦᑎᓂᐊᖅᖢᑎᒃ ᑕᓪᓕᒪᓂᒃ 11-ᖑᑎᓪᓗᒋᑦ ᐱᔭᕇᕐᓂᐊᖅᑐᑦ 6-ᓄᑦ ᑕᖅᑭᓄᑦ ᐱᔭᕇᖅᓯᒪᓕᕈᑎᒃ 
ᒪᓕᒐᕐᓂᐊᕐᓂᕐᒥᒃ ᐃᖅᑲᓇᐃᔮᖃᓪᓚᕆᒡᓗᑎᒃ ᐃᓕᓐᓂᐊᕌᓂᖕᓂᐊᕐᓂᖏᑦ. 
 
ᒪᓕᒐᓕᕆᔨᒃᑯᑦ ᐱᒻᒪᕆᐅᔪᓂᒃ ᐱᓕᕆᐊᓐᖑᖅᑎᑕᐅᓯᒪᔪᓂᒃ ᐊᑐᐃᓐᓇᕈᐃᓯᒪᖃᑦᑕᖅᑐᑦ ᓄᓇᓕᖕᓄᑦ. ᑕᒪᒃᑯᐊ 
ᐱᓕᕆᐊᓐᖑᖅᑎᓯᒪᔭᖏᑦ ᐊᔾᔨᒌᓐᖏᑦᑑᑕᐅᕗᑦ ᐱᒋᐊᕐᓂᖃᖅᖢᑎᒃ ᑕᖅᑲᒃᑯᓄᖓ ᐊᑦᑕᓇᔾᔭᐃᖅᓯᓯᒪᓂᕐᒥᒃ 
ᑎᑭᓪᓗᒍ ᐃᓅᖃᑎᒌᑦ ᐊᖏᖃᑎᒌᒍᓐᓇᐃᓪᓕᔪᓂᒃ ᐃᓱᒪᓕᐅᕈᔾᔨᖃᑦᑕᕐᓂᖅ. ᒪᓕᒐᓕᕆᔨᒃᑯᑦ ᑮᓇᐅᔭᓂᒃ 
ᐅᓄᖅᓯᒋᐊᖅᑎᑦᑎᒃᑲᓐᓂᕐᓂᐊᖅᑐᑦ ᑕᒪᑐᒪᓂ ᐊᕐᕌᒍᒥ ᓄᓇᓕᖕᓄᑦ, ᐱᓗᐊᓐᖑᐊᕐᓗᒍ ᓂᖓᖃᑦᑕᕐᓂᕐᒧᑦ 
ᑐᕌᖓᔪᑦ ᐱᓕᕆᐊᓐᖑᖅᑎᑕᐅᓯᒪᔪᑦ ᑲᖏᖅᖠᓂᕐᒥ ᑲᔪᓰᓐᓇᕈᓐᓇᕐᓂᐊᕐᒪᑦ.  
 
ᑮᓇᐅᔭᒃᑲᓐᓂᕐᓂᒃ ᓴᓂᕐᕙᐃᓯᒪᖕᒥᔪᒍᑦ ᐃᓐᓇᑐᖃᐃᑦ ᐃᑲᔪᖅᑕᐅᑦᑎᐊᕈᓐᓇᕐᓂᐊᕐᒪᑕ ᐊᒻᒪᓗ ᒪᒃᑯᒃᑐᑦ 
ᐃᓅᓯᓕᕆᔭᐅᖃᑦᑕᕈᓐᓇᕐᓂᐊᕐᒪᑕ ᐊᒻᒪᓗ ᐃᓐᓇᐃᑦ ᐃᑲᔪᕐᓂᖏᑦᑎᒍᑦ ᐊᑭᓕᖅᑕᐅᑦᑎᐊᖃᑦᑕᕈᓐᓇᕐᓂᐊᕐᒪᑕ. 
 
 
ᐃᓕᖅᑯᓯᓕᕆᓂᖅ, ᐅᖃᐅᓯᓕᕆᓂᖅ, ᐃᓐᓇᑐᖃᓕᕆᓂᖅ ᐊᒻᒪᓗ ᒪᒃᑯᒃᑐᓕᕆᓂᕐᒧᑦ 

ᐅᖃᖅᑎᑦᑎᔩ, ᐃᓕᖅᑯᓯᓕᕆᔨᒃᑯᑦ ᑲᔪᓯᑎᑦᑏᓐᓇᕐᓂᐊᖅᑐᑦ ᓄᓇᕗᒻᒥᐅᑦ ᐱᖅᑯᓯᖏᑦ ᐸᐸᑕᐅᑦᑎᐊᕋᓱᖕᓂᖏᓐᓂᒃ 
ᐊᒻᒪᓗ ᓴᖅᑭᔮᖅᑎᑦᑎᒃᑲᓐᓂᕋᓱᖕᓂᖏᓐᓂᒃ, ᐊᑐᐃᓐᓇᕈᐃᓯᒪᓗᑎᒡᓗ ᐃᓅᓯᖃᑦᑕᕐᓂᐊᕐᒥᒃ 
ᓴᖅᑭᔮᖅᑎᑦᑎᔪᓐᓇᕐᓂᐊᕐᒪᑕ ᓄᓇᕗᒻᒥᐅᓄᑦ. 

ᑕᒪᑐᒪᓂ ᐊᕐᕌᒍᒥ ᐊᒡᒋᖅᑐᒥ, ᒥᓂᔅᑕ ᑕᐹᕐᔪᒃ ᓯᕗᒡᒍᑕᖅᑎᒋᔭᐅᓂᐊᖅᑐᖅ ᐃᓄᖕᓂᑦ ᑐᑭᓯᓇᓱᓕᖅᐸᑕ ᖃᓄᖅ 
ᐋᖅᑭᒃᓱᖅᑕᐅᓯᒪᓂᐊᕐᒪᖔᖏᑦ ᓄᓇᕗᒻᒥ ᓴᓇᐅᒐᐃᑦ ᐱᖁᔭᕐᔪᖓᑦ ᐅᖃᐅᓯᓕᕆᓂᕐᒧᑦ ᑐᕌᖓᔪᑦ. 
ᐃᓕᖅᑯᓯᓕᕆᔨᒃᑯᑦ ᐅᖃᐅᓰᑦ ᑐᑭᖏᑦᑕ ᒥᒃᓵᓄᑦ ᐃᓕᓐᓂᐊᓯᓐᓈ ᑲᑎᒪᓂᕐᒥᒃ ᐱᑕᖃᖅᑎᑦᑏᓐᓇᕐᓂᐊᖅᑐᑦ ᐊᒻᒪᓗ 
ᓴᖅᑭᑦᑎᓗᑎᒃ ᐅᖃᐅᓰᑦ ᐊᔾᔨᒌᓐᖏᑦᑐᑦ ᐱᕚᓪᓕᐅᑎᒃᓴᒃᑲᓐᓂᖏᓐᓂᒃ. 

ᓄᑖᕐᒥᒃ ᐃᓐᓇᕐᒥᒃ ᖃᐅᔨᒪᔨᑕᖅᑕᖃᕐᓂᐊᓕᕐᒥᔪᖅ ᖃᐅᔨᒪᔨᑕᕆᔭᐅᓂᐊᖅᑐᒥᒃ ᒐᕙᒪᒃᑯᑦ ᐱᓕᕆᕝᕕᖓᓐᓄᑦ 
ᐊᒻᒪᓗ ᑐᑭᒧᐊᒃᑎᑦᑎᔨᐅᓂᐊᖅᖢᓂ ᓄᓇᓕᖕᓂ ᑐᓐᖓᕕᓕᖕᓂ ᐱᓕᕆᐊᓐᖑᖅᑎᑕᐅᓯᒪᔪᒃ ᑐᕌᒐᖃᓗᐊᖅᑐᓂᒃ ᖃᓄᖅ 
ᐃᓄᐃᑦ ᖃᐅᔨᒪᔭᑐᖃᖏᑦ ᐃᓕᐅᖅᑲᖅᑕᐅᔪᓐᓇᕐᓂᐊᕐᒪᖔᖏᑦ ᒐᕙᒪᒃᑯᓐᓄᑦ. ᑕᒪᒃᑯᐊ ᐱᓕᕆᐊᓐᖑᖅᑎᑕᐅᓯᒪᔪᑦ 
ᐋᖅᑭᒃᓱᖅᑕᐅᓯᒪᓂᐊᖅᑐᑦ ᐅᖃᕐᕕᖃᕈᓐᓇᕐᓂᐊᕐᒪᑕ ᒪᓕᒐᓕᕆᔨᒃᑯᑦ, ᐱᔾᔪᑎᒋᓗᒋᑦ ᖃᓄᐃᑦᑐᑦ ᑭᓐᖒᒪᔭᐅᖕᒪᖔᖏᑦ 
ᐃᓅᓕᓴᐃᖃᑦᑕᕐᓂᖅ ᐃᖅᑲᖅᑐᕕᓕᕆᓂᖅ ᓄᓇᓕᑦᑎᓐᓂ ᐱᔾᔪᑎᒋᓗᒋᑦ. 

ᐅᖃᖅᑎᑦᑎᔩ, ᐃᓕᖅᑯᓯᓕᕆᔨᒃᑯᑦ ᐃᖅᑲᓇᐃᔭᖃᑎᖃᐃᓐᓇᕐᓂᐊᖅᑐᑦ ᓄᓇᕗᑦ ᑐᓐᖓᕕᒃᑯᓐᓂᒃ ᐊᒻᒪᓗ ᐃᓄᐃᑦ 
ᐃᑦᑕᕐᓂᓴᓕᕆᔨᖏᑦᑕ ᑮᓇᐅᔭᓂᒃ ᐸᐸᑦᑎᔨᓂᒃ ᓇᓗᓇᐃᖅᓯᓇᓱᒡᓗᑎᒃ ᓇᑭᑦ ᑮᓇᐅᔭᖅᑖᕈᓐᓇᕐᒪᖔᖏᑦ 
ᓴᓇᔪᒪᓂᐊᖅᑎᓪᓗᑕ ᓄᓇᕗᒻᒥ ᐃᑦᑕᕐᓂᓴᖃᕐᕕᖕᒥᒃ. 

ᓄᓇᕗᒻᒥᐅᑦ ᐃᓚᐅᖏᓐᓇᖃᑦᑕᖁᒧᑦ ᐅᑭᐅᖅᑕᖅᑐᒥ ᐱᓐᖑᐊᕕᒡᔪᐊᕐᓂᕐᓂ ᐊᒻᒪᓗ ᐊᓯᖏᓐᓂ ᑲᓇᑕᓕᒫᒥ 
ᐱᓐᖑᐊᕕᒡᔪᐊᕐᓂᕐᓂ, ᑮᓇᐅᔭᖅᑖᖅᑎᑕᐅᒃᑲᓐᓂᕐᓂᐊᖅᑐᑦ ᐅᑭᐅᖅᑕᖅᑐᒥ ᐱᓐᖑᐊᕕᒡᔪᐊᕐᓂᕐᒥᒃ 
ᐱᓕᕆᕝᕕᓐᖑᖅᑎᑕᐅᓯᒪᔪᖅ ᓄᓇᕗᒻᒥ. 

2005-06-ᒥ ᐃᓕᖅᑯᓯᓕᕆᔨᒃᑯᑦ ᐊᑐᐃᓐᓇᕈᐃᓂᐊᖅᑐᑦ $5.4 ᒥᓕᐊᓐᓂᒃ ᑮᓇᐅᔭᑦ ᑐᓐᓂᖅᑯᓯᐊᖏᓐᓃᑦᑐᓂᒃ  

ᐅᑎᖅᑎᒋᐊᑐᓐᖏᑦᑐᓂᒡᓗ ᓄᓇᓕᖕᓂᑦ ᒐᕙᒪᒃᑯᓐᓄᑦ, ᐃᑲᔪᖅᓲᑎᖃᕐᓂᖅᓴᐅᓕᕈᓐᓇᕐᓂᐊᕐᒪᑕ ᐱᖅᑯᓯᓕᕆᓂᕐᒧᑦ 
ᑐᕌᖓᔪᓄᑦ, ᐃᑦᑕᕐᓂᓴᓕᕆᓂᕐᒧᑦ, ᐅᖃᐅᓯᓕᕆᓂᕐᒧᑦ, ᑐᓴᐅᒪᖃᑎᒌᖕᓂᕐᒧᑦ, ᐱᓐᖑᐊᕐᓃᑦ ᐃᕿᐊᓐᖑᐃᔭᐅᑎᓄᓪᓗ, 
ᐱᓐᖑᐊᕈᓯᕐᓄᑦ, ᐃᖃᐃᓕᓴᐅᑎᓄᑦ ᐊᒻᒪᓗ ᑭᐱᓐᖑᐃᔭᐅᑎᓄᑦ. 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 
 
ᐅᖃᖅᑎᑦᑎᔩ, ᐱᕙᓪᓕᐊᑎᑦᑎᓇᓱᒃᑎᓪᓗᑕ ᐊᒃᓱᕉᑎᖃᖅᑎᓪᓗᑕᓗ ᒪᑭᒪᔪᓐᓇᖅᑐᓂᒃ ᑮᓇᐅᔭᓕᐅᕈᑎᒃᓴᓂᒃ 
ᓴᖅᑭᑦᑎᓇᓱᖕᓂᕐᒥᒃ ᓄᓇᕗᒻᒥᐅᓄᑦ ᐊᐅᓚᑕᐅᔪᓂᒃ, ᐅᓄᖅᑐᓂᒃ ᐊᒃᓱᕈᓐᓇᖅᑐᓂᒃ ᐱᑕᖃᐅᖅᑐᖅ. 
 
ᑕᒪᒃᑯᐊ ᐊᒃᓱᕈᓐᓇᖅᑐᑦ ᑲᒪᒋᓂᐊᕈᑦᑎᒍᑦ, ᒥᓂᔅᑕ ᓯᒪᐃᓚᒃ ᐃᖅᑲᓇᐃᔭᖃᑎᖃᐃᓐᓇᕐᓂᐊᖅᑐᖅ ᐃᓘᓐᓇᖏᓐᓂᒃ 
ᑕᒪᒃᑯᓂᖓ ᐱᓕᕆᐊᖃᖅᐸᒃᑐᓂᒃ ᐊᑐᓕᖅᑎᑕᐅᔪᓐᓇᕐᓂᐊᕐᒪᑕ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ ᑐᑭᒧᐊᕈᑏᑦ ᐊᒻᒪᓗ 
ᓴᖅᑭᑦᑎᓗᑎᒃ ᐱᐅᔪᓂᒃ ᒪᑭᒪᐅᑕᐅᔪᓐᓇᖅᑐᓂᒃ ᓇᖕᒥᓂᖅ ᐱᓕᕆᕝᕕᓕᐅᖅᐸᓪᓕᐊᓂᕐᒧᑦ ᑐᕌᖓᔪᓂᒃ. 
 
ᐃᖅᑲᓇᐃᔮᖃᕐᓂᑦᑎᓐᓄᑦ ᐆᒃᑑᑎᒋᔪᓐᓇᖅᑕᕗᑦ ᐃᖅᑲᓇᐃᔭᖃᑎᖃᕐᓂᕗᑦ ᑲᓇᑕᒥ ᐃᓄᓕᕆᔨᑐᖃᒃᑯᓐᓂᒃ 
ᓴᖅᑭᑦᑎᓂᐊᕋᑦᑕ ᖃᓄᖅ ᐱᕙᓪᓕᐊᔾᔪᓯᖃᕐᓂᐊᕐᒪᖔᖏᑦ ᑕᒪᓐᓇ ᐊᒻᒪᓗ ᐸᕐᓇᐅᓯᐅᕐᓂᕗᑦ ᖃᓄᖅ ᑮᓇᐅᔭᑦ 
ᐊᑐᕐᓂᐊᕐᒪᖔᑦᑎᒍᑦ $90 ᒥᓕᐊᓂᓐᖔᖅᑐᑦ ᐊᑐᐃᓐᓇᕈᖅᑕᐅᓚᐅᖅᓯᒪᔪᑦ 2004-ᒥ ᑲᓇᑕᐅᑉ ᒐᕙᒪᒃᑯᖏᑦᑕ 
ᐊᑐᕈᒫᕐᓂᐊᖅᑐᖁᑎᓕᐊᖏᓐᓂ ᐱᕙᓪᓕᐊᔪᓕᕆᓂᕐᒧᑦ ᐅᑭᐅᖅᑕᖅᑐᒥ ᑎᓴᒪᓄᑦ ᐊᕐᕌᒍᓄᑦ ᐋᖅᑭᒃᓯᒪᔪᓄᑦ. 
 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᓴᖅᑭᑦᑎᓂᐊᖅᑐᑦ ᓄᓇᕗᒻᒥ ᓇᖕᒥᓂᖃᖅᑐᓂᒃ ᐃᑲᔫᑎᑦ 
ᐃᖅᑲᓇᐃᔭᕐᕕᖓᓐᓂ ᑕᒪᑐᒪᓂ ᐊᕐᕌᒍᒥ ᓄᑖᒥ ᑖᒃᑯᐊ ᑐᑭᒧᐊᒃᑎᒋᔭᐅᖃᑦᑕᕐᓂᐊᕐᒪᑕ ᐊᑐᓕᖅᑎᑦᑎᕙᓪᓕᐊᓂᐊᕐᓂᕐᒥᒃ 
ᐱᒋᐊᖅᑎᑕᓚᐅᖅᓯᒪᔪᓂᒃ ᓄᓇᕗᒻᒥ ᓇᖕᒥᓂᖃᖅᑎᓂᒃ ᐃᑲᔫᑏᑦ ᐊᑐᐊᒐᖏᑦᑎᒍᑦ. 
 
ᓇᓗᖅᑯᑎᓐᖏᑦᑐᒍᑦ ᑕᒪᓐᓇ ᐃᑲᔪᐊᕐᓂᐊᕐᓂᖓᓂᒃ ᓄᓇᕗᒻᒥ ᓇᖕᒥᓂᖃᖅᑐᓄᑦ ᐃᑲᔫᑏᑦ ᐊᑐᐊᒐᖓᑦ 
ᐊᑑᑎᖃᑦᑎᐊᕐᓂᖅᓴᒃᑯᓪᓗ ᐃᖏᕐᕋᓕᕐᓂᐊᕐᓂᖓᓂᒃ, ᐊᒻᒪᓗ ᐃᓄᐃᑦ ᐃᖅᑲᓇᐃᔭᕐᕕᓖᑦ ᐅᓄᖅᓯᒃᑲᓐᓂᕐᓂᐊᕐᓂᖏᓐᓂᒃ, 
ᐊᒻᒪᓗ ᐱᕈᖅᓴᐅᑕᐅᒃᑲᓐᓂᕐᓂᐊᕐᓂᖓᓂᒃ ᐃᓄᐃᑦ ᓇᖕᒥᓂᖅ ᐱᓕᕆᕝᕕᓖᑦ ᐅᓄᖅᓯᒃᑲᓐᓂᕐᓂᐊᕐᓂᖏᓐᓄᑦ. 
 
ᑕᒪᑐᒪᓂ ᐊᕐᕌᒍᒥ ᐊᒡᒋᖅᑐᒥ, ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᒪᕐᕈᓪᓗᐊᑖᖕᓄᑦ  
ᓵᓐᖓᓂᐊᖅᑐᑦ: 

• ᓄᓇᕗᒻᒥ ᓄᒃᑕᐅᑎᓕᕆᓂᕐᒧᑦ ᑐᑭᒧᐊᕈᑏᑦ ᐊᑐᓕᖅᑎᑕᐅᓂᖓᑦ, ᐊᒻᒪᓗ  

• ᓴᖅᑭᔮᖅᑎᑦᑎᒃᑲᓐᓂᕐᓗᑎᒃ ᐅᔭᕋᖕᓂᐊᕐᓂᕆᔭᑦᑕ ᐱᕙᓪᓕᐊᓂᖏᑦ ᐱᕈᒃᑲᓐᓂᕈᓐᓇᕐᓂᐊᕐᒪᑕ. 
 
ᐅᖃᖅᑎᑦᑎᔩ, ᓄᓇᕘᑉ ᓄᓇᖓᑕ ᐊᖏᓂᖓ ᐱᔾᔪᑎᒋᓪᓗᒍ ᑮᓇᐅᔭᓕᐅᕋᓱᐊᕐᓂᕐᒧᑦ ᓯᕗᓂᒃᓴᖓ ᑐᓐᖓᕕᖃᖅᐳᑦ 
ᐱᕙᓪᓕᐊᑎᑦᑎᓂᕐᒥᒃ ᐱᐅᓯᕚᓪᓕᖅᑎᑦᑎᓂᕐᒥᒡᓗ ᓄᒃᑕᐅᑎᓂᒃ. 
 
ᑲᓇᑕᐅᑉ ᒐᕙᒪᒃᑯᖏᑦ ᐃᑲᔪᖅᑎᒋᓗᒋᑦ, ᑮᓇᐅᔭᓂᒃ ᐃᓕᓯᔪᒪᓂᐊᖅᑐᒍᑦ ᓄᒃᑕᐅᑎᓕᕆᓂᕐᒧᑦ 
ᐊᑐᓗᐊᓐᖑᐊᕐᓂᐊᖅᑐᓄᑦ, ᓴᓐᖏᒃᑎᑦᑎᕚᓪᓕᕈᓐᓇᕐᓂᐊᖅᑐᓂᒃ ᓄᓇᕗᑦ ᑮᓇᐅᔭᓕᐅᕋᓱᐊᕈᑎᒋᔪᓐᓇᖅᑕᖏᓐᓄᑦ 
ᐊᒻᒪᓗ ᓄᓇᕗᒻᒥᐅᑦ ᓇᖕᒥᓂᖅ ᐱᓕᕆᕝᕕᖃᖅᑐᖁᑎᖏᓐᓄᑦ ᐱᕈᖅᐹᓪᓕᐅᑎᒃᓴᓂᒃ.  
 
 
ᐅᔭᕋᓂᐊᕐᓂᖅ, ᐳᓚᕋᖅᑐᓕᕆᓂᖅ, ᐃᖃᓗᓕᕆᓂᖅ ᓇᑦᑎᓕᕆᓂᕐᓗ ᑕᒪᒃᑯᐊᓗ ᓴᖅᑭᑉᐸᑕ 
ᓴᖅᑭᖃᓯᐅᑎᓇᔭᖅᑐᑦ ᐅᓄᖅᑐᑦ, ᐆᒃᑑᑎᒋᓗᒋᑦ ᓴᓇᓐᖑᐊᕐᓂᖅ ᒥᖅᓱᒐᓄᓪᓗ ᑐᕌᖓᔪᑦ ᐱᓕᕆᕝᕖᑦ, ᐃᓘᓐᓇᖏᑦ 
ᐃᑲᔫᓯᐊᖅᑐᐃᓐᓇᐅᓇᔭᖅᑐᑦ ᐱᕈᓐᓇᒃᐹᓪᓕᖅᑎᓐᓂᕈᑦᑎᒍᑦ ᓄᒃᑕᐅᑎᓕᕆᓂᕐᒧᑦ ᑐᕌᖓᔪᑦ ᐱᖁᑎᕐᔪᐊᑦ. 
 
ᓵᓐᖓᓪᓗᐊᑕᕐᓂᐊᕐᒥᔪᒍᑦ ᓄᓇᓖᑦ ᐃᓗᐊᓂ ᐱᖁᑎᕐᔪᐊᓂᒃ ᐊᑐᓂ ᓄᓇᓕᓐᓂ ᐊᖅᑯᑎᒋᓗᒋᑦ 
ᐅᒥᐊᕋᓛᖑᓂᖅᓴᐅᔪᓄᑦ ᑐᓚᒃᑕᕐᕕᒃᓴᑦ ᐊᒻᒪᓗ ᒥᕝᕕᖕᓄᑦ ᑐᕌᖓᔪᓄᑦ ᐱᓕᕆᐊᖑᓂᐊᖅᑐᓂᒃ ᓄᓇᕗᒻᒧᑦ 
ᑐᕌᖓᔪᓂᒃ. 

ᓯᕗᓪᓕᐅᔾᔨᓂᐅᔭᕆᐊᖃᕐᒥᔪᖅ ᑮᓇᐅᔭᓂᒃ ᐅᓄᒃᑲᓐᓂᖅᑐᓂᒃ ᐃᓕᓯᓂᐊᕐᓂᖅ ᐃᑲᔪᖅᓱᖅᑕᐅᓂᖅᓴᐅᓂᐊᕐᒪᑕ 
ᐅᔭᕋᖕᓂᐊᕐᓂᖅ. 
 
ᒐᕙᒪᕗᑦ ᐃᖅᑲᓇᐃᔭᖃᑎᖃᐃᓐᓇᕐᓂᐊᖅᑐᑦ ᐅᔭᕋᖕᓂᐊᖅᑎᓂᒃ ᑐᑭᒧᐊᒃᑎᑦᑎᐊᒃᑲᓐᓂᕋᓱᒃᑎᓪᓗᒋᑦ 
ᑐᑭᓯᓇᖅᓯᑎᑦᑎᒃᑲᓐᓂᕋᓱᒃᑎᓪᓗᒋᓪᓗ ᐊᖏᕈᓯᐅᖃᑦᑕᖅᑐᓂᒃ ᓄᑖᑦ ᐱᕙᓪᓕᐊᑎᑕᐅᓇᓱᖕᓂᐊᖅᑎᓪᓗᒋᑦ, 
ᒪᑭᒪᑎᑦᑎᓯᓐᓈᕐᓗᑎᒡᓗ ᐊᕙᓗᑦᑎᓐᓄᑦ ᑐᕌᖓᔪᓂᒃ, ᐊᒻᒪᓗ ᐃᓅᓯᕐᒧᑦ ᑐᕌᖓᔪᑦ 
ᑮᓇᐅᔭᓕᐅᕋᓱᐊᕈᑕᐅᒃᑲᓐᓂᕈᑕᐅᔭᕆᐊᖃᖅᑐᓂᒃ. 
 
ᐅᔭᕋᖕᓂᐊᖅᑎᓂᒃ ᐃᖅᑲᓇᐃᔭᖃᑎᖃᐃᓐᓇᕐᓂᐊᖅᑐᒍᑦ ᓴᖅᑭᑉᐸᓪᓕᐊᑦᑎᐊᒃᑲᓐᓂᕈᓐᓇᕐᓂᐊᕐᒪᑕ 
ᐅᔭᕋᖕᓂᐊᕐᓂᓕᕆᓂᕐᒧᑦ ᑐᕌᖓᔪᑦ ᐊᒻᒪᓗ ᐃᖅᑲᓇᐃᔭᖅᑎᐅᓇᔭᖅᑐᑦ ᓄᓇᑦᑎᓐᓂᓐᖔᖅᑐᑦ 
ᐅᔭᕋᖕᓂᐊᕐᓂᓕᕆᕕᖕᓂ. ᓄᓇᕗᑦ ᓇᖕᒥᓂᖃᖅᑐᓄᑦ ᐃᑲᔫᑏᑦ ᐊᑐᐊᒐᖏᑦ ᐊᖅᑯᑎᒋᓗᒋᑦ ᐊᒻᒪᓗ 
ᓴᖅᑭᑕᐅᓵᖅᑐᑦ ᓄᓇᕗᒻᒥ ᓇᖕᒥᓂᐊᖅᑐᓄᑦ ᐃᑲᔫᑏᑦ ᐱᓕᕆᕝᕕᖓᑦ, ᓄᓇᕗᑦ ᓴᖅᑭᑎᒃᑲᓐᓂᕋᓱᖕᓂᐊᖅᑕᕗᑦ 
ᐊᒻᒪᓗ ᐅᓄᕐᓂᖅᓴᐃᑦ ᓄᓇᕗᒻᒥᐅᑕᐃᑦ ᐱᓕᕆᕝᕕᓪᓗ ᐃᓚᐅᑎᒃᑲᓐᓂᕐᓗᒋᑦ ᑖᒃᑯᓇᓂ 
ᐱᓇᓱᐊᖅᑎᑕᐅᒃᑲᓐᓂᕋᓱᒃᑐᓂ. 
 
ᐅᖃᖅᑎᑦᓯᔩ, $4ᒥᓕᐊᓐᓂᒃ ᖄᒃᑲᓐᓂᐊᒍᑦ ᑮᓇᐅᔭᖃᖅᑎᑦᓯᓂᐊᖅᐳᒍᑦ ᒪᑭᒪᔾᔪᑎᓄᑦ ᐱᕈᖅᓴᐃᓂᕐᒧᑦ ᐊᒻᒪᓗ 
ᐃᖅᑲᓇᐃᔭᖅᑎᑦᓯᓇᓱᐊᕐᓂᕐᒧᑦ ᓱᓇᓕᒫᓂᒃ ᓄᓇᓕᒫᓂᓪᓗ ᓄᓇᕗᒻᒥ. ᑲᑎᑦᑕᐅᑎᓪᓗᒋᑦ ᒐᕙᒪᒃᑯᓐᓃᓐᖔᖓᔪᐃᑦ 
ᑲᓇᑕᒥᒃ, ᐅᖓᑖᓃᓐᓇᔭᖅᐳᑦ $45 ᒥᓕᐊᓐ ᑮᓇᐅᔭᖃᖅᑎᑕᐅᒃᑲᓐᓂᕐᓂᐅᔪᑦ ᒪᑭᒪᔾᔪᑎᑦᑎᓪᓄᑦ 
ᐊᕐᕌᒍᕆᓂᐊᖅᑕᑎᓐᓄᑦ ᓯᕗᓂᑦᑎᓐᓂ. 
 
ᐊᕙᑎᓕᕆᔨᒃᑯᑦ 
 
ᐅᖃᖅᑎᑦᑎᔩ, ᐊᕙᑎᓕᕆᔨᒃᑯᑦ ᓴᖅᑭᑕᐅᓚᐅᖅᓯᒪᔪᑦ ᐊᕐᕌᓂ ᓴᖅᑭᔮᕐᓂᖅᓴᐅᓕᕈᓐᓇᕐᓂᐊᕐᒪᑕ ᑕᒪᑐᒪᓂ 
ᒐᕙᒪᐅᔪᑦ ᓯᕗᓪᓕᐅᑎᓯᒪᔭᖏᑦ, ᐱᓕᕆᐊᖅᑖᖅᑎᑕᐅᓯᒪᖕᒪᑕ ᓄᓇᒥᐅᑕᐃᑦ ᓴᐳᒻᒥᐅᓯᖅᑕᐅᓯᒪᓂᖏᑦ ᐊᒻᒪᓗ 
ᓴᖅᑭᔮᖅᑎᑕᐅᒃᑲᓐᓂᕆᐊᖃᕐᓂᖏᓐᓄᑦ ᑐᕌᖓᔪᑦ, ᐊᖅᑯᑎᒋᓪᓗᒋᑦ ᐊᕙᑎᒥᒃ ᑲᒪᑦᑎᐊᕐᓂᕐᒥᒃ ᑕᐃᔭᐅᔪᖅ.  
 
ᐅᑯᐊ ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᑦ ᐃᑲᔪᖅᓱᐃᖏᓐᓇᖅᐳᑦ ᐊᕐᕌᓂ ᐱᒋᐊᖅᑎᑕᐅᓚᐅᖅᓯᒪᔪᓂᒃ 
ᐱᔾᔪᑎᓕᖕᓂᒃ ᒪᓕᒐᓂᒃ ᐊᒻᒪᓗ ᐱᓕᕆᕝᕕᖏᑦᑎᒍᑦ ᐱᓕᕆᐊᓐᖑᖅᑎᑕᐅᓯᒪᔪᑦ ᐊᐅᓚᓂᖏᑦ. 
  
ᒥᓂᔅᑕ ᐊᑭᓱᒃ ᐃᖅᑲᓇᐃᔮᖃᐃᓐᓇᕐᓂᐊᖅᑐᖅ ᓴᖅᑭᑎᑦᑎᕙᓪᓕᐊᓂᕐᒥᒃ ᒪᑭᒪᐃᑎᑦᑎᓂᕐᒥᒡᓗ 
ᐃᖅᑲᓇᐃᔭᖃᑎᖃᕐᓂᕐᒥᒃ ᑎᒥᓐᖑᖅᑎᑕᐅᓯᒪᔪᓂᒃ ᓄᓇᕗᑦ ᐃᓗᐊᓂ ᐊᒻᒪᓗ ᓯᓚᑖᓂ. ᑕᒪᓐᓇ ᐊᖅᑯᑎᒋᓗᒍ 
ᐊᑐᑯᑖᖕᓂᐊᖅᑐᓂᒃ ᓴᐳᒻᒥᐅᑎᒃᓴᓂᒃ ᐱᑕᖃᕐᓂᐊᖅᑐᖅ ᐊᕙᓗᑦᑎᓐᓄᑦ ᑐᕌᖓᔪᓂᒃ ᐱᔾᔪᑎᓕᖕᓂᒃ, ᐊᒻᒪᓗ 
ᒪᑭᒪᐃᓐᓇᕈᓐᓇᖅᑐᓂᒃ ᐱᕙᓪᓕᐊᑎᑦᑎᔾᔪᑕᐅᓂᐊᖅᑐᓂᒃ ᓄᓇᒥᓐᖔᖅᑐᓂᒃ. 
 
ᑕᒪᑐᒪᓂ ᐊᕐᕌᒍᒥ ᓄᑖᒥ ᑮᓇᐅᔭᖃᖅᑎᑕᐅᖏᓐᓇᕐᓂᐊᖅᑐᑦ ᐅᑯᐊ: ᐊᖑᓇᓱᒃᑐᓕᕆᔨᒃᑯᑦ ᒥᑭᒋᐊᕐᓂᐊᖅᑎᓪᓗ 
ᑲᑐᔾᔨᖃᑎᒌᖏᑦ, ᓄᓇᓕᖕᓂ ᐊᖑᓇᓱᒃᑏᑦ ᐃᑲᔫᑎᖏᑦ, ᐊᒻᒪᓗ ᐊᕕᒃᑐᖅᓯᒪᔪᓂ ᐆᒪᔪᓂᒃ ᐊᐅᓚᑦᑎᔩᑦ 
ᑲᑎᒪᔨᖏᑦ. 
 
ᐊᒻᒪᒃᑲᓐᓂᖅ, ᐆᒪᔪᓂᒃ ᖃᐅᔨᓴᐃᓂᕐᒧᑦ ᐱᓕᕆᐊᓐᖑᖅᑎᑕᐅᓯᒪᔪᑦ ᐊᒻᒪᓗ ᓄᓇᓕᖕᓂ ᐱᓕᕆᐊᓐᖑᖅᑎᑕᐅᓯᒪᔪᑦ 
ᒪᑭᒪᑦᑎᔨᐅᔪᑦ ᐊᖑᓇᓱᖕᓂᕐᒥᒃ ᓄᓇᕗᒻᒥᓗ ᐆᒪᔪᑦ ᐊᐅᓚᑕᐅᓂᖏᓐᓄᑦ ᑐᕌᖓᔪᑦ ᑲᔪᓰᓐᓇᕐᓂᐊᕐᒥᔪᑦ. 
 
ᓄᓇᕗᒻᒥ ᓇᑦᑎᕐᓄᑦ ᑐᑭᒧᐊᕈᑏᑦ ᐊᒻᒪᓗ ᓄᓇᕗᒻᒥ ᐃᖃᓗᓕᕆᓂᕐᒧᑦ ᑐᑭᒧᐊᕈᑏᑦ ᐊᑐᓕᖅᑎᑕᐅᓂᐊᖅᑐᑦ 
2005-06-ᒥ. ᑕᒪᒃᑯᐊ ᑐᑭᒧᐊᕈᑏᑦ ᐃᑲᔪᖅᓱᐃᔾᔪᑕᐅᓂᐊᖅᑐᑦ ᑮᓇᐅᔭᓕᐅᕈᑎᒃᓴᐅᔪᓐᓇᖅᑐᑦ 
ᐱᕕᖃᕐᓂᖅᓴᐅᓂᐊᕐᒪᑕ ᓄᓇᕗᒻᒥᐅᓄᑦ ᑐᓐᖓᕕᖃᓪᓚᕆᒃᑐᓄᑦ ᐱᐅᖅᓱᐊᕐᓂᕐᒥᒃ ᐊᒻᒪᓗ ᒪᑭᒪᑦᑎᔪᓐᓇᕐᓂᕐᒥᒃ. 
 
ᐅᖃᖅᑎᑦᑎᔩ, ᓄᓇᕗᒻᒥ ᐃᖃᓗᓕᕆᓂᕐᒧᑦ ᐃᓕᓐᓂᐊᖅᑎᑦᑎᓂᖅ ᓄᓇᓕᖕᓂ ᐊᑐᐃᓐᓇᐅᒃᑲᓐᓂᖁᒧᑦ, 
ᐃᖅᑲᓇᐃᔭᖃᑎᖃᕐᓂᐊᖅᑐᒍᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ ᓄᑖᓂᒃ ᐃᓕᓐᓂᐊᕈᑎᒃᓴᓂᒃ 



ᑮᓇᐅᔭᖅᑐᕈᑎᒃᓴᓄᑦ ᐅᖃᐅᓯᕐᖓᐅᑎᑦ 2005 

ᓴᖅᑭᔮᖅᑎᑦᑎᒃᑲᓐᓂᕈᓱᖕᓂᕐᒥᒃ. ᑖᓐᓇ ᐱᓕᕆᐊᓐᖑᖅᑎᑕᐅᓯᒪᔪᖅ ᐃᑲᔫᑕᐅᒃᑲᓐᓂᕐᓂᐊᖅᑐᖅ ᐃᖃᓗᓕᕆᓂᖅ 
ᐱᕙᓪᓕᐊᓂᖃᓕᖅᑎᓪᓗᒍ ᐃᓚᒋᔭᐅᓂᖅᓴᐅᒃᑲᓐᓂᕈᓐᓇᕐᓂᐊᕋᑦᑕ. 
 
ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᕋᖅᑎᑦ 
 
ᐊᕐᕌᓂ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᖅᑎᑦ ᐱᓕᕆᕝᕕᖓᑦ ᓴᖅᑭᑕᐅᓚᐅᖅᓯᒪᔪᑦ ᐱᔾᔪᑎᓕᒋᓪᓗᒋᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑎᒥᖕᓂᒃ ᐊᑐᑦᑎᐊᒃᑲᓐᓂᕈᓐᓇᖅᓯᓂᐊᕐᒪᑕ ᐃᑲᔪᖅᓱᖅᑕᐅᒃᑲᓐᓂᕐᓂᐊᕐᒪᑕᓗ ᓄᓇᓖᑦ ᐊᒻᒪᓗ ᐊᓯᖏᑦ 
ᒐᕙᒪᒃᑯᑦ ᐱᓕᕆᕝᕕᖏᑦ.  
 
ᑖᒃᑯᐊ ᓄᑖᑦ ᒐᕙᒪᒃᑯᑦ ᐱᓕᕆᕝᕕᑖᓵᖓᑦ ᓵᓐᖓᓗᐊᓐᖑᐊᖅᑐᑦ ᓄᓇᓕᖕᓂᒃ ᐃᑲᔪᖅᓱᐃᒃᑲᓐᓂᕐᓂᕐᒥᒃ ᐊᒻᒪᓗ 
ᑖᒃᑯᐊᒃᓴᑑᖃᑦᑕᓕᕐᓗᑎᒃ ᓄᓇᓖᑦ ᐃᑲᔪᖅᑕᐅᔭᕆᐊᖃᕈᑎᒃ ᐱᔨᑦᑎᕈᑎᓄᑦ, ᑮᓇᐅᔭᓄᑦ ᐊᒻᒪᓗ 
ᐃᓕᓐᓂᐊᖅᑎᑕᐅᒃᑲᓐᓂᒃᑯᑦ ᐱᕚᓪᓕᐅᑎᒃᓴᓄᑦ.  
 
ᐅᑯᑎᒎᓇᖅ ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᑦᑎᒍᑦ ᑮᓇᐅᔭᓂᒃ ᐊᑐᐃᓐᓇᕈᐃᓯᒪᓪᓚᕆᖕᓂᐊᕐᓂᕗᑦ 
ᓇᓗᓇᕈᓐᓃᖅᓯᒪᔪᖅ ᓄᓇᓖᑦ ᐃᑲᔪᕈᒪᓂᑦᑎᓐᓂᒃ ᐱᔾᔪᑎᖃᖅᖢᑕ. ᒥᓂᔅᑕ ᕿᓚᕝᕙᖅ ᖁᕕᐊᓱᑦᑎᐊᖅᑐᖅ ᒐᕙᒪᕗᑦ 
ᐊᑐᐃᓐᓇᕈᐃᓂᐊᕐᒪᑕ ᖄᒃᑲᓐᓂᐊᒍᑦ $4 ᒥᓕᐊᓐᓂᒃ ᓄᓇᓕᖕᓂ ᐊᐅᓚᔾᔪᑏᑦ ᐃᑲᔫᑎᒃᓴᖏᓐᓄᑦ ᐊᑐᒐᒃᑕᒥᒃ 2005-06-
ᒥ. ᑖᒃᑯᐊᖑᒐᓗᐊᖅᑎᓪᓗᒋᑦ ᐅᓄᖅᓯᒋᐊᕐᓃᑦ ᐊᑐᐃᓐᓇᕈᖅᑕᐅᓚᐅᖅᓯᒪᔪᑦ ᐊᕐᕌᒍᑦ ᒪᕐᕉᓕᖅᑑᖕᓂ, ᐅᖃᖅᑎᑦᑎᔩ, 30 
ᐳᓴᓐᑎᒥᒃ ᐅᓄᖅᓯᒋᐊᒃᑲᓐᓂᖅᑐᑦ ᓄᓇᓂ ᐊᐅᓚᔾᔪᑏᑦ ᑮᓇᐅᔭᑦ ᐊᑐᐃᓐᓇᕈᖅᑎᑕᐅᓂᐊᖅᑐᑦ ᐅᑎᖅᑎᒋᐊᑐᓐᖏᑦᑐᑦ 
ᐊᕐᕌᒍᑦ ᐱᖓᓱᑦ ᓈᓇᓱᖕᓂᖏᓐᓂ. 
 
ᑖᒃᑯᐊ ᐱᓕᕆᕝᕖᑦ ᐋᖅᑭᒋᐊᖅᓯᒃᑲᓐᓂᕐᓂᐊᖅᑐᑦ ᐃᒥᕐᒧᑦ ᑭᓈᓗᖃᕐᕕᖕᓄᓪᓗ ᐊᑭᓪᓕᒋᐊᕈᑎᓂᒃ ᐊᒻᒪᓗ ᑖᒃᑯᓄᖓ 
ᑐᕌᖓᔪᑦ ᑮᓇᐅᔭᖁᑏᑦ ᐅᓄᖅᓯᒋᐊᖅᑕᐅᓯᒪᓕᖅᖢᑎᒃ $500,000-ᓂᒃ. ᑖᒃᑯᐊ ᐱᓕᕆᕝᕖᑦ ᑲᔪᓯᑎᑦᑎᓂᐊᖅᑐᑦ, 
ᐃᑲᔪᖅᑕᐅᓗᑎᒃ ᓄᓇᕗᒻᒥᐅᑦ ᓄᓇᓕᖁᑎᖏᓐᓄᑦ, ᐊᓯᔾᔨᖅᓯᓂᐊᖅᑎᓪᓗᒋᑦ ᐱᓕᕆᐊᓐᖑᖅᑎᑕᐅᓯᒪᔪᓂᒃ ᓄᓇᓖᑦ 
ᐊᐅᓚᑦᓯᓂᖅᓴᐅᓕᕈᓐᓇᕐᓂᐊᕐᒪᑕ ᐱᓕᕆᐊᓐᖑᖅᑎᑕᐅᓯᒪᔪᓂᒃ ᐊᔾᔨᒌᓐᖏᑦᑐᓂᒃ.  
 
ᖄᒃᑲᓐᓂᐊᒍᑦ $1 ᒥᓕᐊᒃᑲᓐᓃᑦ ᐊᑐᐃᓐᓇᕈᖅᑕᐅᓂᐊᖅᑐᑦ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᑦᑕ 
ᓇᓪᓕᐊᒃᑯᒫᓕᕆᓂᕐᒧᑦ ᑕᐅᖅᓰᔾᔪᑎᖏᓐᓄᑦ ᐊᑐᖅᑐᒃᓴᑦ. ᑖᓐᓇ ᓄᓇᓕᖕᓂ ᓇᖕᒥᓂᕆᔭᐅᔪᖅ ᐊᐅᓚᑕᐅᔪᕐᓗ 
ᓇᓪᓕᐅᒃᑯᒫᓕᕆᓂᕐᒧᑦ ᑎᒥᓐᖑᖅᑎᑕᐅᓯᒪᔪᖅ ᒥᑭᓕᒋᐊᒃᑲᓐᓂᐅᑕᐅᓯᒪᔪᖅ ᐊᑭᓕᐅᑕᐅᔭᕆᐊᓕᖕᓂᒃ ᓇᓪᓕᐅᒃᑯᒫᑎᒍᑦ 
ᐊᑭᓕᐅᑕᐅᔭᕆᐊᖃᖅᑐᕕᓂᕐᓂᒃ ᐊᒻᒪᓗ ᔭᒐᑕᐅᕙᓪᓕᐊᔪᑦ ᐅᓄᓐᖏᓐᓂᖅᓴᐅᓕᖅᑎᑕᐅᓪᓗᑎᒃ ᓄᓇᕗᓕᒫᕐᒥᒃ 
ᑕᐃᒪᐃᑦᑐᓕᕆᔪᑦ ᑕᑯᓐᓇᕈᑦᑎᒍᑦ. ᑕᒪᑐᒪᓂ ᐊᕐᕌᒍᒥ ᖄᒃᑲᓐᓂᐊᒍᑦ ᒐᕙᒪᒃᑯᑦ ᑮᓇᐅᔭᑦ ᑐᓂᓯᒪᔭᖏᑦ $4.5 
ᒥᓕᐊᖑᓂᐊᖅᑐᑦ ᑕᒪᒃᑯᓄᖓ ᐊᑐᕐᓂᐊᖅᑐᑦ.  
 
ᐅᖃᖅᑎᑦᑎᔩ, ᐱᓕᕆᕝᕕᐊ ᓴᖅᑭᑦᑎᓚᐅᖅᓯᒪᔪᑦ ᓄᓇᕗᒻᒥ ᐃᑭᑎᑦᑎᑕᐃᓕᒪᓂᕐᒧᑦ ᑐᑭᒧᐊᕈᑎᓂᒃ ᓴᖅᑭᑦᑎᓯᒪᓪᓗᑎᒃ 
ᖃᓄᐃᑦᑐᓂᒃ ᑕᑯᓐᓇᓐᖑᐊᕐᒪᖔᕐᒥᖕᓂᒃ ᐊᒻᒪᓗ ᖃᓄᖅ ᐊᑐᓕᖅᑎᑦᑎᕙᓪᓕᐊᓂᐊᕐᓂᕐᒥᖕᓂᒃ ᐸᕐᓇᐅᑎᒥᒃ 
ᐊᑐᖅᑕᐅᕙᓪᓕᐊᔪᒃᓴᓂᒃ ᐃᑭᓐᓂᒃᑯᑦ ᔭᒐᐃᔭᐅᕙᒃᑐᑦ ᐅᓄᓐᖏᓐᓂᖅᓴᐅᓕᕈᓐᓇᕐᓂᐊᕐᒪᑕ. 2005-06ᒥᒃ, $2 ᒥᓕᐊᓐ 
ᓴᓂᕐᕙᒃᑕᐅᓂᐊᖅᑐᑦ ᐊᑐᖅᑐᒃᓴᑦ ᐃᑭᑦᑕᐃᓕᒪᑎᑦᑎᓂᕐᒧᑦ ᑐᑭᒧᐊᕈᑎᓄᑦ.  
 
ᓄᓇᓕᖕᓂ ᑲᔪᓯᑎᑕᐅᑦᑎᐊᕐᓂᖅᐹᖑᓯᒪᔪᖅ ᐅᐱᒋᕐᔪᐊᖅᓯᒪᔭᕗᑦ ᓄᓇᓕᖕᓂ ᐃᓕᓐᓂᐊᖅᑎᑦᑎᓂᕐᒧᑦ 
ᑎᒥᓐᖑᖅᑎᑕᐅᓯᒪᔪᑦ ᐱᓕᕆᕝᕕᖓᑦ. ᒐᕙᒪᒃᑯᑦ ᑮᓇᐅᔭᖃᖅᑎᑦᑎᒃᑲᓐᓂᕐᓂᐊᖅᑐᑦ ᑖᒃᑯᐊ ᐊᐅᓚᔾᔪᑎᒃᓴᖏᓐᓄᑦ 
ᐃᑲᔫᑎᒃᓴᓄᑦ ᑐᕌᖓᓇᔭᖅᑐᑦ, ᑖᒃᑯᐊᓗ ᐊᑐᖅᑕᐅᓗᑎᒃ ᐊᓯᖏᓐᓂᑦ ᑮᓇᐅᔭᓂᒃ ᑐᒃᓯᕋᐅᑎᓂᒃ 
ᐱᔪᓐᓇᕐᓂᖅᑖᖅᑎᑕᐅᒃᑲᓐᓂᕈᓐᓇᕐᓂᐊᕐᒪᑕ. ᑕᒪᑐᒪᓂ ᐊᕐᕌᒍᒋᓚᐅᖅᑕᑦᑎᓐᓂ ᑖᒃᑯᐊ ᑎᒥᓐᖑᖅᑎᑕᐅᓯᒪᔪᑦ 
ᐃᓚᐅᑎᑦᑎᔪᓐᓇᖅᓯᓯᒪᔪᑦ 660-ᓂᒃ ᓄᓇᕗᒻᒥᐅᓂᒃ ᐊᒻᒪᓗ ᐊᑐᐃᓐᓇᕈᐃᑎᑦᑎᔪᓐᓇᖅᓯᒪᓪᓗᑎᒃ 5000 ᐅᖓᑖᓃᑦᑐᓂᒃ 
ᐅᓪᓗᓂᒃ ᐃᓕᓐᓂᐊᖅᑎᑦᑎᔾᔪᑎᒋᔭᐅᔪᓐᓇᖅᑐᓂᒃ ᓄᓇᓕᖕᓂ ᕼᐋᒻᓚᒃᑯᑦ ᐃᖅᑲᓇᐃᔭᖅᑎᒋᔭᖏᓐᓂᒃ.  
 
ᑕᒪᑐᒪᓂ ᐊᕐᕌᒍᑎᓐᓂ ᐅᓄᖅᑐᓂᒃ ᓄᓇᓖᑦ ᐃᓗᐊᓂ ᐱᖁᑎᕐᔪᐊᓄᑦ ᑐᕌᖓᔪᓂᒃ ᑮᓇᐅᔭᖃᖅᑎᑦᑎᓂᐊᖅᑐᒍᑦ, 
ᐊᖅᑯᑎᒋᓗᒋᑦ ᐃᑲᔪᖅᓱᖅᑕᐅᓗᑕᓗ ᑲᓇᑕᒥᒃ. ᑖᒃᑯᐊ ᑮᓇᐅᔭᑦ ᑲᓇᑕᐅᑉ ᒐᕙᒪᒃᑯᖏᓐᓂᓐᖔᖅᑐᑦ ᐅᓄᕐᓂᖏᑦᑕ 
ᓇᓕᖅᑯᐊᓪᓕᐊᖏᓐᓂᒃ ᐃᓕᓯᖃᑦᑕᖅᑐᑦ ᓄᓇᕗᒻᒥᐅᑦ ᐊᒻᒪᓗ ᑕᐃᒪᐃᓕᐅᕐᓂᑦᑎᒍᑦ ᓯᕗᓪᓕᐅᔾᔭᐅᓯᒪᔪᑦ ᓄᓇᓕᖕᓂ 
ᑭᓐᖒᒪᔭᑦ ᓴᖅᑭᑎᑉᐸᓪᓕᐊᔪᓐᓇᖅᖢᑎᒍᑦ.  

ᓄᓇᕗᒻᒥ ᕼᐋᒻᓚᒃᑯᑦ ᑲᑐᔾᔨᖃᑎᒌᖏᑦ ᐃᑲᔪᖅᑎᒋᓂᐊᖅᑕᕗᑦ ᐋᖅᑭᒃᓱᐃᓕᕈᑦᑕ ᓄᓇᓕᖕᓂ 
ᐱᖁᑎᕐᔪᐊᓕᕆᓂᕐᒧᑦ ᐸᕐᓇᐃᔩᑦ ᑲᑎᒪᔨᕋᓛᖏᓐᓂᒃ, ᐊᒻᒪᓗ ᐃᖅᑲᓇᐃᔭᖃᑎᖃᕐᓂᐊᖅᖢᑕ ᑲᓇᑕᐅᑉ 
ᒐᕙᒪᒃᑯᖏᓐᓂᒃ ᐊᒻᒪᓗ ᓄᓇᕗᑦ ᒐᕙᒪᒃᑯᓐᓂᒃ ᓴᖅᑭᑦᑎᔪᓐᓇᕐᓂᐊᕋᑦᑕ ᓄᓇᓖᑦ ᐃᓗᓕᖏᓐᓂ 
ᐱᖁᑎᕐᔪᐊᓕᕆᓂᕐᒧᑦ ᐸᕐᓇᐃᔩᑦ ᐱᓕᕆᕝᕕᖓᓐᓂᒃ. 
 
ᐆᒻᒪᖅᑯᑏᑦ ᐊᐅᓚᑕᐅᑦᑎᐊᕆᐊᖃᕐᓂᖏᑦ ᐊᒻᒪᓗ ᐱᐅᖅᓱᐊᕆᐊᖃᕐᓂᕗᑦ ᐅᓪᓗᒥ ᓴᖅᑭᔮᓗᐊᓐᖑᐊᓕᖅᑐᖅ.  
 
ᑕᒪᓐᓇ ᑭᓐᖒᒪᔭᖅ ᐱᔾᔪᑎᒋᓪᓗᒍ, ᐊᑐᓕᖅᑎᑦᑎᓂᐊᖅᑐᒍᑦ ᐆᒪᖅᑯᑏᑦ ᐊᐅᓚᑕᐅᓂᖏᓐᓄᑦ ᑐᕌᖓᔪᓂᒃ 
ᐱᓕᕆᐊᓂᒃ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᓕᒫᖏᓐᓂ ᐊᑐᕋᔭᖅᑐᓂᒃ.  
 
ᑕᒪᓐᓇ ᐱᓕᕆᐊᓐᖑᖅᑎᑕᐅᓯᒪᔪᖅ ᐋᖅᑭᒃᑕᐅᓯᒪᕗᖅ ᐃᒪᐃᓕᐅᖁᓪᓗᒍ, ᐆᒻᒪᖅᑯᑎᑦ ᐊᑐᖅᑕᐅᑦᑎᐊᒃᑲᓐᓂᕐᓗᑎᒃ 
ᓄᓇᕗᒻᒥ, ᐃᓯᐊᕿᔪᑦ ᒑᓯᕐᓘᑏᑦ ᒥᒃᖠᒋᐊᒃᑲᓐᓂᖅᑎᒋᐊᕐᓗᑎᒃᑯᑦ, ᐊᒻᒪᓗ ᒐᕙᒪᒃᑯᑦ ᐆᒻᒪᖅᑯᑎᓄᑦ 
ᑮᓇᐅᔭᖅᑐᕈᑎᖏᑦ ᐅᓄᕈᓐᓃᒃᑲᓐᓂᖅᑎᒋᐊᕐᓗᒋᑦ. 
 
ᑕᒪᑐᒧᐊ ᐱᒋᐊᖅᑎᑕᑦᑎᓐᓄᑦ ᐃᓚᒋᔭᐅᖃᑕᐅᓪᓗᓂ, ᐃᓕᓐᓂᐊᕈᑏᑦ ᐃᓕᓐᓂᐊᒃᑲᓐᓂᐅᑎᓪᓗ ᓴᖅᑭᑕᐅᓂᐊᖅᑐᑦ 
ᐅᑯᓄᖓ ᑐᕌᖓᔪᑦ; ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ, ᐃᓕᓐᓂᐊᕐᕕᖕᓄᑦ, ᐊᒻᒪᓗ ᐃᒡᓗᕐᔪᐊᓂᒃ ᐊᐅᓚᑦᓯᔨᓄᑦ 
ᑲᒪᔨᐅᔪᓄᓪᓗ.  
 
ᐃᖅᑲᓇᐃᔭᖅᑐᓕᕆᔨᒃᑯᑦ 
 
ᑐᑭᒧᐊᒃᑎᑕᐅᑎᓪᓗᒍ ᒥᓂᔅᑕ ᑕᐹᕐᔪᖕᒧᑦ, ᐅᖃᖅᑎᑦᑎᔩ, ᐱᓕᕆᕕᖓᑦ ᐃᖅᑲᓇᐃᔭᖅᑐᓕᕆᔨᒃᑯᑦ 
ᓯᕗᒃᑲᖅᑕᖅᑎᐅᓂᐊᖅᐳᑦ ᐊᑐᓕᖅᑎᑦᑎᑎᓪᓗᒋᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐸᕐᓇᐅᑎᓂᒃ.  2005-
06-ᒥ ᐊᑐᕈᒫᖅᑐᑦ ᑖᒃᑯᓄᖓ ᓯᕗᓪᓕᐅᑎᔭᐅᔪᓄᑦ ᐱᓕᕆᐊᓄᑦ $5.6 ᒥᓕᐊᓐᖑᕗᑦ - ᑖᒃᑯᐊ 30 ᐳᓴᓪᓗᐊᖏᑦ 
ᐱᓕᕆᕕᐅᑉ ᐊᑐᕈᒫᖅᑕᓕᒫᖏᑕ. 
 
ᑖᒃᑯᐊ ᐸᕐᓇᐅᑎᑦ ᑐᑭᑖᒃᑲᓐᓂᕐᓂᐊᖅᑐᑦ ᓇᓗᓇᐃᖅᑕᐅᓯᒪᓂᕐᓴᐅᓕᕐᓗᑎᒃ ᑐᕌᒐᒃᓴᖏᓐᓂᒃ 
ᖃᐅᔨᓴᐃᔪᓐᓇᕐᓂᐊᕐᒪᑕ ᑎᑭᑉᐸᓪᓕᐊᓕᕋᓗᐊᕐᒪᖔᑕ ᑐᕌᖓᒃᓴᖏᓐᓄᑦ ᑖᒃᑯᐊ ᐱᓕᕆᐊᑦ.  ᑖᒃᑯᐊᓗ 
ᑭᐅᔪᓐᓇᑦᑎᐊᕐᓂᕐᓴᐅᓕᖅᑎᑦᑎᓂᐊᖅᑐᑦ ᐱᓕᕆᕕᐅᔪᓂᒃ ᐊᔾᔨᒌᖏᑦᑐᓂᒃ ᐊᒃᑐᐊᓂᖃᖅᑐᓂᒃ ᐃᓄᖕᓂᒃ 
ᐃᖅᑲᓇᐃᔭᖅᑎᑦᑎᓂᕐᒧᑦ.  ᑖᒃᑯᐊᓗ ᓯᕗᒧᐊᒃᑎᑦᑎᔾᔪᑕᐅᓂᐊᖅᑐᑦ ᐃᖅᑲᓇᐃᔮᒃᓴᐃᑦ ᐊᑐᐃᓐᓇᐅᑎᑕᐅᓗᑎᒃ 
ᐱᔭᐅᔪᓐᓇᕐᓗᑎᒡᓗ ᓄᓇᕗᒥ ᓄᓇᑖᖃᑕᐅᓯᒪᔪᓄᑦ, ᑕᐃᒪᓐᓇ ᓱᒃᑲᓂᖅᓴᒥᒃ ᐱᕙᓪᓕᐊᓂᖃᕈᓐᓇᕐᓂᐊᕐᒪᑦ 
ᐃᖅᑲᓇᐃᔭᖅᑎᑖᕆᔪᒪᔭᕗᑦ ᐃᓄᐃᑦ ᑐᕌᒐᒃᓴᖓᓐᓂ ᐱᓇᓱᐊᖅᑕᕗᑦᒦᑦᑐᑦ. 
 
ᐲᔭᖅᑕᐅᓗᑎᒃ ᑐᓗᖅᑕᕈᑕᐅᔪᑦ ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ ᐊᒻᒪ ᐃᖅᑲᓇᐃᔮᑦ ᐃᓗᐊᓂᐱᓕᕆᐊᒃᓴᖏᑦ 
ᓱᓕ ᕿᒥᕐᕈᔭᐅᕙᓪᓕᐊᓂᖓ ᓯᕗᓪᓕᐅᑎᔭᐅᓯᒪᕗᖅ.  ᓯᕗᓪᓕᐅᔾᔨᓂᕐᒧᑦ ᐃᖅᑲᓇᐃᔭᖅᑎᑖᖅᐸᓪᓕᐊᑎᓪᓗᒋᑦ 
ᐊᑐᐊᒐᖅ ᕿᒥᕐᕈᓇᒃᑕᐅᓕᖅᑐᖅ ᐊᑐᖅᑕᐅᔪᓐᓇᕐᓂᕆᔭᖓᓂᒃ ᐊᒻᒪ ᐊᑐᑦᑎᐊᕋᓗᐊᕐᒪᖔᑦ, ᐊᒻᒪ ᐃᓄᐃᑦ 
ᐃᓕᖅᑯᓯᖏᓐᓄᑦ ᐅᖃᐅᓯᖏᓐᓄᓪᓗ ᐊᒃᑐᐊᔪᑦ ᐱᖃᓯᐅᔾᔭᐅᓂᐊᕆᓪᓗᑎᒃ ᐃᓘᓐᓇᖏᓐᓂ ᐃᖅᑲᓇᐃᔮᓴᒃᓂ. 
 
ᑮᓇᐅᔭᖃᖅᑎᑕᐅᓂᖓ ᓄᓇᕗᒥ ᐊᐅᔭᒃᑯᑦ ᐃᓕᓐᓂᐊᖅᑎᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐱᓕᕆᐊᒧᑦ 
ᐅᓄᕐᓯᒋᐊᖅᑕᐅᓂᐊᖅᑐᑦ $250,000-ᓂᒃ $1 ᒥᓕᐊᓐᖑᑲᓴᒡᓗᑎᒃ.  ᑖᒃᑯᐊ ᒐᕙᒪᒃᑯᓐᓄᓕᒫᖅ ᑐᕌᒐᔪᑦ ᐱᓕᕆᐊᑦ 
ᐊᑑᑎᖃᑦᑎᐊᖅᑐᒥᒃ ᐃᖅᑲᓇᐃᔭᓕᒻᒪᒃᓴᐃᓂᐊᖅᐳᑦ ᒪᒃᑯᒃᑐᖁᑎᑦᑎᓐᓄᑦ. 
 
ᐱᒻᒪᕆᐅᑎᑦᑎᐊᖅᐸᕗᑦ ᐃᑲᔪᕐᓯᒪᓂᕆᔭᖏᑦ ᐃᖅᑲᓇᐃᔭᖅᑎᒋᔭᑦᑕ ᐊᒻᒪ ᑲᔪᖏᖅᓴᐃᔾᔪᑎᖃᕐᓂᐊᖅᐳᒍᑦ 
ᖃᓂᒌᒃᑐᒃᑯᑦ ᐃᖅᑲᓇᐃᔭᖃᑎᖃᕐᓂᕐᒥᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᑲᑐᔾᔨᖃᑎᒌᖏᓐᓂᑦ ᑕᒪᒃᑯᐊ ᒐᕙᒪᒃᑯᑦ 
ᐱᓕᕆᐊᖏᑦ ᐊᒻᒪᓗ ᐱᔨᑦᓯᕈᑎᖏᑦ ᐊᑐᖅᑕᐅᑦᑎᐊᕈᓐᓇᕐᓂᐊᕐᒪᑕ ᐊᖑᒻᒪᑎᓗᑎᒃ ᓄᓇᕗᒥᐅᑦ ᑭᓐᖒᒪᔭᖏᓐᓂᒃ. 

ᐱᓕᕆᕕᒃ ᐃᓕᓐᓂᐊᖅᑎᑦᓯᖃᑦᑕᕐᓂᐊᖅᑐᑦ ᐱᓕᒻᒪᓴᐃᔾᔪᑎᑎᒍᑦ ᐊᒻᒪ ᐃᓕᓐᓂᐊᓯᓐᓈᑦ ᑲᑎᒪᓂᖅᑎᒍᑦ 
ᐃᖅᑲᓇᐃᔭᖅᑎᕗᑦ ᖃᓄᐃᖏᑦᑎᐊᕐᓂᖅᓴᐅᖁᓪᓗᒋᑦ. ᑖᒃᑯᐊᓗ ᖁᕕᐊᓱᓕᖅᑎᑦᑎᕚᓪᓕᕈᑕᐅᓂᐊᖅᑐᑦ, 
ᐱᓕᕆᕚᓪᓕᕈᑕᐅᓗᑎᒃ ᐊᒻᒪ ᐃᖅᑲᓇᐃᔭᖅᑎᑦ ᓄᖅᑲᖏᓐᓂᖅᓴᐅᖁᓪᓗᒋᑦ. 
  
ᐊᒻᒪᓗ, ᕿᒥᕐᕈᔭᐅᓂᖓ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᕐᔪᐊᖓ ᐱᖃᐅᓯᔾᔨᓯᒪᒡᓯᑦᑎᐊᕐᓂᐊᖅᑐᖅ 
ᐃᖅᑲᓇᐃᔭᖅᑐᓕᕆᓂᕐᒧᑦ ᐊᑐᐊᒐᖁᑎᑦᑎᓐᓂᒃ ᐊᒻᒪ ᐱᖅᑯᓯᕆᔭᑦᑎᓐᓂᒃ.  
 
ᑮᓇᐅᔭᓕᕆᔨᒃᑯᑦ 

ᑮᓇᐅᔭᓕᕆᔨᒃᑯᓐᓂ, ᐊᐅᓚᑕᐅᓂᖏᑦ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ ᑲᑎᒪᔨᑦ ᐊᒻᒪᓗ ᐃᒥᐊᓗᓕᕆᓂᕐᒧᑦ ᑲᒥᓴᐃᑦ 
ᒫᓐᓇᕈᓘᓚᐅᖅᑐᖅ ᓄᒃᑎᑕᐅᓵᓚᐅᖅᑐᑦ ᑲᖏᖅᖠᓂᕐᒧᑦ, ᐱᑕᖃᓕᕆᓪᓗᓂ ᐃᒥᐊᓗᖕᓄᑦ ᓯᕐᓗᐊᖑᓕᖅᑐᒥᒃ 
ᓴᓇᔭᐅᓚᐅᖅᑐᒥᒃ. ᑕᒪᒃᑯᐊ ᐊᓯᔾᔨᕐᓃᑦ ᐊᐅᓚᑦᑎᑦᑎᐊᕐᓂᖅᓴᐅᔾᔪᑕᐅᓕᕐᓂᐊᖅᑐᑦ ᐃᒥᐊᓗᓕᕆᓂᕐᒥᒃ 
ᐊᐅᓚᑦᓯᓂᕐᒧᑦ ᑐᕌᖓᔪᓄᑦ. 

ᐅᖃᖅᑎᑦᑎᔩ, ᐊᐱᕆᓯᒪᓕᖅᑕᒃᑲ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ ᑲᑎᒪᔨᑦ ᖃᓄᖅ ᐃᓱᒪᓕᐅᑕᒃᓴᖃᒃᒪᖔᑕ 
ᐃᒥᐊᓗᐃᑦ ᒥᒃᓵᓄᑦ ᐃᓕᓐᓂᐊᖅᑎᑦᑎᑦᑎᐊᒃᑲᓐᓂᕈᓐᓇᕐᒪᖔᑦᑕ, ᑕᒪᓐᓇ ᑲᑎᒪᔨᑦ ᐱᔭᒃᓴᖅᑖᕆᓯᒪᔭᖏᑦᑕ 
ᐊᑖᓃᒻᒪᑦ. ᓄᓇᓕᖕᓂ ᐃᒥᐊᓗᓕᕆᓂᕐᒧᑦ ᑲᑎᒪᔨᕋᓛᑦ ᐃᒃᓯᕙᐅᑕᖏᑦ ᐊᐱᕆᓂᐊᕐᒥᔭᕗᑦ ᖃᓄᖅ ᑕᒪᓐᓇ 
ᓇᐅᒃᑯᑦ ᐱᐅᓂᖅᓴᐅᓕᕈᓐᓇᕋᔭᕐᒪᖔᖓᑦ. ᑖᒃᑯᐊ ᑲᑎᒪᔨᕋᓛᑦ ᐊᒃᓱᐊᓗᒃ ᐃᑲᔪᕐᓂᖃᕈᓐᓇᖅᑐᑦ ᓄᓇᕗᒻᒥᐅᓂᒃ 
ᐃᓕᓐᓂᐊᖅᑎᑦᑎᓂᐊᕈᑦᑕ ᖃᓄᖅ ᐊᒻᒪᓗ ᓇᐅᒃᑯᑦ ᐱᐅᓐᖏᓐᓂᖃᕐᒪᖔᑦ ᐅᓗᕆᐊᓇᕐᓂᖃᕐᒪᖔᓪᓗ ᐃᒥᐊᓗᒃ 
ᐊᑐᖅᑕᐅᓐᖏᑐᐊᖅᐸᑦ.  

ᑮᓇᐅᔭᓕᕆᔨᒃᑯᑦ ᑐᑭᒧᐊᒃᑎᒋᔭᐅᖏᓐᓇᕐᓂᐊᖅᑐᑦ ᓴᓐᖏᒃᑎᑉᐹᓪᓕᕈᓐᓇᕐᓂᐊᕐᒪᑦ ᑮᓇᐅᔭᑦ ᐊᐅᓚᑕᐅᓂᖏᑦ 
ᒐᕙᒪᒃᑯᓐᓂ, ᐃᓚᓕᐅᑎᓯᒪᓗᑎᒃᑯᑦ ᒐᕙᒪᒃᑯᑦ ᑯᐊᐳᕇᓴᖁᑎᖏᑦ ᐊᒻᒪᓗ ᑎᒥᓐᖑᖅᑎᓯᒪᔭᖏᑦ. ᑕᒪᓐᓇ 
ᑐᕌᖓᓂᖃᓗᐊᕐᓂᐊᖅᑐᖅ ᓴᓇᕐᕈᑏᑦ ᐊᐅᓚᑕᐅᓂᖏᑦ, ᐅᓗᕆᐊᓇᕐᓂᕆᔭᖏᑦ ᐊᒻᒪᓗ ᑐᓴᐅᒪᔾᔪᑎᓄᑦ ᑐᕌᖓᔪᑦ. 
 
ᑮᓇᐅᔭᓕᕆᓂᕐᒧᑦ ᐊᐅᓚᑦᓯᔩᑦ ᑲᑎᒪᔨᖏᑦ, ᐊᑐᖃᑦᑕᖅᑐᑦ ᐱᖓᓱᓂᒃ ᒐᕙᒪᒃᑯᓐᓂ ᑲᑎᒪᔨᕋᓛᓐᖑᖅᑎᑕᐅᓯᒪᔪᓂᒃ 
ᑖᒃᑯᐊᓗ ᓇᓗᓇᐃᔭᑦᑎᐊᖅᓯᒪᔪᓂᒃ, ᐱᔭᒃᓴᖅᑖᖅᑎᑕᐅᓯᒪᓪᓗᑎᒃ ᑐᑭᒧᐊᕈᑕᐅᓂᐊᖅᑐᓂᒃ ᑕᒪᒃᑯᓄᖓ 
ᐊᒃᓱᕉᑎᒋᔭᐅᓗᐊᖅᑐᓂᒃ ᐱᔾᔪᑎᓕᖕᓂᒃ. ᑖᒃᑯᐊ ᑲᑎᒪᔨᕋᓛᑦ ᒪᑯᐊᖑᕗᑦ ᑮᓇᐅᔭᓂᒃ ᐊᐅᓚᑦᓯᔨᑦ 
ᑲᑎᒪᔨᕋᓛᖏᓐᓂᒃ, ᑕᒻᒪᖅᓯᒪᔪᖅᓯᐅᖅᑏᑦ ᑲᑎᒪᔨᕋᓛᖏᓐᓂᒃ ᐊᒻᒪᓗ ᒐᕙᒪᒃᑯᑦ ᐱᓕᕆᕝᕕᖏᓐᓂᓐᖔᖅᑐᓂᒃ 
ᑭᒡᒐᖅᑐᐃᔨᖃᖅᑐᑦ ᑲᑎᒪᔨᕋᓛᖏᓐᓂᒃ ᐊᑭᑐᔪᖅᑐᕈᑎᒃᓴᑦ ᐸᕐᓇᐅᑎᖏᓐᓂᒃ ᐱᓕᕆᐊᖃᖃᑦᑕᖅᑐᓂᒃ. 
ᐊᒻᒪᓗᒃᑲᓐᓂᖅ, ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᓐᓄᑦ ᑲᑎᒪᔨᑕᖃᕐᒥᔪᖅ ᖃᐅᔨᒪᔨᑕᕆᔭᐅᖃᑦᑕᖅᑐᓂᒃ ᒥᓂᔅᑕᐃᑦ 
ᑲᑎᒪᔨᖏᓐᓄᑦ ᐊᒻᒪᓗ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᔩᑦ ᑲᑎᒪᔨᖏᓐᓄᑦ ᐊᔾᔨᒌᓐᖏᑦᑐᑦ ᐊᑐᐊᒐᑦ ᐱᔾᔪᑎᒋᓪᓗᒋᑦ 
ᐊᒻᒪᓗ ᖃᓄᖅ ᑮᓇᐅᔭᑦ ᐊᐅᓚᑕᐅᓂᖏᓐᓄᑦ ᐱᔾᔪᑎᓕᖕᓄᑦ. 
 
ᑮᓇᐅᔭᑦ ᐊᐅᓚᑕᐅᑦᑎᐊᒃᑲᓐᓂᓕᖅᐸᑕ ᐃᑲᔪᕐᓂᖃᓪᓚᕆᖕᓂᐊᖅᑐᑦ ᐅᕙᑦᑎᓐᓄᑦ ᓴᖅᑭᑦᑎᖃᑦᑕᕐᓂᐊᖅᑎᓪᓗᑕ 
ᐱᓕᕆᐊᓐᖑᖅᑎᑕᐅᓯᒪᔪᓂᒃ ᐊᑑᑎᖃᑦᑎᐊᕐᓂᖅᓴᒃᑯᑦ ᐃᖏᕐᕋᓂᖃᕐᓂᐊᖅᑐᓂᒃ. ᓵᑕᒃᓴᐅᓂᐅᓂᑦᑎᓐᓂᒃ 
ᓴᖅᑭᔮᖅᑎᑦᑎᒃᑲᓐᓂᕐᓂᐊᖅᑐᖅ ᒐᕙᒪᒃᑯᓐᓄᓪᓗ ᐃᖅᑲᓇᐃᔭᖅᑏᑦ ᐅᔾᔨᕈᓱᖕᓂᖅᓴᐅᓕᕐᓗᑎᒃ 
ᐱᔭᒃᓴᖅᑖᖅᑎᑕᐅᓯᒪᓂᕐᒥᖕᓂᒃ ᓴᖅᑭᔮᖅᑎᑦᑎᔨᐅᓂᕐᒥᓂᒡᓗ ᐱᓕᕆᐊᓐᖑᖅᑎᑕᐅᓯᒪᔪᓂᒃ 
ᐃᑲᔫᓯᐊᖅᑖᕈᑕᐅᔪᓐᓇᖅᑐᓂᒃ ᓄᓇᕗᒻᒥᐅᓄᑦ. 
 
ᐊᐅᓚᑦᓯᔨᒃᑯᑦ ᐊᒻᒪᓗ ᒐᕙᒪᐅᖃᑎᒌᒃᑐᓕᕆᔨᒃᑯᑦ 
 
ᐅᖃᖅᑎᑦᑎᔩ, ᐊᐅᓚᑦᓯᔨᒃᑯᑦ ᐊᒻᒪᓗ ᒐᕙᒪᐅᖃᑎᒌᒃᑐᓕᕆᔨᒃᑯᑦ ᐱᔭᒃᓴᖅᑖᖅᑎᑕᐅᓯᒪᓪᓗᐊᑕᖅᐳᑦ 
ᖃᐅᔨᒪᔨᑕᕆᔭᐅᓂᕐᒥᒃ ᒥᓂᔅᑕᐃᑦ ᑲᑎᒪᔨᖏᓐᓄᑦ ᐱᕙᓪᓕᐊᑎᑦᑎᓇᓱᖕᓂᐊᖅᑎᓪᓗᒋᑦ 
ᐱᕈᖅᐸᓪᓕᐊᑎᑦᑎᓇᓱᒃᑎᓪᓗᒋᓪᓗ ᓄᓇᕗᒻᒥᒃ ᐊᒻᒪᓗ ᓄᓇᕗᒻᒥᐅᓂᒃ. 

ᑕᒪᑐᒪᓂ ᐊᕐᕌᒍᒥ, ᑐᑭᒧᐊᒃᑎᒋᔭᐅᓂᐊᖅᑐᑦ ᐱᔭᕇᖅᑕᐅᓇᓱᖕᓂᖏᓐᓂᒃ ᐃᖅᑲᓇᐃᔮᒃᓴᑦ ᐸᕐᓇᐅᑎᖏᓐᓂᒃ 
ᐱᓇᓱᐊᖅᑕᕗᒃᑯᓐᓂᓐᖔᖅᑐᓂᒃ, ᐊᒻᒪᓗ ᑮᓇᐅᔭᓕᕆᔨᒃᑯᓐᓂᒃ ᐃᖅᑲᓇᐃᔭᖃᑎᖃᕐᓂᐊᖅᖢᑎᒃ ᑕᒪᒃᑯᐊ 
ᐃᖅᑲᓇᐃᔮᒃᓴᑦ ᐸᕐᓇᐅᑎᖏᑦ ᐃᓚᓕᐅᔾᔭᐅᒐᓗᐊᕐᒪᖔᖏᑦ ᐊᑑᑎᖃᕐᓂᖅᐹᒃᑯᓪᓗ ᐊᑐᖅᑕᐅᓂᐊᕐᓂᖏᓐᓂ 
ᑮᓇᐅᔭᓕᕆᓂᐅᑉ ᐸᕐᓇᐅᑎᖏᑦᑕ ᐃᓗᓕᖏᑦᑎᒍᑦ. 
 
ᐊᒃᓱᕉᑎᖃᒃᑲᓐᓂᕐᓂᐊᖅᑐᑦ ᐃᖅᑲᓇᐃᔭᖃᑎᖃᕐᓂᕐᒥᖕᓂᒃ ᓄᓇᕗᑦ ᑐᓐᖓᕕᒃᑯᓐᓂᒃ ᐊᒻᒪᓗ ᑲᓇᑕᐅᑉ 
ᒐᕙᒪᒃᑯᖏᓐᓂᒃ ᐊᑐᓕᖅᑎᑦᑎᓂᐊᖅᑎᓪᓗᒋᑦ ᐊᖏᕈᑎᒋᔭᕐᒥᖕᓂᒡᓗ ᐊᑐᓕᖅᑎᑦᑎᓂᕐᒥᒃ ᓄᓇᕗᑦ ᓄᓇᑖᕐᓂᕐᒧᑦ 
ᐊᖏᕈᑏᑦ ᐃᓗᓕᖏᓐᓃᑦᑐᓂᒃ.  

ᒐᕙᒪᓕᕆᔨᒃᑯᑦ ᑐᑭᒧᐊᒃᑎᑦᑎᓂᐊᕐᒥᔪᑦ ᒐᕙᒪᒃᑯᑦ ᐊᒃᓱᕉᑎᒋᔭᖏᓐᓂᒃ ᐱᒋᐊᖅᑎᑦᑎᓇᓱᖕᓂᐊᕐᓂᕐᒥᒃ 
ᐋᔩᖃᑎᖃᕈᑎᖃᕐᓂᕐᒥᒃ ᓴᓐᖏᓃᑦ ᑐᓐᓂᖅᑯᑕᐅᓂᐊᕐᓂᖏᑦᑕ ᐊᖏᕈᑎᖏᓐᓂᒃ, ᑖᓐᓇ 
ᑐᓐᖓᕕᒋᔭᐅᓪᓚᕆᖕᓂᐊᕐᒪᑦ ᓴᖅᑭᑦᑎᓇᓱᖕᓂᑦᑎᓐᓄᑦ ᑮᓇᐅᔭᓕᐅᕋᓱᐊᕐᓂᒃᑯᑦ ᒪᑭᑉᐹᓪᓕᐅᑕᐅᓇᔭᖅᑐᓂᒃ 
ᓄᓇᕗᒻᒥ ᐊᑐᕐᓗᒍ ᐱᓇᓱᐊᖅᑕᕗᒻᒥ ᑕᐃᔭᐅᓯᒪᔪᓂᒃ.  

ᐊᒻᒪᓗᒃᑲᓐᓂᖅ, ᒐᕙᒪᓕᕆᔨᒃᑯᑦ ᑐᑭᒧᐊᒃᑎᒋᔭᐅᓪᓚᕆᖕᓂᐊᖅᑐᑦ ᑐᑭᓯᓇᓱᒃᑎᓪᓗᒋᑦ ᖃᓄᖅ ᐃᓱᒪᖃᕐᒪᖔᖏᑦ 
ᓄᓇᕗᒻᒥᐅᑕᐃᑦ ᐊᒻᒪᓗ ᐊᑐᐃᓐᓇᕈᐃᓗᑎᒃ ᑐᓴᐅᒪᔾᔪᑎᒃᑲᓐᓂᕐᓂᒃ ᐊᑐᕆᐊᖃᓪᓚᕆᖕᓂᐊᖅᑐᓂᒃ 
ᓴᖅᑭᑦᑎᓇᓱᒃᑎᓪᓗᑕ ᐅᑭᐅᖅᑕᖅᑐᒥ ᑐᑭᒧᐊᕈᑎᓂᒃ ᐅᖃᐅᓯᕆᔭᐅᓚᐅᖅᓯᒪᔪᓂᒃ ᑲᓇᑕᐅᑉ ᒐᕙᒪᒃᑯᖏᑦᑕ 
ᐊᖓᔪᖅᑳᕐᔪᐊᖓᓐᓄᑦ ᐊᒻᒪᓗ ᐅᑭᐅᖅᑕᖅᑐᒥᐅᑦ ᓯᕗᓕᖅᑎᖏᓐᓄᑦ ᑎᓯᐱᕆ 2004-ᖑᓚᐅᖅᑐᒥ.  

 
ᓄᓄᕐᕐᖑᖑᑎᑎᐊᐊ  
 
ᐅᖃᖅᑎᑦᑎᔩ, ᓄᓐᖒᑎᒋᓗᕐᓗᒋᑦ, ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᐅᓪᓗᒥ ᓴᖅᑭᑕᐅᔪᑦ ᒪᓕᒐᓕᐊᕐᕕᖕᒧᑦ 
ᓇᓗᓇᐃᔭᐃᓯᒪᕗᑦ ᖃᓄᖅ ᐱᔭᒃᓴᖅᑖᕆᓯᒪᔭᓂᕗᑦ ᑲᔪᓯᑎᓐᓂᐊᕐᒪᖔᑦᑎᒍᑦ ᓄᓇᕗᒻᒥᐅᓄᑦ ᒐᕙᒪᐅᑎᓪᓗᑕ, 
ᐊᒻᒪᓗ ᖃᓄᐃᑦᑑᖕᒪᖔᑦ ᐊᐅᓚᑕᐅᓂᕆᓂᐊᖅᑕᖏᑦ ᑮᓇᐅᔭᖁᑎᕗᑦ ᑕᒪᑐᒪᓂ ᐊᕐᕌᒍᒥᑦ ᐊᕐᕌᒍᒥ ᐊᒡᒋᖅᑐᒥ.  
 
ᑖᒃᑯᐊ ᓴᖅᑭᑦᑎᕗᑦ ᑮᓇᐅᔭᑦ ᖃᓄᐃᓕᖓᓂᐊᕐᓂᖏᓐᓂᒃ ᐊᒻᒪᓗ ᓇᓗᓇᐃᔭᐃᓯᒪᓪᓗᑎᒃ ᑮᓇᐅᔭᖃᖅᑎᑦᑎᓂᒃᑯᑦ 
ᑭᓱᑦ ᓯᕗᓪᓕᐅᔾᔭᐅᓯᒪᖕᒪᖔᖏᑦ, ᒪᓕᒃᓯᒪᓪᓗᑎᒃ ᒐᕙᒪᒃᑯᑦ ᓯᕗᓪᓕᐅᑎᓯᒪᓚᐅᖅᑕᖏᑦ ᒐᕙᒪᐅᑎᓪᓗᑕ, 
ᒪᓕᒡᓗᒋᑦ ᐱᓇᓱᐊᖅᑕᕗᓂᒃ ᑕᐃᔭᐅᓯᒪᔪᑦ. 
  
ᑕᒪᓐᓇ ᒪᓕᑦᑎᐊᖅᐳᖅ ᐱᓕᕆᓂᐊᕐᓂᕆᓯᒪᔭᑦᑎᓐᓂ ᒪᑯᓂᖓ: 
 

• ᓴᓐᖏᓕᑎᑦᑎᓂᕐᒥᒃ ᑮᓇᐅᔭᓕᕆᓂᕐᒥᒃ ᐊᐅᓚᑦᓯᓂᕐᒥᒃ ᓵᑕᒃᓴᐅᔪᓐᓇᕐᓂᒥᓪᓗ; 
• ᓴᓐᖏᓕᑎᑦᑎᓂᕐᒥᒃ ᒪᑭᒪᔾᔪᑎᑦᑎᓐᓂ; 
• ᓴᓇᓂᕐᒥᒃ ᓴᓐᖏᓂᖅᓴᒥᒃ ᐃᓕᖅᑐᓯᑦᑕ ᑐᓐᖓᕕᖓᓐᓂᒃ ᑐᓐᖓᕕᖃᖅᑐᒥᒃ ᐃᓄᐃᑦ ᐃᓕᖅᑯᓯᖏᓐᓂᒃ; 

ᐊᒻᒪᓗ 
• ᐋᖅᑭᒋᐊᕆᓂᕐᒥᒃ ᐃᓕᓐᓂᐊᓂᓕᕆᓂᕐᒥᒃ, ᐃᓪᓗᓕᕆᓂᕐᒥᒃ ᐋᓐᓂᐊᖃᕐᓇᖏᑦᑐᓕᕆᓂᕐᒥᓪᓗ. 

 
ᑕᐃᒪᓐᖓᓂᑦ 1999-ᒥᑦ ᐅᓄᖅᑐᕐᔪᐊᒻᒪᕆᐊᓗᖕᓂᒃ ᐱᔭᕇᖅᓯᓯᒪᓕᖅᑐᒍᑦ. ᐅᑯᐊ ᓄᑖᑦ ᑮᓇᐅᔭᑦ 
ᐊᑐᕈᒫᕐᓂᐊᖅᑐᖁᑎᖏᓐᓃᑦᑐᑦ ᑕᒪᑐᒥᖓ ᑲᔪᓯᑎᑦᑏᓐᓇᕐᓂᐊᖅᑐᑦ, ᑕᐃᒪᐃᑎᑦᑎᒃᑲᓐᓂᕐᓂᐊᖅᖢᑎᒡᓗ 
ᐱᖓᓱᓄᑦ ᐊᕐᕌᒍᓄᑦ ᑮᓇᐅᔭᑦ ᐸᕐᓇᐅᓯᐊᕆᓂᐊᖅᑕᕗᑦ ᑕᖅᑭᓂ ᐊᒡᒋᖅᑐᓂ. 
 
ᓂᕆᐅᒃᐳᒍᑦ ᐱᓕᕆᖃᑎᖃᕈᒪᓂᕐᒥᒃ ᒪᓕᒐᓕᐅᖅᑎᓕᒫᓂᒃ ᑐᖔᓂ ᒪᓕᒐᓕᐅᖅᕕᑦᑎᓐᓂ ᐊᒻᒪᓗ 
ᐃᑲᔪᖅᑎᖃᑎᒋᔭᑦᑎᓐᓂᒃ ᐱᓇᓱᐊᖅᑎᓪᓗᑕ ᓄᓇᕗᑦ ᐱᔪᓐᓇᖅᑕᓕᒫᖏᓐᓂᒃ. 
 
ᖁᔭᓐᓇᒦᒃ ᐅᖃᖅᑎᑦᑎᔩ. 

ᓇᐃᓈᖅᓯᒪᓂᖏᑦ ᑮᓇᐃᔭᑦ ᖃᓄᐃᓐᓂᖏᑕ 

ᒐᕙᒪᖓᑦ ᓄᓇᕗᑦ, 2005-2006 ($ ᒥᓕᐊᖏᓐᓂ) 

  
2005-2006 

ᑮᓇᐅᔭᑦ 
ᐊᑐᖅᑐᒃᓴᑦ 

2004-2005 
ᐋᖅᑭᒋᐊᖅᑕᐅᒪᔪᑦ 

ᐊᑐᖅᑐᒃᓴᑦ 

2004-2005 
ᑮᓇᐅᔭᑦ 

ᐊᑐᖅᑐᒃᓴᑦ 
        
ᑮᓇᐅᓕᐊᑦ 972.4 922.4 877.0
      
ᐊᑭᓕᐅᑏᑦ      
  ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ  833.9 788.3 742.8 
  ᐊᑭᑐᔫᑎᓄᑦ * 101.9 169.5 107.9 
      
ᑲᑎᓪᓗᒋᑦ ᐊᑭᓕᐅᑏᑦ 935.8 957.8 850.7
      
ᐋᖅᑭᒋᐊᖅᓯᒪᓐᖏᑦᑐᖅ ᐊᒥᐊᑯᐃᒃ (ᐅᖓᑖᕈᑏᑦ) 36.6 (35.4) 26.3 
      
ᐊᓯᖏᑦ ᐃᓚᒋᐊᕈᑕᐅᔭᕆᓖᑦ 60.0   66.2 

ᓇᓚᐅᑕᐅᒪᒋᐊᖅᑐᑦ ᑮᓇᐅᔭᑦ ᐊᑐᖅᑕᐅᓐᖏᓱᖓᓗᐊᖅᑐᑦ      

  ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ 2.0   
  ᐊᑭᑐᔫᑎᓄᑦ  25.0 27.0 27.0 
      
ᐊᐅᓚᔾᔪᑕᐅᔪᖅ ᐊᒥᐊᒃᑯᐃᑦ (ᐅᖓᑖᓅᕈᑏᑦ) ᐊᕐᕌᒍᕐᒧᑦ 3.6 (8.4) (12.9)
       

 
ᑲᑎᖅᓱᖅᓯᒪᓂᖓ ᓈᒻᒪᓐᖏᑐᐃᓐᓇᕆᐊᓕᒃ ᐱᔾᔪᑎᒋᓪᓗᒍ 

ᑲᑎᑎᖅᓱᖅᑕᐅᒪᓂᖓ. 

* ᐱᖃᓯᐅᔾᓯᒪᔪᑦ ᓇᓚᐅᑕᐅᒋᐊᖅᓯᒪᔪᑦ $25 ᒥᓕᐊᓐ ᐊᑭᑐᔫᑎᓄᑦ ᐊᒥᐊᒃᑯᒥᓃᑦ 2004-05ᒥᒃ. 

ᓇᐃᓈᖅᓯᒪᓂᖏᑦ ᑮᓇᐅᔭᓕᐊᑦ 

ᒐᕙᒪᖓᑦ ᓄᓇᕗᑦ, 2005-2006 ($ ᑕᐅᓴᖏᓐᓂ) 

 

2005-2006 
ᑮᓇᐅᔭᑦ 

ᐊᑐᖅᑐᒃᓴᑦ 

2004-2005 
ᐋᖅᑭᒋᐊᖅᑕᐅᒪᔪᑦ 

ᐊᑐᖅᑐᒃᓴᑦ 

2004-2005 
ᑮᓇᐅᔭᑦ 

ᐊᑐᖅᑐᒃᓴᑦ 
    
ᒐᕙᒪᑐᖃᒃᑯᓐᓂ ᐱᔭᐅᕙᒃᑐᑦ    
    
ᐊᖏᕈᑕᐅᓯᒪᔪᑦ ᒐᕙᒪᑐᖃᒃᑯᓐᓂ ᑐᓂᔭᐅᕙᒃᑐᑦ 805,608 778,293 734,718 
ᐊᓯᖏᑦ ᒐᕙᒪᑐᖃᒃᑯᓐᓂ ᐱᔭᐅᕙᒃᑐᑦ 85,264 69,720 67,723 
    
ᑲᑎᑦᑐᒋᑦ ᒐᕙᒪᑐᖃᒃᑯᓐᓂ ᐱᔭᐅᕙᒃᑐᑦ 890,872 848,013 802,441
    
ᓇᒻᒥᓂᖅ ᒐᕙᒪᒃᑯᑦ ᑮᓇᐅᔭᓕᐅᕐᕕᒋᓲᖏᑦ    
    
ᓇᒻᒥᓂᖅ ᑮᓇᐅᔾᔭᒃᓴᖅᑐᑦ ᑖᒃᓰᔭᖅᑕᐅᖃᑦᑕᕐᓂᖏᑦ 23,992 19,459 19,459 
ᐱᓇᓱᐊᕐᕕᑦ ᑖᒃᓰᔭᖅᑕᐅᖃᑦᑕᕐᓂᖏᑦ 7,274 6,325 6,325 
ᐅᖅᓱᐊᓗᖕᓄᑦ ᑖᒃᓰᔭᖅᑕᐅᓂᖏᑦ 3,425 3,231 3,231 
ᐱᖁᑎᑦ ᑖᒃᓰᔭᖅᑕᐅᓂᖏᑦ ᐃᓕᓴᕐᕕᓄᑦ ᐊᑭᓕᕆᐊᓖᓪᓗ 2,404 2,304 2,804 
ᑕᕝᕚᑭᓄᑦ ᑖᒃᓰᔭᖅᑕᐅᓂᖏᑦ 8,505 8,420 8,420 
ᐃᖅᑲᓇᐃᔭᖅᑎᓄᑦ ᑮᓇᐅᔾᔭᓵᑦ ᑖᒃᓰᔭᖅᑕᐅᓂᖏᑦ 6,023 5,876 5,876 
ᓇᓪᓕᐅᒃᑯᒫᓄᑦ ᑖᒃᓰᔭᖅᑕᐅᓂᖏᑦ 333 331 331 
ᐃᒥᐊᓗᓕᕆᓂᕐᒧᑦ ᑲᒥᓴᓐ ᑮᓇᐅᔭᓕᐊᖏᑦ ᑖᒃᓰᔭᖅᑕᐅᓂᖏᑦ 2,279 2,279 1,921 
ᐃᓪᓗᓂ ᐊᑐᖅᑐᐊᖅᑐᑦ ᐱᔭᐅᔪᑦ - ᐃᖅᑲᓇᐃᔭᖅᑎᓄᑦ 
ᐃᓪᓗᖃᖅᑎᑕᐅᓂᖏᑎᒍᑦ 10,816 10,604 10,604 

ᐊᓯᖏᓐᓂ ᑮᓇᐅᔭᓕᐊᑦ 16,489 15,556 15,556 
    
ᑲᑎᓪᓗᒋᑦ ᓇᒻᒥᓂᖅ ᑮᓇᐅᔭᓕᐊᖏᑦ 81,540 74,385 74,527
  
ᑲᑎᓪᓗᒋᑦ ᑮᓇᐅᔭᓕᐊᖑᕙᒃᑐᑦ 972,412 922,398 876,968
    

  ᑲᑎᖅᓱᖅᓯᒪᓂᖓ ᓈᒻᒪᓐᖏᑐᐃᓐᓇᕆᐊᓕᒃ ᐱᔾᔪᑎᒋᓪᓗᒍ 
ᑲᑎᑎᖅᓱᖅᑕᐅᒪᓂᖓ. 

ᓇᐃᓈᖅᓯᒪᓂᖏᑦ ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ 

ᒐᕙᒪᖓᑦ ᓄᓇᕗᑦ, 2005-2006 ($ ᑕᐅᓴᖏᓐᓂ) 

 
2005-2006  

ᑮᓇᐅᔭᑦ ᐊᑐᖅᑐᒃᓴᑦ

2004-2005 
ᐋᖅᑭᒋᐊᖅᑕᐅᒪᔪᑦ 

ᐊᑐᖅᑐᒃᓴᑦ 
2004-2005 

ᑮᓇᐅᔭᑦ ᐊᑐᖅᑐᒃᓴᑦ
    

ᒪᓕᒐᓕᐅᕐᕈᐅᑉ ᑎᑎᕋᕐᕕᐊ 13,142 12,753 12,529 
ᒐᕙᒪᓕᕆᔨᒃᑯᑦ  10,069 9,705 9,397 
ᑮᓇᐅᔭᓕᕆᔨᒃᑯᑦ 48,338 57,024 52,513 
ᐃᖅᑲᓇᐃᔭᖅᑐᓕᕆᔨᒃᑯᑦ 19,396 18,328 18,025 
ᒪᓕᒐᓕᕆᔨᒃᑯᑦ 54,598 52,008 48,993 
ᐃᓕᖅᑯᓯᓕᕆᔨᒃᑯᑦ 15,636 14,257 13,889 
ᐃᓕᓐᓂᐊᓂᓕᕆᔨᒃᑯᑦ 174,224 162,456 157,602 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 215,219 198,115 182,244 
ᐊᕙᑎᓕᕆᔨᒃᑯᑦ 16,278 14,805 14,211 
ᓄᓇᓕᓐᓂ ᒐᕙᒪᓕᓐᓄᑦ ᐱᔨᑦᓯᕋᖅᑏᑦ 132,655 122,890 116,378 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 44,664 38,793 37,860 
ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 89,640 87,180 79,171 

    
ᑲᑎᓪᓗᒋᑦ ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ 833,859 788,314 742,812
    
  ᑲᑎᖅᓱᖅᓯᒪᓂᖓ ᓈᒻᒪᓐᖏᑐᐃᓐᓇᕆᐊᓕᒃ ᐱᔾᔪᑎᒋᓪᓗᒍ ᑲᑎᑎᖅᓱᖅᑕᐅᒪᓂᖓ. 

ᓇᐃᓈᖅᓯᒪᓂᖏᑦ ᐊᑭᑐᔫᑎᓄᑦ ᐊᑭᓖᔾᔪᑎᒃᓴᑦ 

ᒐᕙᒪᖓᑦ ᓄᓇᕗᑦ, 2005-2006 ($ ᑕᐅᓴᖏᓐᓂ) 

 2005-2006 
ᑮᓇᐅᔭᑦ 

ᐊᑐᖅᑐᒃᓴᑦ 

2004-2005 
ᐋᖅᑭᒋᐊᖅᑕᐅᒪᔪᑦ 

ᐊᑐᖅᑐᒃᓴᑦ 

2004-2005 
ᑮᓇᐅᔭᑦ 

ᐊᑐᖅᑐᒃᓴᑦ 
    

ᒪᓕᒐᓕᐅᕐᕈᐅᑉ ᑎᑎᕋᕐᕕᐊ 120 - - 
ᑮᓇᐅᔭᓕᕆᔨᒃᑯᑦ - 39 - 
ᐃᖅᑲᓇᐃᔭᖅᑐᓕᕆᔨᒃᑯᑦ - 173 73 
ᒪᓕᒐᓕᕆᔨᒃᑯᑦ 8,842 8,129 7,182 
ᐃᓕᖅᑯᓯᓕᕆᔨᒃᑯᑦ 1,360 2,865 2,719 
ᐃᓕᓐᓂᐊᓂᓕᕆᔨᒃᑯᑦ 19,093 28,547 24,688 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 25,392 59,270 28,635 
ᐊᕙᑎᓕᕆᔨᒃᑯᑦ 1,856 2,865 1,957 
ᓄᓇᓕᓐᓂ ᒐᕙᒪᓕᓐᓄᑦ ᐱᔨᑦᓯᕋᖅᑏᑦ 21,173 40,102 24,118 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 2,874 6,297 2,578 
ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 21,193 21,199 15,939 
    
ᑲᑎᓪᓗᒋᑦ ᐊᑭᑐᔫᑏᑦ  101,903 169,486 107,889

    

  
ᑲᑎᖅᓱᖅᓯᒪᓂᖓ ᓈᒻᒪᓐᖏᑐᐃᓐᓇᕆᐊᓕᒃ ᐱᔾᔪᑎᒋᓪᓗᒍ  

ᑲᑎᑎᖅᓱᖅᑕᐅᒪᓂᖓ. 

ᓇᐃᓈᖅᓯᒪᓂᖏᑦ ᑲᑎᓪᓗᒋᑦ ᐊᑭᓖᔾᔪᑎᒃᓴᓕᒫᑦ 

ᒐᕙᒪᖓᑦ ᓄᓇᕗᑦ, 2005-2006 ($ ᑕᐅᓴᖏᓐᓂ) 

 2005-2006 
ᑮᓇᐅᔭᑦ 

ᐊᑐᖅᑐᒃᓴᑦ 

2004-2005 
ᐋᖅᑭᒋᐊᖅᑕᐅᒪᔪᑦ 

ᐊᑐᖅᑐᒃᓴᑦ 

2004-2005 
ᑮᓇᐅᔭᑦ 

ᐊᑐᖅᑐᒃᓴᑦ 
    

ᒪᓕᒐᓕᐅᕐᕈᐅᑉ ᑎᑎᕋᕐᕕᐊ 13,262 12,753 12,529 
ᒐᕙᒪᓕᕆᔨᒃᑯᑦ  10,069 9,705 9,397 
ᑮᓇᐅᔭᓕᕆᔨᒃᑯᑦ 48,338 57,063 52,513 
ᐃᖅᑲᓇᐃᔭᖅᑐᓕᕆᔨᒃᑯᑦ 19,396 18,501 18,098 
ᒪᓕᒐᓕᕆᔨᒃᑯᑦ 63,440 60,137 56,175 
ᐃᓕᖅᑯᓯᓕᕆᔨᒃᑯᑦ 16,996 17,122 16,608 
ᐃᓕᓐᓂᐊᓂᓕᕆᔨᒃᑯᑦ 193,317 191,003 182,290 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 240,611 257,385 210,879 
ᐊᕙᑎᓕᕆᔨᒃᑯᑦ 18,134 17,670 16,168 
ᓄᓇᓕᓐᓂ ᒐᕙᒪᓕᓐᓄᑦ ᐱᔨᑦᓯᕋᖅᑏᑦ 153,828 162,992 140,496 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ 47,538 45,090 40,438 
ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 110,833 108,379 95,110 

    
ᑲᑎᓪᓗᒋᑦ ᐊᑭᓖᔾᔪᑎᒃᓴᑦ 935,762 957,800 850,701
    

  
ᑲᑎᖅᓱᖅᓯᒪᓂᖓ ᓈᒻᒪᓐᖏᑐᐃᓐᓇᕆᐊᓕᒃ ᐱᔾᔪᑎᒋᓪᓗᒍ  

ᑲᑎᑎᖅᓱᖅᑕᐅᒪᓂᖓ. 
 
 
 
 
 
 
 
 
 
 
 
 
 
 
 
 


